
Монгол Улсын Их Хурлын Зургаа дахь удаагийн сонгуулиар байгуулагдсан Улсын Их Хурлын Ээлжит бус чуулганы 2012 оны 09 дүгээр  сарын 18-ны өдөр (Мягмар гариг)-ийн хуралдаан 10 цаг 50 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 


Улсын Их Хурлын дарга З.Энхболд ирц, хэлэлцэх асуудлын дарааллыг танилцуулж, хуралдааныг даргалав.



Үдээс өмнөх чуулганы нэгдсэн хуралдаанд ирвэл зохих 71 гишүүнээс нийт 60 гишүүн ирж, 84.5 хувийн ирцтэй байв. Үүнд:

Чөлөөтэй: М.Батчимэг, Ц.Даваасүрэн, Ц.Нямдорж, Г.Уянга;

Өвчтэй: Н.Батбаяр, М.Зоригт, Ж.Энхбаяр;

Тасалсан: Р.Амаржаргал, Г.Баярсайхан, Ш.Түвдэндорж, Ч.Хүрэлбаатар;
 
Хоцорсон: Су.Батболд-1.50, С.Батболд-1.50, Ж.Батсуурь-1.50, Б.Бат-Эрдэнэ-2.10, С.Бямбацогт- 1.50, Ц.Дашдорж-1.50, Д.Дэмбэрэл-1.50, С.Дэмбэрэл-1.20, Д.Лүндээжанцан-1.50, Б.Наранхүү-2.10, Н.Номтойбаяр-1.50, Ё.Отгонбаяр- 1.50, Д.Оюунхорол- 1.50, Я.Содбаатар-1.50,  О.Содбилэг-1.50, А.Тлейхан-1.50, Д.Хаянхярваа-2.00, У.Хүрэлсүх-1.50, Б.Чойжилсүрэн-1.50, Л.Энх-Амгалан-1.50, М.Энхболд-1.50, Н.Энхболд-1.50, Ө.Энхтүвшин-1.50,  Ж.Эрдэнэбат-1.50;
Нэг. Виз олгох нөхцөлийг хөнгөвчлөх тухай Монгол Улсын Засгийн газар, БНСУ-ын Засгийн газар хоорондын хэлэлцээрийг соёрхон батлах тухай хуулийн төсөл

Хэлэлцэж буй асуудалтай холбогдуулан Гадаад харилцааны яамны Гэрээ эрх зүйн газрын захирлын үүрэг гүйцэтгэгч Б.Мандахбилэг, тус яамны Гэрээ эрх зүйн газрын  орлогч дарга А.Төмөр, Консулын газрын захирал Д.Ганхуяг, Улсын Их Хурлын Байнгын хороодын ажлын албаны дарга Д.Одсүрэн, Улсын Их Хурлын Аюулгүй байдал, гадаад бодлогын байнгын хорооны референт Г.Нандинцэцэг нарын бүрэлдэхүүнтэй ажлын хэсэг байлцав. 

Хууль санаачлагчийн илтгэлийг Гадаад харилцааны сайд Л.Болд, Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн О.Баасанхүү нар тус тус  танилцуулав.

Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Ж.Батзандангийн асуусан асуултад Улсын Их Хурлын гишүүн, Гадаад харилцааны сайд  Л.Болд хариулж, нэмэлт тайлбар хийв.

Улсын Их Хурлын гишүүн Б.Болор, С.Одонтуяа, С.Баярцогт нар санал хэлэв. 

З.Энхболд: - “Виз олгох нөхцөлийг хөнгөвчлөх тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын хэлэлцээр”-ийг соёрхон батлах тухай хуулийн төслийг баталъя.

Зөвшөөрсөн:
32

Татгалзсан: 

7

Бүгд: 


39

82,1 хувийн саналаар батлагдлаа.

Уг асуудлыг 11 цаг 15 минутад хэлэлцэж дуусав. 

Хоёр. Аймаг, сум, дүүргийн иргэдийн Төлөөлөгчдийн Хурлын сонгуулийн тухай хуульд нэмэлт оруулах тухай хуулийн төсөл (хэлэлцэх эсэх)
Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, мөн хорооны Нарийн бичгийн дарга Ч.Содномцэрэн, Ажлын албаны дарга Д.Баяндүүрэн, Мэдээлэл технологийн төвийн захирал Ж.Эрдэнэбат, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Ш.Хишигсүрэн, Улсын Их Хурлын Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын алба байлцав. 

Хууль санаачлагчийн илтгэлийг Улсын Их Хурлын гишүүн Р.Гончигдорж, Төрийн байгуулалтын байнгын хорооны санал, дүгнэлтийг Улсын Их Хурлын гишүүн Р.Бурмаа нар тус тус танилцуулав.

Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт  болон  санал гараагүй.

З.Энхболд: - Аймаг, сум, дүүргийн иргэдийн Төлөөлөгчдийн Хурлын сонгуулийн тухай  хуульд  нэмэлт оруулах тухай хуулийн төслийг хэлэлцэх нь зүйтэй гэсэн саналыг дэмжье.

Зөвшөөрсөн:
29

Татгалзсан: 

9
Бүгд: 


38

76,3 хувийн саналаар дэмжигдлээ.
Хуулийн төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлэв.
Уг асуудлыг 11 цаг 25 минутад хэлэлцэж дуусав. 

Гурав. Аймаг, сум, дүүргийн иргэдийн төлөөлөгчдийн Хурлын 2012 оны ээлжит бус сонгуульд техник хэрэгсэл хэрэглэх тухай Улсын Их Хурлын тогтоолын төсөл

Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, мөн хорооны Нарийн бичгийн дарга Ч.Содномцэрэн, Ажлын албаны дарга Д.Баяндүүрэн,  Мэдээлэл технологийн төвийн захирал Ж.Эрдэнэбат, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Ш.Хишигсүрэн, Улсын Их Хурлын Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын алба байлцав. 

Тогтоолын төслийн талаарх Төрийн байгуулалтын байнгын хорооны санал, дүгнэлтийг Улсын Их Хурлын гишүүн Р.Бурмаа танилцуулав.

 Байнгын хорооны санал, дүгнэлттэй холбогдуулан Улсын Их Хурлын гишүүн О.Баасанхүү асуулт асууж, Улсын Их Хурлын гишүүн А.Бакей, ажлын хэсгээс Ч.Содномцэрэн нар хариулж, нэмэлт тайлбар хийв.

Байнгын хорооны санал, дүгнэлттэй холбогдуулан Улсын Их Хурлын гишүүдээс санал гараагүй.

З.Энхболд: - Аймаг, сум, дүүргийн иргэдийн Төлөөлөгчдийн Хурлын 2012 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолыг баталъя.

Зөвшөөрсөн:
32

Татгалзсан: 

7

Бүгд: 


39

82,1 хувийн саналаар батлагдлаа.

Уг асуудлыг 11 цаг 35 минутад хэлэлцэж дуусав. 

Дөрөв. Зардлын хэмжээг батлах тухай Улсын Их Хурлын тогтоолын төсөл

Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, мөн хорооны Нарийн бичгийн дарга Ч.Содномцэрэн, Ажлын албаны дарга Д.Баяндүүрэн, Мэдээлэл технологийн төвийн захирал Ж.Эрдэнэбат, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Ш.Хишигсүрэн, Улсын Их Хурлын Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын алба байлцав. 

Тогтоолын төслийн талаарх Төрийн байгуулалтын байнгын хорооны санал, дүгнэлтийг Улсын Их Хурлын гишүүн Н.Батцэрэг танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт, санал гараагүй.

З.Энхболд: - "Сонгуулийн зардлын хэмжээг тогтоох тухай" Улсын Их Хурлын тогтоолыг баталъя. 
Зөвшөөрсөн:
33

Татгалзсан: 

6

Бүгд: 


39

84,6 хувийн саналаар батлагдлаа.

Уг асуудлыг 11 цаг 45 минутад хэлэлцэж дуусав. 

Тав. Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төсөл

Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, Байнгын хороодын ажлын албаны дарга Д.Одсүрэн, Улсын Их Хурлын Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав. 

Тогтоолын төслийн талаарх Төрийн байгуулалтын байнгын хорооны санал, дүгнэлтийг Улсын Их Хурлын гишүүн А.Бакей танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүн  Ж.Батзандан, Л.Эрдэнэчимэг, С.Ганбаатар, Ц.Оюунгэрэл  нарын асуусан асуултад  Байнгын хорооны дарга А.Бакей хариулав. 

Улсын Их Хурлын гишүүн Ж.Батзандан,  С.Бямбацогт, Су.Батболд, Ё.Отгонбаяр нар санал хэлэв. 

З.Энхболд: - Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг баталъя.

Зөвшөөрсөн:
42

Татгалзсан: 

17

Бүгд: 


59

71,2 хувийн саналаар батлагдлаа.

Уг асуудлыг 12 цаг 05 минутад хэлэлцэж дуусав

Зургаа. Олон нийтийн радио, телевизийн үндэсний зөвлөлийн зарим гишүүнийг томилох тухай 

Хэлэлцэж буй асуудалтай холбогдуулан Монгол Улсын Ерөнхийлөгчийн зөвлөх Л.Эрхэмбаяр, Нэр дэвшигч Догмидийн Сосорбарам, Бямбажавын Цэнддоо, Алёны Арман, Дамбийн Гоошоохүү, Лувсангийн Пүрэвдорж,  Содномпилийн Мягмар, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, Байнгын хороодын ажлын албаны дарга Д.Одсүрэн, Улсын Их Хурлын Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын алба байлцав. 

Монгол Улсын Ерөнхийлөгчийн зөвлөх Л.Эрхэмбаяр, Монгол Улсын Их Хурлын гишүүн, Засгийн газрын Хэрэг эрхлэх газрын дарга Ч.Сайханбилэг, Төрийн байгуулалтын байнгын хорооны  дарга А.Бакей нар Олон нийтийн радио, телевизийн үндэсний зөвлөлийн гишүүнд нэр дэвшигчдийг танилцуулав. 


Нэр дэвшүүлсэн байгууллагын санал болон Байнгын хорооны санал, дүгнэлттэй холбогдуулан Улсын Их Хурлын гишүүн Ж.Батзандан, Д.Оюунхорол, Л.Эрдэнэчимэг, С.Ганбаатар нарын асуусан асуултад Улсын Их Хурлын гишүүн Ч.Сайханбилэг, А.Бакей, Монгол Улсын Ерөнхийлөгчийн зөвлөх Л.Эрхэмбаяр нар санал хэлэв. 


Улсын Их Хурлын гишүүн Су.Батболд, Н.Энхболд, Д.Дэмбэрэл, Ж.Батзандан, Х.Тэмүүжин, Г.Баярсайхан, Р.Бурмаа, Ц.Оюунгэрэл нар санал хэлэв. 

З.Энхболд: - Алёны Арманыг  Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Зөвшөөрсөн:
58

Татгалзсан: 

4
Бүгд: 


62

93,5 хувийн саналаар дэмжигдлээ.

Цэвэлмаагийн Батмөнхийг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Зөвшөөрсөн:
29

Татгалзсан: 

32

Бүгд: 


61

47,5 хувийн саналаар дэмжигдсэнгүй.

Дамбийн Гоошоохүүг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Зөвшөөрсөн:
51

Татгалзсан: 

10

Бүгд: 


61

83,6 хувийн саналаар дэмжигдлээ.

Аюушийн Мөнхбатыг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Зөвшөөрсөн:
54

Татгалзсан: 

6

Бүгд: 


60

90,0 хувийн саналаар дэмжигдлээ.

Содномпилийн Мягмарыг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Зөвшөөрсөн:
57

Татгалзсан: 

2

Бүгд: 


59

96,6 хувийн саналаар дэмжигдлээ.

Лувсангийн Пүрэвдоржийг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.
Зөвшөөрсөн:
56

Татгалзсан: 

4

Бүгд: 


60

93,3 хувийн саналаар дэмжигдлээ.

Догмидийн Сосорбарамыг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Зөвшөөрсөн:
56

Татгалзсан: 

4

Бүгд: 


60

93,3 хувийн саналаар дэмжигдлээ.

Бямбажавын Цэнддоог Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Зөвшөөрсөн:
59

Татгалзсан: 

1

Бүгд: 


60

98,3 хувийн саналаар дэмжигдлээ.

З.Энхболд: - Лувсангийн Болд, Мархаахүүгийн Буянбадрах, Очирхуягийн Мөнгөнтуул, Нямжавын Содномдорж, Лувсансамбуугийн Төмөрбаатар, Готовын Цэрэнпүрэв, Хайдавын Чилаажав, Ойдовын Эрдэнэ-Өлзий нарыг Олон нийтийн радио, телевизийн үндэсний зөвлөлийн гишүүнээс чөлөөлөх саналыг дэмжье.
Зөвшөөрсөн:
59

Татгалзсан: 

1

Бүгд: 


60

98,3 хувийн саналаар дэмжигдлээ.

Хуралдаан 13 цаг 07 минутад завсарлаж, 15 цаг 45 минутаас үргэлжлэв.

Чуулганы үдээс хойшхи нэгдсэн хуралдаанд ирвэл зохих 71 гишүүнээс нийт 57 гишүүн ирж, 80,2 хувийн ирцтэй байв. Үүнд:

Чөлөөтэй: М.Батчимэг,  Л.Болд, Ц.Даваасүрэн, Ц.Нямдорж, Г.Уянга;

Өвчтэй: Н.Батбаяр, М.Зоригт, Ж.Энхбаяр;

Тасалсан: Р.Амаржаргал, Г.Баярсайхан, Ш.Түвдэндорж, Ч.Хүрэлбаатар, Н.Энхболд, Ж.Эрдэнэбат;

Тасалсан: Р.Амаржаргал, О.Баасанхүү, Су.Батболд, С.Батболд, Ж.Батсуурь,   Ц.Дашдорж, С.Оюун,О.Содбилэг, Ш.Түвдэндорж,  Ч.Хүрэлбаатар, Л.Цог, Б.Чойжилсүрэн, М.Энхболд,  Н.Энхболд,  Ж.Эрдэнэбат;
Улсын Их Хурлын гишүүн Д.Эрдэнэбат  Монгол Улсын Их Хурлын тухай хуульд өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийг намрын чуулганаар холбогдох хуулиудын хамт хэлэлцэх нь зүйтэй гэсэн санал хэлэв. 

Долоо. Монгол  Улсын Засгийн газрын 2012-2016 оны үйл ажиллагааны хөтөлбөр батлах тухай Улсын Их Хурлын тогтоолын төсөл (эцсийн хэлэлцүүлэг)
Хэлэлцэж буй асуудалтай холбогдуулан  Улсын Их Хурлын Тамгын газрын Эрх зүй, хууль тогтоомжийн хэлтсийн  ахлах зөвлөх Г.Цэрэндулам, зөвлөх Д.Энхбат, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж, С.Энхцэцэг нар байлцав. 

Тогтоолын төслийг эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны танилцуулгыг Улсын Их Хурлын гишүүн С.Баярцогт танилцуулав.

Байнгын хорооны танилцуулгатай холбогдуулан Улсын Их Хурлын гишүүн А.Тлейхан, Б.Бат-Эрдэнэ, С.Ганбаатар, Д.Ганбат, Л.Энх-Амгалан, Х.Болорчулуун, Ж.Батсуурь, С.Бямбацогт нарын асуусан асуултад  Улсын Их Хурлын гишүүн С.Баярцогт,  А.Бакей, Ч.Сайханбилэг нар хариулж, нэмэлт тайлбар хийв. 

Монгол Улсын Ерөнхий сайд Н.Алтанхуяг үг хэлэв. 

З.Энхболд: - 1. Төслийн хавсралтын Ажил, орлоготой монгол хүн гэсэн бүлгийн уул уурхайн салбарыг хөгжүүлэх чиглэлээр хэрэгжүүлэх бодлогын 15-ын гадаадын шууд хөрөнгө оруулагчтай харилцан ашигтай байх зарчмыг  баримтлан ажиллана гэсний дараагийн өгүүлбэрийг дараах байдлаар өөрчлөн найруулах:

Уул уурхай, эрчим хүч, газрын тосны салбарт өмнө нь байгуулсан  тогтвортой байдлын, хөрөнгө оруулалтын, бүтээгдэхүүн хуваах гэрээнүүдэд өөрчлөлт оруулах асуудлыг судалж, холбогдох өөрчлөлтүүдийг хөрөнгө оруулагч талтай харилцан тохиролцож хийх гэсэн саналыг дэмжье.
Зөвшөөрсөн

27

Татгалзсан 

26

Бүгд 


53

50,9 хувийн саналаар дэмжигдлээ.

2. Төслийн хавсралтын  Эрдэм боловсролтой монгол хүн гэсэн бүлэгт шинээр нэмсэн Өмчийн хэлбэр үл харгалзан сургууль, цэцэрлэгүүдэд нийлүүлэгдэх мах, гурилыг улсын нөөцөөс болон бусад хөнгөлөлттэй үнээр нийлүүлж байх боломжийг бүрдүүлэх гэснийг хасах саналыг дэмжье.
Зөвшөөрсөн

40

Татгалзсан 

16

Бүгд 


56

71,4 хувийн саналаар дэмжигдлээ.

3. Монгол Улсын Засгийн газрын 2012-2016 оны үйл ажиллагааны хөтөлбөр батлах тухай Улсын Их Хурлын тогтоолын төслийг баталъя.

Зөвшөөрсөн

43

Татгалзсан 

14

Бүгд 


57

75,4 хувийн саналаар батлагдлаа.

Уг асуудлыг 16 цаг 43 минутад хэлэлцэж дуусав.

Найм. Аймаг, сум, дүүргийн иргэдийн Төлөөлөгчдийн Хурлын сонгуулийн тухай хуульд нэмэлт оруулах тухай хуулийн төсөл (анхны хэлэлцүүлэг)
Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, мөн хорооны Нарийн бичгийн дарга Ч.Содномцэрэн, Ажлын албаны дарга Д.Баяндүүрэн,  Мэдээлэл технологийн төвийн захирал Ж.Эрдэнэбат, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Ш.Хишигсүрэн, Улсын Их Хурлын Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын алба байлцав. 

Хуулийн төслийг анхны хэлэлцүүлэгт бэлтгэсэн талаарх Төрийн байгуулалтын байнгын хорооны санал, дүгнэлтийг Улсын Их Хурлын гишүүн С.Баярцогт танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт гараагүй.

З.Энхболд: - Хуулийн төслийг анхны хэлэлцүүлгээр батлах нь зүйтэй гэсэн горимын саналыг дэмжье.
Зөвшөөрсөн:
35

Татгалзсан: 

22

Бүгд: 


57

61,4 хувийн саналаар дэмжигдлээ.

Аймаг, сум, дүүргийн иргэдийн Төлөөлөгчдийн  Хурлын сонгуулийн тухай хуульд нэмэлт оруулах тухай хуулийн төслийг баталъя.
Зөвшөөрсөн:
37

Татгалзсан: 

21

Бүгд: 


58

63,8 хувийн саналаар батлагдлаа.

Улсын Их Хурлын энэ удаагийн ээлжит бус чуулганыг хааж Улсын Их Хурлын дарга З.Энхболд   үг хэлэв. 
Ес. Бусад.
Улсын  Их Хурлын дарга З.Энхболд, “Виз олгох нөхцөлийг хөнгөвчлөх тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын хэлэлцээр”-ийг соёрхон батлах тухай, Аймаг, сум, дүүргийн иргэдийн Төлөөлөгчдийн Хурлын 2012 оны ээлжит сонгуульд техник хэрэгсэл хэрэглэх тухай, "Сонгуулийн зардлын хэмжээг тогтоох тухай" , Улсын Их Хурлын 2012 оны намрын ээлжит чуулганаар хэлэлцэх асуудлын тухай, Олон нийтийн радио, телевизийн үндэсний зөвлөлийн гишүүнээс чөлөөлөх, гишүүнээр томилох тухай, Монгол Улсын Засгийн газрын 2012-2016 оны үйл ажиллагааны хөтөлбөр батлах тухай, Аймаг, сум, дүүргийн иргэдийн Төлөөлөгчдийн  Хурлын сонгуулийн тухай хуульд нэмэлт оруулах тухай  Монгол Улсын хууль, тогтоолуудын эцсийн найруулгыг уншиж танилцуулав. 
Улсын Их Хурлын гишүүн А.Бакей Сонгуулийн зардлын хэмжээг тогтоох тухай" Улсын Их Хурлын тогтоолын төслийн талаар санал хэлэв. 

Улсын Их Хурлын гишүүд дээрх  хууль, тогтоолуудын эцсийн найруулгыг сонсов.

Хуралдаан 16 цаг 50 минутад өндөрлөв. 

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн: 

ХУРАЛДААНЫ ТЭМДЭГЛЭЛ 

ХӨТЛӨГЧ







Д.ЦЭНДСҮРЭН
МОНГОЛ УЛСЫН ИХ ХУРЛЫН 
ЗУРГАА ДАХЬ УДААГИЙН СОНГУУЛИАР БАЙГУУЛАГДСАН

УЛСЫН ИХ ХУРЛЫН ЭЭЛЖИТ БУС ЧУУЛГАНЫ 2012 ОНЫ 09 ДҮГЭЭР САРЫН 18-НЫ ӨДӨР (МЯГМАР ГАРИГ)-ИЙН НЭГДСЭН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ

Хуралдаан 10 цаг 50 минутад эхлэв.
З.Энхболд: - Одоогийн байдлаар  30 гишүүн ирсэн байна. 6 хүн ирж байж, ирц бүрдэнэ. Ардын намаас сонгогдсон гишүүдийг урьж байна. 

Хуралдааны ирц бүрдсэн учраас 2012 оны ээлжит бус чуулганы 9 дүгээр сарын 18-ны өдрийн хуралдаанаа эхэлье. 

Ирвэл зохих 71, ирсэн 39, 53,5 хувийн ирцтэй байна. Гадаадад томилолттой явсан гишүүд ирсэн.  Өнөөдөр  чуулганы хуралдааныг хоёр удаа, дунд нь Төрийн байгуулалтын байнгын хороо нэг удаа хуралдана. 

Хуралдаан нээгдлээ.

Хэлэлцэх асуудлыг танилцуулъя. 

Нэгдүгээр асуудал, Виз олгох нөхцөлийг хөнгөвчлөх тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын хэлэлцээрийг соёрхон батлах тухай хуулийн төсөл

Хоёрдугаар асуудал, Аймаг, сум, дүүргийн иргэдийн төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийн хэлэлцэх эсэх.

Гуравдугаар асуудал, Аймаг, сум, дүүргийн иргэдийн төлөөлөгчдийн Хурлын 2012 оны ээлжит бус сонгуульд техник хэрэгсэл хэрэглэх тухай Улсын Их Хурлын тогтоолын төслийг батлах.

Дөрөвдүгээр асуудал, Зардлын хэмжээг батлах тухай Улсын Их Хурлын тогтоолын төсөл.

Тавдугаар асуудал, Монгол  Улсын Засгийн газрын 2012-2016 оны үйл ажиллагааны хөтөлбөр батлах тухай Улсын Их Хурлын тогтоолын төслийн эцсийн хэлэлцүүлэг.

Зургадугаар асуудал, Олон нийтийн радио телевизийн үндэсний зөвлөлийн зарим гишүүнийг томилох тухай асуудал.

Долдугаар асуудал, Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төсөл

Энэ чуулганы дараа Төрийн байгуулалтын байнгын хороо хуралдаж, Аймаг, сум, дүүргийн иргэдийн төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийн анхны хэлэлцүүлгийг хийнэ. Түүний дараа чуулган хуралдаанаа үргэлжлүүлнэ.

Тэр чуулганы эхний асуудал, Аймаг, сум, дүүргийн иргэдийн төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийн анхны хэлэлцүүлэг хийнэ. Хоёрдугаар асуудал Монгол Улсын Их Хурлын тухай хуульд өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлэг хийнэ. Завсарлагааны тухай хууль гэж нэрлэгддэг хууль байгаа.

Тэгээд гуравдугаар асуудлаар нь Улсын Их Хурлын  2012 оны ээлжит бус чуулганы хаалтыг хийнэ. 

Ийм төлөвлөгөөтэй байна.  

Эхний асуудлаа хэлэлцэж эхэлье.
Нэг. Виз олгох нөхцөлийг хөнгөвчлөх тухай Монгол Улсын Засгийн газар, 
БНСУ-ын Засгийн газар хоорондын хэлэлцээрийг соёрхон батлах тухай хуулийн төсөл

Хууль санаачлагчийн илтгэлийг Гадаад харилцааны сайд Болд танилцуулна. Болд гишүүнийг индэрт урьж байна.

Л.Болд: - Улсын Их Хурлын эрхэм дарга аа,
Улсын Их Хурлын эрхэм гишүүд ээ,
 Монгол Улсын иргэдийн гадаад улсад зорчих нөхцөлийг хөнгөвчлөх зорилтын хүрээнд Виз олгох нөхцөлийг хөнгөвчлөх тухай Монгол Улсын Засгийн газар, БНСУ-ын Засгийн газар хоорондын хэлэлцээрт энэ оны 5 дугаар  сарын 31-ний өдөр гарын үсэг зурсан билээ.

Дээрх хэлэлцээрт харилцан адил байх зарчимд тулгуурлан энгийн паспорт эзэмшигчид аль нэг талын нутаг дэвсгэрт орсноос хойш 90  хоногийн хугацаанд гадаадын иргэний бүртгүүлэх үүрэг болон визийн хураамжаас чөлөөлөгдөх, бичиг баримтаа үрэгдүүлсэн тохиолдолд дахин виз авахгүйгээр гарах эрх олгох, дамжин өнгөрөхөд давагдашгүй хүчин зүйл үүссэн тохиолдолд визийн хугацааг тухайн улсын нутаг дэвсгэрээс гарч явах боломжтой болох хүртэл хугацаагаар үнэ төлбөргүйгээр 72 цаг хүртэлх хугацаанд тухайн улсын нутаг дэвсгэрт визгүй байлгахаар тусгалаа.

Хэлэлцээрийн 7 дугаар зүйлд, талууд нөгөө талын  иргэдэд өөрийн хууль тогтоомжийн дагуу нэг, гурав буюу тав хүртэлх жилийн хугацаагаар олон удаагийн орох виз  олгож болно гэж заасан нь Гадаадын иргэний эрх зүйн байдлын тухай хуулийн 18.2 дахь хэсэгт, хэлэлцээрийн 4 дүгээр зүйлд энгийн паспорт эзэмшигчийг визийн хураамжаас чөлөөлнө гэж заасан нь Улсын тэмдэгтийн хураамжийн тухай хуулийн холбогдох хэсэгт тус тус зааснаас өөр журам тогтоож байгаа болно.

Ийм дээрх хэлэлцээрийг олон улсын гэрээний тухай хуулийн 10.2 дахь хэсэгт заасны дагуу Улсын Их Хурлаас соёрхон батлуулах нь зүйтэй гэж үзэн, Улсын Их Хурлын Аюулгүй байдал, гадаад бодлогын байнгын хорооны  2012 оны 9 дүгээр сарын 17-ны өдрийн хуралдаанаар хэлэлцүүлж дэмжигдсэн болно.

Соёрхон батлах тухай асуудлыг хэлэлцэж, холбогдох шийдвэрийг гаргаж өгнө үү. 

Анхаарал тавьсанд баярлалаа.

З.Энхболд: - Л.Болд гишүүнд баярлалаа.

Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн Баасанхүү танилцуулна. Баасанхүү гишүүнийг индэрт урья.

О.Баасанхүү: - Улсын Их Хурлын дарга, эрхэм гишүүд ээ,

2012 оны 09 дүгээр сарын 12-ны өдөр Аюулгүй байдал, гадаад бодлогын байнгын хороогоор урьдчилан зөвшилцсөн “Виз олгох нөхцөлийг хөнгөвчлөх тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын хэлэлцээр”-ийг соёрхон батлах тухай хуулийн төслийг Монгол Улсын Засгийн газраас Улсын Их Хуралд өргөн мэдүүлснийг Аюулгүй байдал, гадаад бодлогын байнгын хороо 2012 оны 9 дүгээр сарын 17-ны өдрийн хуралдаанаараа хэлэлцлээ.

Монгол Улсын Их Хурлын чуулганы хуралдааны дэгийн тухай хуулийн 29.1.1-д заасны дагуу “Виз олгох нөхцөлийг хөнгөвчлөх тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын хэлэлцээр”-ийг соёрхон батлах тухай хуулийн төслийг Байнгын хорооны хуралдаанд оролцсон гишүүд санал нэгтэйгээр соёрхон батлах нь зүйтэй гэж үзлээ.

Улсын Их Хурлын эрхэм гишүүд ээ,

““Виз олгох нөхцөлийг хөнгөвчлөх тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын хэлэлцээр”-ийг соёрхон батлах тухай хуулийн төслийн талаарх Аюулгүй байдал, гадаад бодлогын байнгын хорооны санал, дүгнэлтийг хэлэлцэн хуулийн төслийг баталж өгөхийг Та бүхнээс хүсье.

Анхаарал тавьсанд баярлалаа. 

З.Энхболд: - О.Баасанхүү гишүүнд баярлалаа.  

Ажлын хэсгийг танилцуулъя. Мандахбилэг- Гадаад харилцааны яамны Гэрээ эрх зүйн газрын захирлын үүрэг гүйцэтгэгч, Төмөр- Гадаад харилцааны яамны Гэрээ эрх зүйн газрын  орлогч дарга, Ганхуяг- Гадаад харилцааны яамны Консулын газрын захирал нар ирсэн байна. 

Хууль санаачлагчийн илтгэл болон Байнгын хорооны санал, дүгнэлттэй холбогдуулан асуух асуулттай гишүүн байна уу? Нэрээ өгөөрэй.

Батзандан гишүүнээр асуултыг тасалъя.

Батзандан гишүүн асуултаа асууя.

Ж.Батзандан: - Гадаадад амьдарч  байгаа монголчуудын эрхийн асуудалтай холбоотой, Дипломат албаны  тухай хуульд гадаадад амьдарч байгаа монголчуудын эрхийг хамгаалах, хангах чиглэлд тухайн  улсад ажиллаж байгаа элчин сайдын яамд, консулууд анхаарал хандуулна гээд хуульд тодорхой заасан байгаа. 

Бид энэ Визийн нөхцөлийг хөнгөвчлөх тухай  хуулийн төсөл оруулж ирсэн нь сайн хэрэг. Ганцхан Солонгост биш, Америк, Европын холбоо, Япон гэх мэт дэлхийн өндөр хөгжилтэй улс орнуудад монголчууд нийтээрээ визгүй зорчдог, визийн хөнгөлөлт эдэлдэг энэ журам руу шилжих нь зүйтэй гэдэг саналыг хэлмээр байна.

Гадаадад амьдарч байгаа  200 гаруй мянган монгол хүний эрх ашгийг хангах чиглэлд Гадаад харилцааны яам, Гадаад хэргийн сайд ямар арга хэмжээ авах гэж байна вэ? энэ дээр надад тодорхой хэлж өгмөөр байна. Одоо бид дипломат албыг үндсэндээ тэтгэврийн өвгөчүүдийн явдаг газар болгож хувиргасан шүү. Улс төрийн тэтгэвэрт гарсан нөхдүүдийг дипломат албанд томилдог, элчин сайдаар явуулдгаас болоод манай гадаад харилцаа үндсэндээ дампуурлын байдалд орсон шүү гэдгийг та бүхэнд хэлмээр байгаа юм. Одоо үүнийг өөрчилье. Гадаад харилцаа бол эдийн засгийн харилцаа байх ёстой. Гадаад харилцаа бол Монгол Улсын эдийн засаг, Монгол Улсын хөгжилд бодит хувь нэмрээ оруулдаг харилцаа байх ёстой. Энэ дээр анхаарлаа хандуулаач гэж хэлмээр байна. Одоо гадаадад элчин сайдаар тэтгэвэр аваад сууж байгаа нөхдүүдийг эргүүлж татах хэрэгтэй. Тэд нарын оронд ажил хийдэг, гадаад харилцааг мэргэжлийн түвшинд гаргаж чаддаг шинэ залуу боловсон хүчнүүдийг томилох бодлого бариасай гэж би хүсч байна.

Миний асуулт бол ганцхан Солонгосын визийг хөнгөвчлөх тухай асуудал бишээ. Тэр Америкийн визийг хөнгөвчлөх, Америк руу, Европын холбоо руу, Япон руу дэлхийн өндөр хөгжилтэй улс орнуудад Монголчуудыг визгүй явуулах, визийн хөнгөлөлтөд хамруулах чиглэлд ямар арга хэмжээг зохион байгуулах гэж байна вэ гэдэг асуултыг Гадаад хэргийн сайдад тавимаар байна.

З.Энхболд: - Болд гишүүн хариулъя.

Л.Болд: - Баярлалаа. Батзандан гишүүн үнэхээр чухал  асуудал хөндөж байна. Өнөөдрийг хүртэл  гадаад бодлого, ялангуяа иргэдийг гадаадад чөлөөтэй зорчих энэ нөхцөлийг хөнгөвчлөх талд  Засгийн газраас олон арга хэмжээ авахыг эрмэлзэж ирсэн. Гэхдээ их олон юман дээр очоод саатсан. Үүний нэг асуудал юу вэ гэхээр, аливаа улстай визгүй болох нөхцөл ярихаар нөгөө талд нь гэмт хэрэг үйлдсэн иргэнийг буцааж тухайн улс оронд илгээхэд хүлээж авах  хэлэлцээрийг байгуулна гэхээр манайхаас нэлээдгүй тооны иргэд гадаадад байдаг, тэдгээрийн зарим нэг нь визийн зөрчилд ороход тэдэнд хамаарна гэдэг утгаар энэ дээр нэлээн болгоомжлол яваад байдаг. Энэ үнэхээр Европын холбоо, Америк, Япон, Орос  гээд бүхий л орнуудтай энэ асуудал очоод тулдаг. Үүнийг Улсын Их Хурал, одоо Засгийн газрын мөрийн хөтөлбөрийг баталсан байгаа. Энэ мөрийн хөтөлбөр өнөөдөр батлаад эцэслэнэ. Энэ мөрийн хөтөлбөрт юу орсон бэ гэхээр ерөөсөө Монгол Улсын иргэдийг  гадаад улсад зорчих нөхцөлийг хөнгөвчлөх, чөлөөтэй зорчдог энэ бодлогыг  хэрэгжүүлнэ гэж Засгийн газрын хөтөлбөрт орсон байгаа. Энэ дагуу цаашдаа бид тодорхой шийдлүүд гаргаж, асуудал тавих ёстой.

Өнөөдөр Солонгосын асуудал нь хоёр талдаа шийдсэн асуудал. Гэхдээ цаашдаа гардаг зайлшгүй шийдэх ёстой хүндрэл  үүнтэй холбоотой байгаа юм.

Хоёр дахь асуудал, үнэхээр нөгөө талд нь  бид гадаадад гарсан байгаа янз бүрийн тоо хэлж байгаа,  150-200 мянга гэж байгаа. Энэ монголчуудынхаа эрх ашгийг хамгаалах, тэдэндээ туслах асуудал үнэхээр чухал. Энэ бол манай Засгийн газрын үндсэн гадаад бодлогын хүрээнд хэрэгжүүлэх ажлын нэг байх болно. Тийм учраас Хууль зүйн яам, Нийгмийн хамгааллын яамдтай хамтраад Элчин сайдын яамдад янз бүрийн орон тоо байдаг байх, өнөөдөр байдаггүй, яг энэ иргэддээ туслах хууль зүйн атташе ажиллуулах, эрх зүйн туслалцаа үзүүлэх үүднээс, нийгмийн хамгааллын талд тэтгэвэр, тэтгэмж, бусад бүх асуудлыг нь шийдвэрлэх талд Нийгмийн хамгааллын атташе ажиллуулах гээд ийм ийм тэдэндээ туслах томоохон шинэчлэлийн, өөрчлөлтийн алхмуудыг хийнэ. Энэ дээр бид арга хэмжээ, асуудал бэлдэж байгаа.

Цаашдаа Гадаад яамны хувьд Элчин сайдын яамдын боловсон хүчнийг чадваржуулах, үнэхээр улсынхаа эрх ашгийг хамгаалах, улсаа төлөөлөх тэр ажлаа сайн хийх, дээр нь иргэдээ хамгаалах, иргэдээ ямар нэгэн зөрчлөөс сэргийлэх, тэднийхээ эрх ашгийг хамгаалах энэ үндсэн үүргээ Засгийн газрын мөрийн хөтөлбөрт заасны дагуу Гадаад харилцааны яам анхаарч ажиллах болно. Ер нь цаашдаа энэ гэрээ хэлэлцээр, визний асуудал,  чөлөөтэй зорчих асуудал дээр хамтарч ажиллая. Энэ дээр санал, бодлоо солилцож, Улсын Их Хурлаас тодорхой чиглэл, шийдвэр аваад, ерөөсөө өнөөдөр бүх орнуудтай гацчихаад байгаа гацаануудыг гаргаад, Их Хурал зоригтойхон шиг, үнэхээр зугатаж биш, зүтгэж ажиллая гэж яригдаж байгаа. Үнэхээр монголчууд маань эх орондоо ирж, эх орныхоо бүтээн байгуулалтад оролцох урсгал хөдөлгөөн нэмэгдэж байгаа. Дээрээс нь Монгол Улсын иргэн бүр эрдэнийн хувиа хүртэж байгаа, газраа хүртэх гэж байгаа, тийм учраас үнэхээр Монгол хүн дэлхий дээр Монгол хүн бүр Монгол улсынхаа элчин сайд байх ёстой гэдэг  энэ бодлогыг бид гадаад бодлогодоо тунхаглаж байгаа. Тэгээд үүнийг хэрэгжүүлэхийн төлөө хамтран ажиллах байх гэж найдаж байна. Бид тухайн үед гарах шийдвэрүүдэд дэмжиж ажиллаасай гэж хүсч байна. Баярлалаа.

З.Энхболд: - Хууль санаачлагчийн илтгэл болон Байнгын хорооны санал, дүгнэлттэй холбогдуулан асуух асуулт дууслаа. 

Одоо хууль санаачлагчийн илтгэл болон Байнгын хорооны санал, дүгнэлттэй холбогдуулан үг хэлэх гишүүн байвал нэрээ өгнө үү.

Баярцогт гишүүнээр үг тасаллаа.

Болор гишүүн үг хэлье.

Б.Болор: - Энэ асуудлыг дэмжиж байна. Энэ их олон жил яригдсан ийм асуудал байгаа. Энэ дээр ганц хоёр зүйл хэлэх гэсэн юм. Сая Батзандан гишүүний хэлсэнтэй санал нэг байгаа. Өнөөдөр манай гадаад харилцаа бол зөвхөн улс төрийн харилцаанаасаа илүү эдийн засгийн харилцаа руугаа орж, эдийн засгийн харилцаандаа гол анхаарлаа хандуулах цаг нь болсон байгаа юм. Ер нь хуучин хүйтэн дайны үед байсан шиг ийм харилцаа бол улс орнуудын хооронд байхгүй болсон учраас эдийн засгийн харилцаанд гол анхаарлаа тулгуурлаж,  шинэ залуу боловсон хүчнүүдээ гадагшаа томилж ажиллуулах нь зүйтэй гэж үзэж байна.

Мөн энд бас нэг юм нэмж хэлэхэд, сая Батзандан гишүүн ярилаа. Бусад орнуудтай визийн хөнгөвчлөх асуудал дээр Гадаад харилцааны яам нэлээн их анхаарах хэрэгтэй гэж ярьж байгаа. Үүнтэй санал нэг байна. Түншлэл, хамтын ажиллагааны хэлэлцээр гэж өнгөрсөн 4 жилийн хугацаанд маш их хүч хөдөлмөр гаргаж, үзэглэсэн ийм том хэлэлцээр байгаа, Европын холбоотой. Энэ бол Европын холбоотой эрх зүйн хэмжээнд  27 улстай шууд бүх салбарт харилцан, хамтран ажиллах ийм боломжийг нээж байгаа энэ хэлэлцээр байгаа. Энэ хэлэлцээрийг эцэслэн байгуулахын тулд Гадаад харилцааны яам хүчин чармайлт гаргаж ажиллаарай гэж хүсмээр байна. Энэ хэлэлцээрийг байгуулснаараа  тэр визийн хөнгөвчлөл зэрэг энэ асуудлууд ярихад нэлээн дөхөмтэй  болох юм гэдгийг бас энэ дашрамд Гадаад харилцааны яамныханд зөвлөмөөр байгаа юм. Түншлэл, хамтын ажиллагааны хэлэлцээрийг даруй байгуулж, энэ бол үзэглэсэн байгаа хэлэлцээр шүү дээ. Энэ хэлэлцээрийг даруй байгуулах талд Гадаад харилцааны яам хүчин чармайлт гаргаж, энэ хэлэлцээрээ өөрсдөө сайн үзэж, харж, Засгийн газрын хуралдаан дээр унасан сураг дуулдана билээ. Энэ бол зайлшгүй байгуулагдах ёстой хэлэлцээр юм байгаа. Би өөрөө энэ хэлэлцээрийг гардаж хийсэн хүний хувьд хэлж байгаа юм. Баярлалаа.

З.Энхболд: - Одонтуяа гишүүн үг хэлье.

С.Одонтуяа: - Энэ маш чухал хэлэлцээрийг батлах гэж байгаа юм байна. Энэ үнэхээр ард иргэдийнхээ Солонгос улсад чөлөөтэй зорчих, ер нь энэ бол Монголын бизнес эрхлэгчдэд ч гэсэн маш дөхөмтэй ийм зүйл байгаа. Нэгэнтээ Монгол Солонгосын зорчих асуудал яригдаж байгаа учраас нэг зүйлийг хэлмээр байна. Зөвхөн Гадаад харилцааны сайд биш, Хөдөлмөрийн сайд мөн Хүн ам зүй, нийгмийн хамгааллын сайдад хандаж хэлэхэд, Солонгост олноороо явж ажил хийж байгаа хүмүүсийн судалгааг авахад маш өндөр хувьтай гэр бүлийн салалт явагдаж байгаа.

Тийм учраас цаашдаа энэ гадаадад ажиллах хүч гаргахдаа бодлогоор гэр бүлийг дэмжсэн, гэр бүлээр нь явуулдаг ч юм уу? эсхүл үндэсний үйлдвэрлэлээ дэмжих зорилгоор монголд ажиллаж байсан үйлдвэрээс нь тодорхойлолт гаргуулж, тэр үйлдвэрийн үйл ажиллагааг цаашид дэмжих чиглэлээр хүмүүсээ сонгож явуулж байсан нь дээр байх. Энэ их баялагтай улс гэхэд бид нар залуучуудаа боолын хөдөлмөр эрхлэхээр явуулж байна. Тийм учраас энэ нь өөрөө гэр бүлийн цаашдаа хүн ам зүйн бодлогод маш том сөрөг нөлөө үзүүлж байгаа. 

Гадаад харилцааны сайдад хэлэхэд, манай монгол эмэгтэйчүүд олноороо солонгос хүмүүстэй гэр бүл болж байгаа. Зарим хүмүүс  очихоор нь паспортыг нь хураагаад авчихдаг, зарим нь үнэхээр хаашаа хэнд хандахаа мэдэхгүй, зарим нь хүртэл сэтгэцийн өвчтэй болж байгаа хүмүүс маш олон байгаа. Тийм учраас солонгосын гэр бүлийн яамнаас энэ эмэгтэйчүүдэд туслах маш олон байгууллагууд байдаг. Үүнийг ард иргэддээ маш сайн сурталчилж өгч байх хэрэгтэй. Тэнд байгаа элчин сайдын яамыг иргэдийнхээ төлөө ажилладаг ийм байгууллага болгох ёстой юм. Түүнээс манай иргэд бол элчин сайдын яам руу хандаад маш хүнд сурталтай байдаг. Уулзах хүмүүс нь олддоггүй, ялангуяа хараар ажиллаж байгаа хүмүүс эрх зүйн ямар нэгэн тусламж авахад маш хэцүү байдаг. Тийм учраас тэнд байгаа элчин сайдын яамны гол үүрэг бол тэнд байгаа иргэдийнхээ эрх ашгийг хамгаалахад туслах ёстой юм. Тийм учраас энэ сурталчилгааны ажлыг хийх ёстой. Ийм ажил гарвал ийм хүнд хандах ёстой, ийм байгууллагад хандах ёстой гэдгийг иргэд маань мэдэж байх ёстой. 

Тийм учраас энэ зүйлүүд дээр анхаараасай гэж хүсч байна.

С.Баярцогт: - Би энэ оруулж ирж байгаа хуулийн төслийг дэмжиж байгаа. Гадаад харилцааны яаманд хэд хэдэн зүйлийг хэлмээр байгаа юм. Солонгостой бид нар 90 онд их сүүлд дипломат харилцаа тогтоосон. Эдийн засаг, аялал жуулчлал, хөдөлмөрийн салбарт маш их хэмжээний харилцаатай. Тэгээд дипломат албан паспортоо визгүй болгочихсон. Өмнө нь хэлэлцээрийн үед энэ ерөөсөө визгүй болгоё,  монгол солонгос хоёрын хооронд гэдэг ийм асуудлыг ярьж байсан. Энэ удаа тодорхой хэмжээний дэвшил гараад визийн төлбөрөөс нь чөлөөлж байгаа юм байна.

Гадаад хэргийн сайдад ийм зүйл хэлмээр байна. Гадаадад ажиллаж байгаа элчин сайдын яамдын үнэлгээг үнэлэхдээ улс төрийн харилцаанаасаа илүү тухайн элчин сайд байх хугацаандаа эдийн засгийн харилцаанд нь ямар үр дүн, шинэ гэрээ хэлэлцээр, шинэ боломжуудыг энэ байх хугацаандаа ашиглав, гаргав гэдгээр нь. Дээрээс нь монголчууд ихээр зорчдог хэд хэдэн орны визийг нь маш их хөнгөлөлттэй болгоё гэдэг ийм асуудлыг монгол хүн гэдэг хөтөлбөртөө тусгасан. Энэ талаар Гадаад хэргийн сайдыг онцгой анхаарч ажиллаарай гэж хүсч байна.

Европын холбоо, АНУ, Япон, Солонгос, ер нь Солонгост ажиллаад хоёр талдаа визгүй болгох талд нь зогсолтгүй ажиллаарай гэж хүсч байна. Яагаад гэвэл энэ хэлэлцээрүүд их удаж байна. 2004-2008 оны Засгийн газрын үед Япон, Герман дээр  тодорхой төрлийн паспортуудыг визгүй болгох асуудал яригдаж байсан. Тэгээд 7-8 жил өнгөрчихөөд байхад үр дүн гарахгүй, ийм асуудлууд байгаад байна. Энэ энэ зүйлүүд дээр онцгой анхаарч ажиллаарай. Үүгээр нь элчин сайд, элчин сайдын яамны ажилтнуудын үнэлгээг гаргадаг нэг үзүүлэлт болгоорой гэж хүсч байна.

Мэдээж хэрэг, тухайн улс оронд ихээхэн хэмжээний монголчууд ажиллаж, амьдарч аялал жуулчлалаар очдог байгаа энэ нөхцөлд Улсын Их Хурал, Засгийн газрын зүгээс тэнд харин иргэдийнхээ эрх ашгийг хамгаалах асуудал дээр нь бид нар орон тоог нь нэмэгдүүлэх, үйл ажиллагааг нь хөнгөвчлөх, хоёр талдаа харилцан гэрээ хийх боломжийг нь илүү хүчтэй нэмэгдүүлнэ. Энэ нь өөрөө Монголын нэр хүндийг дэлхий нийтэд гаргах, олон улсын тавцанд нэр хүндтэй байлгахад их чухал үүрэг болно гэдгийг хэлэх гэсэн юм. Баярлалаа.

З.Энхболд: - Хууль санаачлагчийн илтгэл болон Байнгын хорооны санал, дүгнэлттэй холбогдуулан үг хэлж дууслаа.

Одоо хуулийн төслийг батлах санал хураалт явуулъя.

Байнгын хорооны саналаар ““Виз олгох нөхцөлийг хөнгөвчлөх тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын хэлэлцээр”-ийг соёрхон батлах тухай хуулийн төслийг баталъя гэсэн санал хураая.

Хуралдаанд оролцсон 39, зөвшөөрсөн 32, 82,1 хувийн саналаар дэмжигдэж байна.

““Виз олгох нөхцөлийг хөнгөвчлөх тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын хэлэлцээр”-ийг соёрхон батлах тухай хуулийн эцсийн найруулгыг сонсоё. 

Эцсийн найруулга дээр саналтай гишүүн байна уу. Байхгүй байна.

Эцсийн найруулгыг сонссонд тооцлоо.

Хэлэлцээр батлагдаж байна. Эхний асуудал дуусч байна, ажлын хэсэг явж болно.

Хоёр. Аймаг, сум, дүүргийн иргэдийн төлөөлөгчдийн Хурлын сонгуулийн тухай хуульд нэмэлт оруулах тухай хуулийн төсөл (хэлэлцэх эсэх)
Хууль санаачлагчийн илтгэлийг Улсын Их Хурлын гишүүн Гончигдорж танилцуулна.  Гончигдорж гишүүнийг индэрт урьж байна. 

Р.Гончигдорж: - Улсын Их Хурлын дарга, эрхэм гишүүд ээ

Аймаг, сум, дүүргийн иргэдийн төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийг санаачилж та бүхэнд өргөн танилцуулж байна. Уг хуулийг сонгуулийн холимог хэлбэрээр буюу хувь тэнцүүлэх болон нэг буюу олон мандаттай олонхи мажоратар хэлбэрээр явуулахаар заасан. Ингэхдээ суурь зарчим нь засаг захиргааны нэгж бүрээр, иргэдийн төлөөлөгчдийн Хурал төлөөлөлтэй байх зарчмыг баталсан билээ.

Аймаг, сум, дүүргийн иргэдийн төлөөлөгчдийн Хурлын сонгуулийн тухай хуулийн 4.12-т заасны дагуу нийслэлийн дүүрэг бүрт хувь тэнцүүлэх болон нэг болон олон мандаттай, олонхи мажоратар  хэлбэрээр сонгох төлөөлөгчдийн тоог тогтооход нийслэлийн Баянзүрх дүүрэгт нийт 41 иргэдийн төлөөлөгчдийн Хурлын төлөөлөгчтэй байх ба түүний  14 нь хувь тэнцүүлэх хэлбэрээр,  27 нь хороодоос сонгогдох бас Баянзүрх дүүрэгт 28 хороотой тул нэг хороо төлөөлөгчгүй байхаар болж байна. Түүнчлэн энэхүү тооцоог Сонгинохайрхан дүүргийн хувьд гаргахад 14 төлөөлөгч нь хувь тэнцүүлэх хэлбэрээр,  27 төлөөлөгчийг  27 хорооноос сонгох ба уг дүүрэг нь  32 хороотой байгаа гэж тооцвол 5  хороо төлөөлөгчгүй байхаар байна.

Иймд уг асуудлыг нэг мөр болгож шийдвэрлэх зайлшгүй шаардлагатай байгаа учраас Аймаг, сум, дүүргийн иргэдийн төлөөлөгчдийн Хурлын сонгуулийн тухай хуульд зохих нэмэлт, өөрчлөлтийг оруулж байгаа юм. 

Энд бас эрхэм гишүүдээсээ  уучлалт гуйхад тухайн хуульд  мандатын тоог тогтооход нийт мажоратар мандатыг хороодын тоонд хуваасан хэсэг нь бүхэл ногдохгүй байх тохиолдлыг дутуу тооцоолсон. Хуваахад тэр нь тэгтэй тэнцүү байвал энэ яахав гэсэн зохицуулалт орхигдсоноос ийм нөхцөл байдал бий болсон. Тухайн үед хуулийг хэлэлцэж байх үед тийм тохиолдол гарахааргүй статистик байсан нь бас энд нөлөөтэй байсан юм. Тийм учраас та бүхэнд төвөг удаж, хуулийн нэмэлтийг санаачилж, батлуулахаар оруулж байгаадаа хүлцэл өчиж байна.

Энэ нэмэлт зайлшгүй шаардлагатай хийх ёстой болж байгаа юм. Яг үүнтэйгээ холбогдуулаад өнөөдөр тохиолдол байхгүй байгаа ч гэсэн мөн 14.1.1 дэх заалтад мөн  сумын төлөөлөгчдийг сонгох хувилбар дотор ийм болзошгүй нөхцөл байдлыг өөрчилж тогтоосон хэлбэрээ бас нэг мөр хуульчилж заасан болно.

Анхаарал тавьсанд баярлалаа.

З.Энхболд: - Р.Гончигдорж гишүүнд баярлалаа. Төрийн байгуулалтын байнгын хорооны санал, дүгнэлтийг Улсын Их Хурлын гишүүн Бурмаа танилцуулна. Бурмаа гишүүнийг индэрт урьж байна.

Р.Бурмаа: - Улсын Их Хурлын дарга, эрхэм гишүүд ээ, 
Аймаг, сум, дүүргийн иргэдийн Төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийг Улсын Их Хурлын гишүүн Р.Гончигдорж санаачлан боловсруулж Улсын Их Хуралд 2012 оны 09 дүгээр сарын 17-ны өдөр өргөн мэдүүлсэн билээ.

Төрийн байгуулалтын байнгын хороо 2012 оны 09 дүгээр сарын 18-ны өдрийн хуралдаанаараа дээрх хуулийн төслийг хэлэлцээд дараах санал, дүгнэлтийг чуулганы нэгдсэн хуралдаанд танилцуулж байна.

Аймаг, сум, дүүргийн иргэдийн Төлөөлөгчдийн Хурлын сонгуулийн тухай хуулиар сонгуулийг холимог хэлбэрээр буюу хувь тэнцүүлээх болон нэг ба олон мандаттай олонх /мажоратар/-ын хэлбэрээр явуулахаар зааж, засаг захиргааны нэгж  бүрээр иргэдийн төлөөлөгчдийн хурал төлөөлөлтэй байх зарчмыг  баримталсан байхад засаг захиргааны зарим нэгжид уг шаардлага хангагдахгүй байгаа учраас уг асуудлыг нэг мөр шийдвэрлэх зохицуулалтыг   хуульд нэмж оруулах зорилгоор энэхүү хуулийн төслийг боловсруулсан байна.

Аймаг, сум, дүүргийн иргэдийн Төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийн хэлэлцэхийг Байнгын хорооны хуралдаанд оролцсон гишүүдийн олонх дэмжлээ.

Улсын Их Хурлын эрхэм гишүүд ээ,

Аймаг, сум, дүүргийн иргэдийн Төлөөлөгчдийн Хурлын сонгуулийн тухай  хуульд  нэмэлт оруулах тухай хуулийн төслийн хэлэлцэх эсэх асуудлаар гаргасан Төрийн байгуулалтын байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

З.Энхболд: - Бурмаа гишүүнд баярлалаа.  Хууль санаачлагчийн илтгэл болон Байнгын хорооны санал, дүгнэлттэй холбогдуулан саналтай гишүүд байна уу.

Саналтай гишүүн алга байна.

Одоо хуулийн төслийн хэлэлцэх эсэх асуудлаар санал хураая. 

Байнгын хорооны саналаар Аймаг, сум, дүүргийн иргэдийн Төлөөлөгчдийн Хурлын сонгуулийн тухай  хуульд  нэмэлт оруулах тухай хуулийн төслийг хэлэлцэх нь зүйтэй гэсэн саналын томъёоллоор санал хураая.

Хуралдаанд оролцсон 38, зөвшөөрсөн 29, 76,3 хувийн саналаар хуулийн төслийг хэлэлцэх нь зүйтэй гэж үзлээ.

Хуулийн төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүллээ.

Гурав. Аймаг, сум, дүүргийн иргэдийн төлөөлөгчдийн Хурлын 2012 оны ээлжит бус сонгуульд техник хэрэгсэл хэрэглэх тухай Улсын Их Хурлын тогтоолын төсөл

Төрийн байгуулалтын байнгын хорооны санал, дүгнэлтийг Улсын Их Хурлын гишүүн Бурмаа танилцуулна. Бурмаа гишүүнийг индэрт урьж байна. 

Р.Бурмаа: - Улсын Их Хурлын дарга, эрхэм гишүүд ээ

Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуулийн 22 дугаар зүйлийн 22.1-д заасныг баримтлан  Аймаг, сум, дүүргийн иргэдийн Төлөөлөгчдийн Хурлын 2012 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолын төслийг Сонгуулийн ерөнхий хорооноос боловсруулж Улсын Их Хуралд 2012 оны 09 дүгээр сарын 03-ны өдөр оруулсан байна.  
Төрийн байгуулалтын байнгын хороо 2012 оны 09 дугаар сарын 17-ны өдрийн хуралдаанаараа дээрх тогтоолын төслийг хэлэлцээд дараах санал, дүгнэлтийг чуулганы нэгдсэн хуралдаанд танилцуулж байна.   
Сонгуулийн автоматжуулсан системийн тухай хуулийн 6 дугаар зүйлд Сонгуулийн автоматжуулсан системийг хэрэглэх, ашиглах талаарх Улсын Их Хурлын бүрэн эрхийг хуульчилсан бөгөөд мөн зүйлийн 6.1.1-д “Сонгуулийн автоматжуулсан системийг сонгуульд хэрэглэх талаар шийдвэр гаргах;” гэж  заасан байх тул Аймаг, сум, дүүргийн иргэдийн Төлөөлөгчдийн Хурлын 2012 оны ээлжит сонгуульд сонгогчийн бүртгэлийн үйл ажиллагаанд бүртгэлийн техник хэрэгсэл, санал авах, тоолох үйл ажиллагаанд “New Image Cast” автоматжуулах техник хэрэгсэл хэрэглэхийг зөвшөөрөх нь зүйтэй гэж Байнгын хорооны хуралдаанд оролцсон гишүүд үзлээ.  
 Аймаг, сум, дүүргийн иргэдийн Төлөөлөгчдийн Хурлын 2012 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолын төслийг дэмжиж, нэгдсэн хуралдаанаар хэлэлцүүлэх талаар Байнгын хорооны хуралдаанд оролцсон гишүүд санал нэгтэй байлаа.  
 
Улсын Их Хурлын эрхэм гишүүд ээ,
 
Аймаг, сум, дүүргийн иргэдийн Төлөөлөгчдийн Хурлын 2012 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолын төслийн талаарх Төрийн байгуулалтын байнгын хорооны санал, дүгнэлтийг хэлэлцэж, уг төслийг баталж өгөхийг Та бүхнээс хүсье. 
Анхаарал тавьсанд баярлалаа.
З.Энхболд: - Р.Бурмаа гишүүнд баярлалаа. 

 Байнгын хорооны санал, дүгнэлттэй холбогдуулан асуулттай гишүүд байна уу?  Баасанхүү гишүүн асууя.

О.Баасанхүү: - Нэг асуулт байна. Орон нутгийн сонгууль 11 сарын 21-нд явах гэж байна. Тэгээд өвлийн цагаар, ний нуугүй хэлэхэд оройтож явж байгаа. Энэ маань автоматжуулсан төхөөрөмж орж байгаатай шууд холбоотой гэж ойлгож болох уу? яагаад вэ гэхээр,  Улсын Их Хуралд ашигласан автоматжуулсан систем хүрэхгүй  байгаа учраас сумдуудыг хангахын тулд ингэж дахиж ийм зүйл оруулж байна уу? ямар утгатай байна вэ? 

Хоёрдугаарт, нэг удаа ашиглаад орхих асуудал юм уу? энэ их зардал мөнгөний асуудал яах вэ? өөрөөр хэлбэл, аль болох эртхэн шиг сонгуулиа хийе гэж бодвол заавал ингэх шаардлага байсан уу гэсэн ийм асуулт байна.

З.Энхболд: - Ажлын хэсгийг танилцуулъя. Н.Лувсанжав дарга орж ирж байгаа гэсэн, Сонгуулийн ерөнхий хорооны дарга, Содномцэрэн- Сонгуулийн ерөнхий хорооны нарийн бичгийн дарга, Баяндүүрэн- Сонгуулийн ерөнхий хорооны ажлын албаны дарга. 

Баасанхүү гишүүний асуултад Бакей гишүүн хариулъя. Шаардлагатай бол Сонгуулийн ерөнхий хороо нэмээрэй.

А.Бакей: - Ер нь орон нутгийн сонгуулийг явуулах хугацааны хувьд жаахан оройтож байгаа нь үнэн. Тэгэхдээ энэ бол зөвхөн  энэ автоматжуулсан систем ашиглахтай холбоотойгоор хугацаа ингэж оройтож байна гэж тайлбарлах нь өрөөсгөл ойлголт болно. Энэ ямар нэгэн хэмжээгээр үүнтэй холбоотой. Хамгийн гол нь энэ хуулийг хэлэлцэх явцад бид нар цаг их алдсан. Зарчмын зөрүүтэй зарим асуудлуудаар намуудын бүлэг, Улсын Их Хурлын гишүүдийн зүгээс нэлээд удаашралтай явж батлагдсантай холбоотойгоор энэ хугацаа алдаж байгаа.

Хоёр дахь асуудлын хувьд автоматжуулсан системийн санал тоолох машиныг нэг удаа ашиглаад хаячих зүйл бишээ. Энэ дараа дараагийн бүх сонгуульд ашиглагдаад явна. Ерөнхийлөгчийн сонгуульд бас ашиглагдана. Ер нь энэ дашрамд хэлэхэд, сонгогчдын саналыг гараар биш автомат машин, техник хэрэгслээр тоолох болсон нь олон талын ач холбогдолтой болсон. Энэ дэвшлийг бид цаашдаа бүх шатны сонгуульд хэрэглээд явна.

Ч.Содномцэрэн: - 11 сарын 21-нд явуулна гэдэг зөвхөн автоматжуулалттай холбоотой биш. Сонгууль зохион байгуулах ажилтай холбоотой гэж ойлгож болно. Эхний ээлжинд бид  хэсэг байгуулах, аймаг, дүүргийн сонгуулийн хороог байгуулах, сумын сонгуулийн хороо байгуулах гээд энэ бол тодорхой хугацаатай. Улсын Их Хурлын сонгуультай харьцуулбал энэ бол аймаг, сум, дүүргийн иргэдийн хурлын сонгуулийн хууль бол хугацааны хувьд маш шахуу болж байгаа. Хороодыг байгуулах хугацаа өөрөө их богино хугацаанд байгуулагдах, жишээлбэл хэсэг гэхэд л 9 сарын 17-ноос өмнө байгуулахаар хуульчлагдсан байгаа юм. Хэсэг байгуулах. Ингээд цаашаа хугацаа маш  их шахуу явж байгаа юм. 9 сарын 27-ноос өмнө аймаг, дүүргийн сонгуулийн хороо байгуулагдана. Ингээд сумын сонгуулийн хороо, тэгээд нам, эвсэл нэр дэвшүүлнэ. Ингээд бүгд хугацаатай. Энэ хугацааг шахаж, шахаж бүх хугацаа чинь  60  хоногт л багтаж байгаа юм. Үүнийг зөвхөн автоматжуулалттай холбож ойлгож болохгүй, сонгогчдын нэрийн жагсаалтыг гаргах гээд Шүүхийн шийдвэр гүйцэтгэх ерөнхий газар, Улсын дээд шүүх гээд харъяа, харъяа байгууллагынхаа шугамаар сонгогчдын нэрийн жагсаалтыг гаргадаг хугацаатай. Энэ бүгдийг зохион байгуулалтын хугацааны хувьд аваад үзэхэд 60 хоногт маш шахуу ажиллах график гарч байгаа юм.

З.Энхболд: - Байнгын хорооны санал, дүгнэлттэй холбогдуулан асуух асуулт дууслаа.

Байнгын хорооны санал, дүгнэлттэй холбогдуулан үг хэлэх гишүүн байвал нэрээ өгнө үү.

Үг хэлэх гишүүн алга байна.

Тогтоолын төслийг батлах санал хураалт явуулъя.

Тогтоолын төсөл тараагдсан байгаа уншиж өгөх шаардлагатай юу? Болж байна уу? 

Аймаг, сум, дүүргийн иргэдийн Төлөөлөгчдийн Хурлын 2012 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолыг баталъя гэсэн санал хураалт явуулъя.

Хуралдаанд оролцсон 39, зөвшөөрсөн 32, 82,1 хувийн саналаар тогтоол батлагдлаа. 

Энэ тогтоолын эцсийн найруулга дээр саналтай гишүүд байна уу? 

Алга байна. Эцсийн найруулгыг сонссонд тооцлоо.

Тогтоол эцсийн байдлаар батлагдлаа. Ажлын хэсэг явж болно.

Дөрөв. Зардлын хэмжээг батлах тухай Улсын Их Хурлын 
тогтоолын төсөл.

Төрийн байгуулалтын байнгын хорооны санал, дүгнэлтийг Улсын Их Хурлын гишүүн Батцэрэг танилцуулна. 

Н.Батцэрэг гишүүнийг индэрт урьж байна.

 Н.Батцэрэг: - Улсын Их Хурлын дарга, эрхэм гишүүд ээ,

"Сонгуулийн зардлын хэмжээг тогтоох тухай" Улсын Их Хурлын тогтоолын төслийг хэлэлцүүлэхээр 2012 оны 9 дүгээр сарын 17-ны өдөр Сонгуулийн Ерөнхий хорооноос Улсын Их Хуралд саналаа оруулсан билээ.

Төрийн байгуулалтын байнгын хороо 2012 оны 9 дүгээр сарын 17-ны өдрийн хуралдаанаараа дээрх тогтоолын төслийг хэлэлцэв.

            Аймаг, сум, дүүргийн Иргэдийн төлөөлөгчдийн Хурлын сонгуулийн тухай хуулийн 10 дугаар зүйлийн 10.1 дэх хэсэг, Сонгуулийн ерөнхий хорооны саналыг үндэслэн уг тогтоолын төслийг боловсруулжээ.

Байнгын хорооны хуралдаан дээр Улсын Их Хурлын гишүүн С.Баярцогт  уг тогтоолын төслийн 1 дэх хэсэгт "Сонгуулийн ерөнхий хороогоор дамжуулан санхүүжүүлэх зардлын хэмжээ" гэж өөрчлөн найруулах санал гаргаж хуралдаанд оролцсон гишүүд санал нэгтэй дэмжив.

"Сонгуулийн зардлын хэмжээг тогтоох тухай" Улсын Их Хурлын тогтоолын төслийг хэлэлцэхийг Байнгын хорооны хуралдаанд оролцсон гишүүд санал нэгтэй  дэмжиж, Улсын Их Хурлын чуулганы нэгдсэн хуралдаанд оруулах нь зүйтэй гэж үзлээ.   

            Улсын Их Хурлын эрхэм гишүүд ээ,

"Сонгуулийн зардлын хэмжээг тогтоох тухай" Улсын Их Хурлын тогтоолын төслийн талаар Төрийн байгуулалтын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.

 
Анхаарал тавьсанд баярлалаа.

З.Энхболд: - Байнгын хорооны санал, дүгнэлттэй холбогдуулан асуулттай  гишүүд байвал нэрээ өгнө үү.

Асуулттай гишүүд алга байна. 

Байнгын хорооны санал, дүгнэлттэй холбогдуулан үг хэлэх гишүүн байна уу? 

Үг хэлэх гишүүн алга байна.

Тогтоолын төслийг батлах санал хураалт явуулъя. Тогтоолын төслийг та бүхэнд тараасан байгаа. 

"Сонгуулийн зардлын хэмжээг тогтоох тухай" Улсын Их Хурлын тогтоолыг баталъя гэсэн санал хураалт явуулъя. 
Хуралдаанд оролцсон 39, зөвшөөрсөн 33, 84,6 хувийн саналаар тогтоол батлагдлаа. 

Энэ тогтоолын эцсийн найруулга дээр саналтай гишүүд байна уу? 

А.Бакей гишүүн санал хэлье. 

А.Бакей: - Энэ тогтоолын 2 дугаар заалтны тоог саяар нарийвчилсан байна. Нэгдүгээр заалтан дээр саяар биш, ёсоороо бүгдийг нь бичсэн тоог нь. Үүнтэй холбогдуулж саяар нарийвчилсан учраас ар талын тоонууд нь орхигдчихож. Жишээлбэл, эхнийх нь дээр дурдсан нийт зардлын гээд 3 миллиард 779 сая 400 мянга гэдгийн 400 мянга нь үлдсэн байх жишээтэй. Дараа нь 116 сая 320836, дараа нь 1 миллиард 410 сая 310 мянга гээд. Наад талын  нарийвчлалыг саяар биш, ар талдаа нарийвчилсан жагсаалт нь байж байгаа, угаасаа. Бүтнээр нь авахаар найруулаад хийчих хэрэгтэй байна.

З.Энхболд: - Тэгээд ямар санал байна?

А.Бакей: - Ар талын саяар биш, бүтнээр нь бичье гэж байгаа, хоёрдугаар заалтны тоонуудыг нь.

З.Энхболд: - Редакци дээрээ хийчих үү? 

А.Бакей: - Редакци дээрээ хийчихье, бүтэн тоогоор.

З.Энхболд: - Энд төгрөгөөр л байна. 

А.Бакей: - Сая төгрөгөөр гээд биччихсэн. Түүнийг төгрөгөөр болгоё гэж байгаа юм.

З.Энхболд: - Батлагдах гэж байгаа нь хүснэгт шүү дээ.

А.Бакей: - Тогтоол дээр би ярьж байгаа л даа.

З.Энхболд: - Тогтоолын текстэн дээр үү? 

А.Бакей: - Тогтоолын текстын хоёрдугаар заалт дээр. 

З.Энхболд: - Дээрхтэйгээ адилхан болгоё гэж байгаа юм байна шүү дээ.

А.Бакей: - Тийм

З.Энхболд: - Тогтоолын төслийн тексийн хоёрдугаар заалт дээр тоог сая гэдгийг төгрөгөөр гэж нэгдүгээр заалттай адилхан болгоё гэж байгаа юм байна. 

Тогтоол өнөөдрөөс мөрдөгдөнө шүү дээ. Дагаж мөрдөх хугацааг өнөөдрөөр. Санал хураагдсан.

Бакей гишүүний гаргасан редакцийн саналтайгаар саналыг сонссонд тооцлоо. Редакциа дэмжлээ.

Тогтоол батлагдлаа.

Тавдугаар асуудлын материал тараагдаагүй байна гээд байх юм. Мөрийн хөтөлбөрийн, хаанаа явж байна вэ? хүлээгдэх үү? 

Тавдугаар асуудлын материалыг иртэл Зургадугаар асуудлыг хэлэлцэж байя. 

Олон нийтийн радио телевизийн үндэсний зөвлөлийн зарим гишүүнийг томилох тухай асуудлыг хэлэлцье.

Одоогоор Олон нийтийн радио телевизийн үндэсний зөвлөлийн 8 гишүүний бүрэн эрхийн хугацаа нь дуусаад байгаа. 

Нэр дэвшигчид нь байхгүй гэнээ. 8 хүн наймуулаа ирээгүй байна гэж байна.

Ээлжит чуулганаар хэлэлцэх асуудлаа Тавдугаар асуудал болгоод хэлэлцье. 

Тав. Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төсөл

Төрийн байгуулалтын байнгын хорооны санал, дүгнэлтийг Байнгын хорооны дарга Бакей танилцуулна. Бакей гишүүнийг индэрт урьж байна. 

А.Бакей: - Улсын Их Хурлын дарга, эрхэм гишүүд ээ,
Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг Төрийн байгуулалтын байнгын хороо 2012 оны 9 дүгээр сарын  17-ны өдрийн хуралдаанаараа хэлэлцлээ.
Уг тогтоолын төслийг боловсруулахаар төсөл санаачлагчдаас саналыг урьдчилан авахад Монгол Улсын Ерөнхийлөгч 20, Засгийн газар 96, Байнгын хороод 48, Улсын Их Хурал дахь намын бүлгүүдээс 31 нийт 195 төсөл хэлэлцүүлэхээр санал ирүүлснээс 11 төслийг Улсын Их Хурлын 2012 оны намрын ээлжит чуулганаар хэлэлцэх асуудлын  дараалалд тусгаад байна. 

Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг Монгол Улсын Их Хурлын тухай хуулийн 15 дугаар зүйлийн 15.2-т заасныг баримтлан боловсруулсан болно. 
Байнгын хорооны хуралдаанаар хэлэлцэж буй асуудалтай холбогдуулан асуулт, санал гараагүй бөгөөд Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг хэлэлцэх нь зүйтэй гэж  хуралдаанд оролцсон гишүүд санал нэгтэй дэмжсэн болно.
Улсын Их Хурлын эрхэм гишүүд ээ,
Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийн талаар Төрийн байгуулалтын байнгын хорооноос гаргасан санал, дүгнэлтийг хэлэлцэн  шийдвэрлэж өгөхийг Та бүхнээс хүсье.    
Анхаарал тавьсанд баярлалаа.
З.Энхболд: - Байнгын хорооны санал, дүгнэлттэй холбогдуулан асуух асуулттай гишүүд нэрээ өгнө үү.

Оюунгэрэл гишүүнээр асуултаа тасалъя.

Батзандан гишүүн

Ж.Батзандан: - 2012 оны намрын ээлжит чуулганаар хэлэлцэх асуудлын жагсаалтыг харж байна. Бид шинэчлэлийн Засгийн газар гэж өөрсдийгөө нэрлээд байгаа. Биднийг шинэчлэл хийгээсэй билээ, өөрчлөлт хийгээрэй гэж сонгогчид Ардчилсан намд, Шударга ёс эвсэлд итгэл үзүүлсэн байгаа. Гэтэл өнөөдөр 2012 оны намрын чуулганаар хэлэлцэх   асуудлын жагсаалтыг харж байхад дийлэнх олонхи нь өмнөх Засгийн газрын оруулж ирсэн хуулийн төслүүд байна. Дийлэнх олонхи нь өмнөх парламентад сууж байсан, одоо энэ парламентад байхгүй сонгогчдын итгэлийг хүлээж чадаагүй нөхдүүдийн оруулсан саналууд явж байна. Бид эргэж харах ёстой юм болов уу гэж бодож байна. Иргэдийн саналыг, дэмжлэгийг авч чадаагүй Улсын Их Хурлын гишүүдийн оруулсан энэ хуулийн төслүүдийг би бол буцаамаар байна. Ардчилсан нам шинэчлэгч нам юм уу? хуучны мартагдсан улиг болсон уламжлалыг үргэлжлүүлдэг нам юм уу гэдгийг харуулах ёстой гэж би бодож байна.

Өнөөдөр бид шинэчлэгчид юм бол энэ хуучны буруу тогтолцоог зогсоох ёстой, өөрчлөх ёстой гэж хэлмээр байна. Ер нь Монголын төрийн тогтолцоонд манай эдийн засгийн тогтолцоонд манай нийгмийн салбар болгон дампууралд хүрчихээд байгаа гэдгийг харах хэрэгтэй. Ардын намын нөхдүүдийн оруулж ирсэн энэ хуулийн төслүүдийг 2012 оны намрын чуулганаар хэлэлцэх шаардлагагүй гэж би хэлмээр байна. Яагаад энэ Ардын намынханд Ардын намын Монголыг дампууруулсан тэр улс төрчдөд хариуцлага тооцож, улс төрчид тэд нарыг унагасан. Тэр хүмүүсийн оруулж ирж байгаа энэ дампуу хуулийн төслүүдийг энэ  2012 оны намрын ээлжит чуулганаар хэлэлцэх асуудлын жагсаалтаас хасах саналтай байна.

З.Энхболд: - Бакей гишүүн хариулъя.

А.Бакей: - Ер нь энэ жагсаалтыг гаргахдаа бид бас тодорхой зарчмыг баримталсан.  Хуулийн хүрээнд. Нэгдүгээрт, өргөн мэдүүлээгүй боловч холбогдох хуулиар шууд хэлэлцээд явахаар тухайн хуулиудад заасан хууль, тогтоолын төслүүдийг энд зайлшгүй тусгасан байгаа. Жишээлбэл, Монгол Улсын 2013 оны төсвийн тухай хуулийн төсөл гэхэд өргөн мэдүүлээгүйгээс нь хамаарахгүйгээр хэлэлцээд явах ёстой, хуулийн заалттай. Нөгөө дэх нь Улсын Их Хуралд өргөн мэдүүлэгдсэн болон хэлэлцүүлгийн шатанд байгаа төслүүдээс холбогдох Байнгын хороодоос тодорхой санал авсан. Намын бүлгүүдээс санал авсан, үүнийг үндэслэж байгаад хамгийн гол асуудлуудыг энд тусгасан гэдгийг хэлэх хэрэгтэй. Мөн Ерөнхийлөгчийн Тамгын газраас санал авсан. Засгийн газрын Хэрэг эрхлэх газраас бас санал авсан.

Дээр нь гурав дахь баримталж байгаа зарчим бол өргөн мэдүүлээгүй боловч Монгол Улсын Засгийн газрын 2012-2016 оны үйл ажиллагааны хөтөлбөрийг хэрэгжүүлэх шаардлагатай эрх зүйн орчныг бүрдүүлэх чиглэлээр нэн тэргүүнд хэлэлцэх хуулиуд энд орох ёстой. 

Энд бусад гэсэн хэсэг байгаа. Тэр хэсэгт нь тухайн үнэхээр эрс шинэчлэлийн бодлоготой уялдаад хуулийн төсөл нь хуулийн хугацаанд өргөн баригдаад бэлэн болчихвол үүнийг хэлэлцэхэд бэлэн байна.

Урьд нь өргөн баригдсан хуулиудын хувьд бид Байнгын хороонд судалж байгаа. Нийтдээ 30-аад хуулийн төсөл байгаа. Үүнийг Хууль зүйн байнгын хороон дээр эцсийн байдлаар шийдээд, буцаах асуудлыг хийх ёстой. Үүнийг судалж байгаа. Энд тусгагдсан хуулиуд зайлшгүй энэ намрын чуулганд орох ёстой ийм зүйлүүд байгаа шүү.

З.Энхболд: - Л.Эрдэнэчимэг гишүүн асууя.

Л.Эрдэнэчимэг: - Сургуулийн өмнөх боловсролын тухай хуульд нэмэлт, өөрчлөлт оруулах тухай  хуулийн төслийг Ганбаатар гишүүн бид хоёр боловсруулаад одоо Засгийн газраас санал авахаар маргаашнаас оруулахаар бэлтгэж байна. Тэгэхээр энэ төсөл маань өөрөө энэ Засгийн газрын эрс шинэчлэлийн бодлоготой дүйцсэн ийм хуулийн төсөл байгаа. Яагаад вэ гэхээр өнөөдөр Сургуулийн өмнөх боловсролд хамрагдаж чадахгүй  60 мянган хүүхэд Монгол Улсад байгаа. Тэгэхээр бид Засгийн газрын мөрийн хөтөлбөрт оруулж өгсөн байгаа.  Цэцэрлэгийн хүрэлцээг нэмэгдүүлэхэд өдөр өнжүүлэх хүүхэд хөгжүүлэх төвүүдийг байгуулна гэсэн чиглэлээр бид мөрийн хөтөлбөрт оруулсан байгаа. Энэ намрын чуулганд бид нар энэ хуулийнхаа төслийг оруулж чадахгүй юм бол энэ  60 мянган хүүхдийн 30 мянган хүүхдийг хамруулчих тийм боломжтой хуулийн төсөл байгаа учраас үүнийг заавал оруулах шаардлагатай байгаа юм. Тэгэхээр үүнийг энэ тогтоол руу оруулах ямар боломж байгаа юм бол? 

А.Бакей: - Энэ хуулийн хугацаанд буюу дараагийн  намрын ээлжит чуулган эхлэхээс наана бэлэн болсон хуулийн төслийг хуулийн үзэл баримтлал, танилцуулгын хамт холбогдох газраас саналыг нь аваад өргөн барьсан тохиолдолд энэ жагсаалтын  12-т байгаа бусад гэдэг тэр ангилалд багтаагаад энэ хуулийн төслийг намрын чуулганд хэлэлцүүлэх боломж байгаа.

З.Энхболд: - Ганбаатар гишүүн асууя.

С.Ганбаатар: - Эрдэнэчимэг гишүүнтэй санал нэг байна. Сургуулийн өмнөх боловсролын салбарын хүртээмж үнэхээр тааруу байгааг нийгэм даяараа мэдэж байгаа. Үүнийг намрын чуулганаар цэцэрлэгийн насны хүүхдүүдийг 2-5 нас, бид бол 0-1 насныхыг хүртэл хамруулах тийм боломж, бололцоог судалж байгаа. Энд зайлшгүй хэлэлцэх асуудалд сургуулийн өмнөх боловсролын салбарын цэцэрлэгийн хүртээмжийг дээшлүүлэх энэ хуулийн төслийг оруулж өгөх боломж байна уу гэдгийг давхардуулж асуухаар болж байна.

Хоёрдугаарт, иргэний эрүүл мэндийн даатгалын хууль их олон жил дуншиж явж байгаа. Эрүүл мэндийн үйлчилгээ ямар тааруу, ямар муу байгаа вэ гэдгийг бид бүгдээрээ мэдэж байгаа. Энэ бол Эрдэнэ гишүүн болон холбогдох бусад гишүүд нэлээд олон  саналууд орсон. Одончимэд гишүүн ч гэсэн энэ дээр явж байгаа, их олон санал явсан. Үүнийг зайлшгүй  хэлэлцэх асуудалд оруулж өгөх  боломж байна уу? 

Гуравдугаарт, энэ Засгийн газраас, энэ Улсын Их Хурлаас хүмүүс ажлын байр, үйлдвэрлэлийг хамгийн  ихээр хүсч байгаа. Үйлдвэрлэл, ажлын байртай холбоотой, гангийн үйлдвэртэй холбоотой, боловсруулах үйлдвэртэй холбоотой  энэ асуудлууд яг энэ зайлшгүй хэлэлцэх асуудлын жагсаалтад тэр бүр ороогүй байна. Үүнийг тэргүүн эгнээнд нь тавьж өгөх талд  Бакей гишүүнээс, Төрийн байгуулалтын байнгын хорооноос оруулах тийм боломж бололцоог судалж үзээч, боломж байна уу гэдгийг асууж байна. 

З.Энхболд: - Бакей гишүүн хариулъя.

А.Бакей: - Эхний асуултын хувьд би түрүүн хариулсан. Хуулийн төсөл орж ирсэн бол энэ бол та бүхнээс шалтгаална. Хуулийн төслийг иж бүрэн хугацаанд боловсруулаад өргөн барих юм бол дараалалд оруулаад цааш нь аваад явчих бололцоо байгаа, бусад гэдэг ангиллаар. 

Иргэний эрүүл мэндийн даатгалын тухай хуулийн төслийн хувьд ч гэсэн  зарим гишүүд урьд нь санал хэлж байсан. Урьд нь өргөн баригдаж байсан байна. Энэ Нийгмийн бодлого, боловсрол, соёл, шинжлэх ухааны байнгын хорооны шугамаар ч гэсэн ийм санал ирсэн. Тэгэхдээ үүнийг бусад гэдэг ангиллаар мөн хэлэлцүүлээд явж болно гэж бид үзэж байгаа. 

Үйлдвэрлэлийг хөгжүүлэх, ажлын байр бий болгохтой холбоотой тэргүүн ээлжинд хэлэлцэх ёстой асуудлуудын хувьд яах аргагүй үүнийг шинэ Засгийн газрын мөрийн хөтөлбөрийн томоохон зорилтуудыг хэрэгжүүлэх эрх зүйн орчныг бүрдүүлэх асуудлыг бид чухалчилж үзэх болно. Баярлалаа.

З.Энхболд: - Ц.Оюунгэрэл гишүүн асууя.

Ц.Оюунгэрэл: - Их Хурлын даргад баярлалаа. Энэ Улсын Их Хурлын намрын чуулганаар хэлэлцэх асуудалд  оруулах саналаа өгнө үү гэж манай намын бүлгээс дөнгөж Их Хурал эхлэнгүүт санал асуусан юм. Энэ саналын дагуу Улсын Их Хурлын гишүүн Болд бид хоёр Газар хувьчлах тухай хуулийг намрын чуулганд өргөн барьж оруулна гээд саналаа бичгээр өгсөн байгаа. Тэгээд энэ санал маань яагаад ч юм бэ, намын бүлгийн жагсаалт дотор ч харагдахгүй, Эдийн засгийн байнгын хорооны жагсаалтад ч харагдахгүй байна. Газар хувьчлах тухай хууль жагсаалтад ерөөсөө ороогүй байна. Гэтэл бид хоёр  Газар хувьчлах тухай хуульд ажиллах хуульчдаа томилоод, гэрээгээ хийлгээд, одоо Газар хувьчлах тухай хуулийн төслөө энэ долоо хоногт багтаад Засгийн газраас санал авахаар хүргүүлэхээр одоо эхний хувилбар нь бэлэн болж байгаа. Тийм  учраас энэ намрын чуулганаар орох бүрэн боломжтой нэг ийм хууль бэлэн болох гээд бид нар одоо яг энэ хууль дээр бараг 2 сар ажиллаж байна. Тэгэхээр зэрэг үүнийг намрын чуулганы хэлэлцэх асуудлын жагсаалтад оруулах боломж байна уу? 

З.Энхболд: - А.Бакей гишүүн

А.Бакей: - Би түрүүн хариулахдаа  хэлсэн. Өргөн мэдүүлэгдсэн тийм хуулийн төслийг  жагсаалтад оруулах хуулийн зарчим байгаа. Энэ үүднээс мэдээж хандсан. Тэгэхдээ энэ газар хувьчлах тухай хуулийн төсөл бол бүлгээс болоод холбогдох Байнгын хорооноос манай Байнгын хороонд албан ёсоор ирээгүй байна. Ер нь цаашдаа Засгийн газрын мөрийн хөтөлбөрт тусгагдсан чухал зорилтыг шийдэхэд чиглэгдсэн ийм асуудал байгаад, дээр нь намрын чуулган эхлэхээс өмнө үүнийг өргөн барьж чадах юм бол бусад гэдэг ангилалд багтаагаад явах боломж байна.

З.Энхболд: - Байнгын хорооны санал, дүгнэлттэй холбогдуулан асуулт асууж дууслаа.

Одоо Байнгын хорооны санал, дүгнэлттэй холбогдуулан үг хэлэх гишүүн байвал нэрээ өгнө үү. 

Отгонбаяр гишүүнээр тасаллаа. Батзандан гишүүн үг хэлнэ.

Ж.Батзандан: - Улсын Их Хурал дээр хууль хэлэлцэж байгаа, хуулийн төсөл боловсруулж байгаа, хууль баталж байгаа процесстоо бид анхаарахгүй бол ер нь болохоо байсан юм биш үү гэж би хэлмээр байгаа юм.  Сүүлийн 20 жил харахад Монгол Улсын Их Хурал парламент бол үндсэндээ гүйцэтгэх засаглалдаа бурантаглуулсан Улсын Их Хурал явж ирсэн. Уг нь манай Үндсэн хуульд хууль тогтоох засаглалтай, парламентын засаглалтай улс орон гэж Монгол орны тухай тодорхой заачихсан байгаа. Яг бодит амьдрал дээр парламентынхаа дээр нь гүйцэтгэх засаглал, Засгийн газар нь гараад суучихжээ. Засгийн газартаа бид хөтлөгдөж байна. Хууль баталж байгаа процесс нь ч, хууль хэрэгжүүлж байгаа процесс нь ч бүгд Засгийн газар, хэдэн сайд нарт бурантаглуулаад явж байна. Ийм байдлаар бид хол явахгүй. Наад Засгийн газар чинь биднийг хөтлөөд, Засгийн газар эрх мэдлийг төвлөрүүлээд, Засгийн газар дураараа авирладаг байдал газар аваад 20 жил боллоо шүү. Бид парламентын засаглалтай улс орон мөн үү? биш үү гэдгээ эргэж харах ёстой гэдгийг хэлмээр байна. Европын холбоо, АНУ-ын парламентыг хараад үзье.  Батлагдаж байгаа хуулийн 80-90 хувь нь парламентын гишүүдийн санаачлагаар орж ирж батлагддаг шүү. Гэтэл өнөөдөр манайд орж ирж байгаа намрын чуулганаар хэлэлцэж гэж байгаа асуудлын  80 хувь нь Засгийн газрын санаачилгаар орж ирж байгаа. Ийм байдлаар хол явахгүй ээ. Энэ Улсын Их Хурлын тухай хууль, Улсын Их Хурлын дэгийн тухай хуулиудыг эргэн хармаар байна.

Улсын Их Хурлын гишүүдээс ямар хуулийн төсөл дээр ажиллах вэ? ямар хууль санаачилж ажиллах вэ гэж санал авдаг. Бид саналаа өгдөг. Энд тусгагдсан нэг ч юм алга. Тэгээд өнөөдөр 2012 онд Улсын Их Хурлын сонгууль болоод шинэ Засгийн газар, шинэ Парламент байгуулагдчихаад байгаа. Бид улс төрд шинэ соёл, шинэ стандартыг тогтоох гэж байгаа бол ингэж явж болохгүй ээ. Бид эргэж харъя. Дандаа хуучин төслүүд, дандаа хуучин санаачлагууд, дандаа хуучин стандартууд явж байна. Үүнийгээ зогсооё. Шинэ хүчин гарч ирсэн бол шинэ жаягаар шинэ стандартаар ажиллая гэдгийг хэлмээр байна. Баярлалаа.

З.Энхболд: - С.Бямбацогт гишүүн үг хэлнэ.

С.Бямбацогт: - Баярлалаа. Дөнгөж сая бид нар Орон нутгийн сонгуулийн тухай хуулийг шинэчлэн найруулгаар баталчихлаа.  Ард иргэдийн хүсч байгаа, хүлээж байгаагаас өөр шийдвэр гаргасан, өөр хууль баталсан. Өөрөөр хэлбэл орон нутагт аль болох улс төржихгүй байя, нам болж хуваагдахгүй байя гэдгийг ард иргэд хүсдэг. Гэтэл бид түүнийх нь эсрэг аль болох улс төржих ёстой, аль болох намаараа хуваагдаж, талцаж хоорондоо маргалдаж байх ёстой. 

З.Энхболд: - Бямбацогт гишүүн ээ, хэлэлцэж байгаа асуудал чинь Орон нутгийн сонгууль биш, намрын чуулганаар хэлэлцэх асуудал.

С.Бямбацогт: - Мэдэж байна, мэдэж байна. Ийм байдлаар бид нар асуудлыг шийдэж байна. Гэтэл иргэд юу хүсч байгаа вэ?  аль болох нутгийн өөрөө удирдах ёсонд өөрсдөө оролцдог байя, өөрсдөө шийдвэр гаргахад оролцдог бай гэдгийг л хүсээд байгаа шүү дээ. Сумын Засаг даргыг  ард түмэн өөрсдөө  сонгодог болъё гэсэн асуудлыг хүсч байгаа. Сумын засаг даргыг сонгодог болохын тулд бид өнөөдөр Үндсэн хуульдаа өөрчлөлт оруулах, орон нутгийн сонгуулийн хуулиа бас үүнтэй холбогдуулж өөрчлөх ёстой байсан. Энэ асуудлыг бид шийдсэнгүй, өөрөөр хэлбэл хүсч байгаа шийдвэрийг нь гаргахгүй, хүсээгүй шийдвэрийг нь гаргаж байгаа. Ийм байдлаар явмааргүй байна. Үндсэн хуулийн өөрчлөлтийн асуудлыг бид ярих ёстой байх. Үндсэн хуульдаа өөрчлөлт оруулъя, Үндсэн хуулиараа сумын Засаг даргыг ард түмэн өөрснөө сонгодог больё. Ийм асуудлыг бид бас ярих ёстой байх. Энэ хэлэлцэх асуудлын дараалалд энэ асуудлыг оруулах хэрэгтэй байна. Энэ дээр боломж бололцоо юу байдаг юм бэ? үүнийг анхаараач гэж хүсмээр байгаа юм.

Хоёрдугаарт нь, МАН-ын бүлэг байгуулах тухай асуудлыг бид өчигдөр ээлжит бус чуулганы хуралдаанаар энэ асуудлыг шийдсэнгүй, дахиад ээлжит бус чуулган хуралдуулж, МАН-ыг бүлэгтэй болгох асуудлыг шийдэж өгөөч гэсэн шаардлагыг Улсын Их Хурлын даргад МАН-ын 25 гишүүн гарын үсэг зурж, хүргүүлсэн байгаа.  Энэ асуудлыг ээлжит бус чуулган хуралдуулж шийдэхгүй бол энэ ээлжит чуулганы асуудалд дараалал харгалзахгүйгээр хамгийн эхний асуудал болж орох ёстой байх шүү. Үүнийг бас Улсын Их Хурлын удирдлага, Улсын Их Хурлын даргыг анхааралдаа аваарай гэдгийг танаас хүсмээр байна.

Су.Батболд: - Намрын чуулганаар хэлэлцэх асуудал дээр З хуулийн төслийг хэлэлцэх талд анхаарлаа хандуулаач гэж би Улсын Их Хурлын дарга болон Байнгын хорооны даргад анхааруулж хэлэх гэсэн юм. Нэгдүгээрт, Газрын тухай хууль байгаа юм. Байгаль орчны байнгын хорооноос энэ Газрын тухай хууль, Газрын төлбөрийн тухай хууль, Газрын кадастрын тухай хууль гээд 4 багц хууль түрүүчийн чуулганаар хэлэлцэгдээд бараг бэлэн болчихсон хууль л даа. Хавар сонгууль гэж байгаад энэ хуулиудын анхны хэлэлцүүлгийг хийж байгаад орхисон ийм хууль байгаа юм. Үүнийг Ц.Баярсайхан сайдтай бид  хоёр ярилцаад, энэ хуулиудыг буцаалгүйгээр Улсын Их Хурал дээр  хэлэлцээд, энэ намар гаргачихъя, энэ өөрөө  улс төрийн намуудын хувьд зөвшилцөлд хүрчихсэн, мэргэжлийн байгууллагууд нь хамаг юмаа гаргачихсан ийм хуулийг дахин өргөн бариулах шаардлага байна гээд явчихбал яасан юм бэ гэж ярилцсан юм байгаа. Энэ хуулийг Байгаль орчны байнгын хороо буцаах хуулийн жагсаалтад оруулчихсан байх юм. Үүнийг би энэ намрын чуулганаар хэлэлцэх асуудлын дараалалд оруулаач гэдгийг Г.Баярсайхан Байнгын хорооны дарга, Ц.Баярсайхан нарыг ярилцаж оруулаач гэдгийг нэгдүгээрт хэлмээр байгаа юм. Энэ бол бэлэн болчихсон хууль. Ажлын хэсгийг нь би ахалж байсан. Надаар ахлуулахгүй гэвэл өөр хүнээр ахлуул, тэгээд энэ хуулиа хэлэлцээд гаргавал бас хэрэгтэй юм болов уу гэж бодож байна.

Хоёрдугаарт нь, нэр бүхий гишүүд Төрийн албаны тухай хуулийг өргөн барьсан байгаа. Тэгэхээр чих дэлсээд байгаа юм бол юу вэ  гэхээр Нийтийн албаны тухай хуулийг боловсруулж байгаа гэсэн юм яриад байгаа. Бид нар энэ Төрийн албаны тухай хуулийн төслийг өргөн бариад Тамгын газарт явуулсан байгаа, Засгийн газар руу явуулсан байгаа. Засгийн газраас санал авах хугацаа нь  10 сарын 1 гээд дуусч байгаа.  10 сарын 1-нд хэрэв санал ирэхгүй бол бид нар тэр хуулиа өргөн барина. Тийм учраас би Төрийн байгуулалтын байнгын хороог энэ хуулийг ирэх намрын чуулганаар хэлэлцэх ёстой гэж үзэж байгаа юм.  Засгийн газар Нийтийн албаны тухай хуулиа өргөн барьж болно. Гэхдээ Монгол Улсын Үндсэн хуульд  нийтийн алба гэсэн үг ерөөсөө байхгүй байгаа шүү. Ноднин намар гишүүдийн буруу ойлголтоос болж Төрийн албанд хувийн ашиг сонирхлын зохицуулах тухай хууль явж байгаад санал хураалтаар 2-З хүний зөрүүгээр нийтийн алба гэсэн үг орсон. Тийм учраас Монгол Улсын Үндсэн хуулийг зөрчсөн нийтийн алба гэсэн үг байж болохгүй.  Нийтийн албаны хууль гаргаж, Монгол төрийн албанд эзэнгүй хонинд орж байгаа чоно шиг дайрдаг байдлыг бид зогсоох ёстой гэж үзэж байгаа. Тийм учраас би Төрийн албаны тухай хуулийг  хэлэлцэх ёстой гэж үзэж байгаа.

Дараагийн нэг хууль бол  Улсын Их Хурлын тухай хууль байгаа. Бас нэр бүхий гишүүд Улсын Их Хурлын тухай хуулийг өргөн барьсан байгаа. Харамсалтай нь Энхболд дарга энэ хуулийн өргөн барих хугацааг хойшлуулсаар байгаад ээлжит бус чуулган дуусчихлаа л даа. Энэ бол Улсын Их Хурлын гишүүний бүрэн эрхийн тухай. Улсын Их Хурлын гишүүд Байнгын хороодод хуваарилагдан ажиллаж, бүрэн эрхээ хэрэгжүүлэхэд саад болж байгаа бид нарын оролцоогүйгээр Улсын Их Хурлын тухай хуулийн буруу заалтыг  эргэж засах тухай  холбогдсон ийм хууль байгаа. Энэ хуулийг өргөн барьчихаад байхад зориудаар Тамгын газар, Их Хурлын даргын зүгээс өргөн бариулахгүй байж байгаад ээлжит бус чуулганыг завсарлуулж байна.  Би энэ хуулийг намрын ээлжит чуулганаар хамгийн эхэнд нь хэлэлцэх ёстой хууль гэж бодож байна. Тэгж байж энэ сонгогдсон 25 гишүүн маань Байнгын хороодод хуваарилагдаж үгээ хэлмээр байна.Үндсэндээ бид нар бүтэн сар гаруйн туршид Улсын Их Хурлын гишүүний статусаа эдлэхгүй байсаар байгаад дуусч байна. 

Улс төрийн юман дээр та нар хориг саад тавьж болно. Мэргэжлийн хууль дээр, мэргэжлийн Байнгын хороон дээр Улсын Их Хурлын гишүүний үгэнд хориг саад тавьж болохгүй шүү дээ. Сая жишээ нь би Байнгын хороондоо байсан бол Газрын тухай хуулийг яриад байлгах байсан. Цоо шинэ улсууд орчихоод юу ч мэдэхгүй тэр том хуулийг энэ жагсаалтад оруулалгүй буцаачихсан байна. Ийм юман дээр анхаарлаа хандуулаач. Хэтэрхий түрэмгийлж хандахаа болих хэрэгтэй. Тийм учраас би энэ З хуулийг Байнгын хороодын дарга, Улсын Их Хурлын даргын зүгээс ирэх намрын чуулганаар хэлэлцүүлж өгөөч гэсэн хүсэлтийг тавьж байна. Баярлалаа.

З.Энхболд: Отгонбаяр гишүүн үг хэлнэ.

Ё.Отгонбаяр: Баярлалаа. Төсвийн тодотгол хэлэлцэх үеэр Улсын Их Хурлын гишүүн Бямбацогт, Оюунхорол, Тлейхан, Энх-Амгалан гээд бидний хэдэн гишүүд нийлээд  Ахмад настан, хөгжлийн бэрхшээлтэй иргэд, нэн ядууд 21 мянган төгрөгийг үргэлжлүүлье гэсэн Хүний хөгжил санд оруулах хуулийн төслийг өргөн барьсан. Үүнийг  төсвийн тодотголын үеэр хэлэлцээгүй. Тэгэхээр 2013 оны  төсвийг хэлэлцэх үедээ Монгол Улсыг хөгжүүлэх сангаас үүнийг олгох асуудлыг хэлэлцэж өгөөч гэж хүсч байна. Эдийн засгийн нөхцөл байдал хүнд байна. Юмны үнэ  нэмэгдээд байна. Цаашдаа энэ юмны үнэ нэмэгдэх  процесс явах шинжтэй байна. Тийм болохоор хүүхэд, ахмад, хөгжлийн бэрхшээлтэй, нэн ядуу гэсэн ийм нийгмийн доод давхаргадаа энэ эдийн засгийн хүндрэлийн цохилтыг зөөллөх тухай асуудлыг бид нар бодох хэрэгтэй. Энэ бол хавтгайруулсан халамж биш, нийгмийн зорилтот бүлэгтээ чиглэсэн энэ хуулийн төслийг хэлэлцэж өгнө үү гэж хүсмээр байна.

Хоёрдугаарт, Бямбацогт гишүүний дэвшүүлээд байгаа саналыг дэмжиж үг хэлмээр байна. Яагаад гэвэл,  одоо Орон нутгийн сонгуулийн хуульд зарчмын хувьд сум, баг дээр намчирхах нөхцөлийг үүсгэсэн, тэгээд эргэлзээ нь тайлагдаагүй байхад машинаар тоолох гэсэн ийм хууль батлагдаж байгаа юм байна. Хамгийн гол нь сумын дарга гэдэг хүн чинь  21 төлөөлөгчийнхөө  11-ийг л аргадаж амьдардаг хүн болчихоод байна шүү дээ. Сумын нийт иргэдэд хамаагүй ч юм шиг. Тэгэхээр зэрэг үүнийг нь хамаатай болгохын тулд энэ Засаг дарга нарыг шууд сонгодог байх асуудлыг Үндсэн хуульдаа тусгахыг дэмжмээр байгаа юм. Энэ асуудлыг хэлэлцэж өгвөл зүгээр байна гэж хэлэх гэсэн юм. Баярлалаа.

З.Энхболд: - Гишүүд үг хэлж дууслаа.

Одоо  тогтоолын төслийг батлах санал хураая.

Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг баталъя гэсэн санал хураалт эхэлж байна.

59 гишүүн санал хураалтад оролцож, 42 гишүүн зөвшөөрч, 71,2 хувийн саналаар батлагдаж байна.

Улсын Их Хурлын 2012 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын  эцсийн найруулга дээр саналтай гишүүн байна уу? 

Саналтай гишүүд алга байна.

Эцсийн найруулга сонслоо. Тогтоол батлагдлаа.

Дараагийн хэлэлцэх асуудалд оръё. 

Зургаа. Олон нийтийн радио, телевизийн үндэсний зөвлөлийн зарим гишүүнийг томилох тухай асуудлыг хэлэлцье.

Одоогоор олон нийтийн радио, телевизийн үндэсний зөвлөлийн 8  гишүүний бүрэн эрхийн эрхийн хугацаа нь дуусаад байгаа. Нэр дэвшигчдийг зааланд оруулъя. 

Эхлээд Монгол Улсын Ерөнхийлөгчөөс санал болгосон нэр дэвшигчдийн талаарх танилцуулгыг Ерөнхийлөгчийн зөвлөх Эрхэмбаяр танилцуулна. Эрхэмбаярыг индэрт урьж байна.

Л.Эрхэмбаяр: - Олон нийтийн радио, телевизийн удирдах дээд байгууллага болох Олон нийтийн радио, телевизийн үндэсний зөвлөлийн зарим гишүүдийн бүрэн эрх дуусгавар болсонтой холбогдуулан түүхэн уламжлалт ёс заншил, соёл, урлаг, утга зохиол, шинжлэх ухааны чиглэлээр үйл ажиллагаа явуулдаг төрийн бус байгууллагуудаас Олон нийтийн радио, телевизийн тухай Монгол Улсын хуулийн 21 дүгээр зүйлийн 21.6-д заасны дагуу санал, Олон нийтийн радио, телевизийн үндэсний зөвлөлийн гишүүнээр Бямбажавын Цэнддоо, Догмидын Сосорбарам нарыг дэвшүүлж, Улсын Их Хуралд  өргөн мэдүүлж байна. 

Нэр дэвшигчдийн товч танилцуулга

Догмидийн Сосорбарам 1958 онд Баянхонгор аймагт төрсөн, 1977 онд Баянхонгор аймгийн 10 жилийн 1 дүгээр сургууль, 1982 онд Улсын багшийн дээд сургуулийн кино драмын ангийг жүжигчин мэргэжлээр төгссөн. 1982-91 онд Улсын дуурь бүжгийн эрдмийн театрт жүжигчнээр ажиллаж байгаад,  1992 оноос Чойнямын нэрэмжит Од ганц хүний театр байгуулан ажиллаж байна. 

Майн Ридийн Сайтар эрэгцүүлэл зэрэг олон жүжгийг найруулан гол дүрд нь тоглосон бөгөөд уран сайхны 10  гаруй кинонд тоглосон. 1996 онд Монгол Улсын гавьяат жүжигчин, 2010 онд Төрийн шагнал хүртсэн. 

Цэнддогийн товч танилцуулга

1962 онд Завхан аймгийн Шилүүстэй суманд төрсөн. Монгол Улсын их сургуулийг 1985 онд сэтгүүлч мэргэжлээр төгссөн. 1985-90 онд Үнэн сонинд утга зохиолын ажилтан, 1990-96 онд Үг сонины орлогч эрхлэгч, 1996-98 онд УИХ-ын Тамгын газрын Хэвлэлийн албаны дарга, 1998-99 онд Засгийн газрын мэдээ сонины ерөнхий эрхлэгчээр ажиллаж байсан, 1990 оноос Өдрийн сонинд Нэгдүгээр орлогч эрхлэгчээр ажиллаж байна.

Зохиогчийн бүтээлүүд 90-ээд оны Тунгалаг тамир, Хаврын 17 зарчим,  Соёлын довтолгоо, Анхны хэт гүрнээс сүүлчийн нүүдэлчин, Ерөнхий уучлал, Зугаатай танин мэдэхүй, Хөгжөөнтэй танин мэдэхүй зэрэг зохиол туурвилыг бичиж нийтлүүлсэн байна. Баярлалаа.

З.Энхболд: - Монгол Улсын Засгийн газраас санал болгосон нэр дэвшигчдийн танилцуулгыг Засгийн газрын Хэрэг эрхлэх газрын дарга Сайханбилэг танилцуулна. Сайханбилэг гишүүнийг индэрт урьж байна.

Ч.Сайханбилэг: - Улсын Их Хурлын дарга, эрхэм гишүүд ээ

Олон нийтийн радио, телевизийн тухай хуулийн 21 дүгээр зүйлд заасны дагуу Олон нийтийн радио, телевизийн удирдах дээд байгууллага болох Үндэсний зөвлөлийн бүрэлдэхүүнд эдийн засаг, бизнес техник, технологи, удирдлага менежментийн чиглэлээр үйл ажиллагаа явуулдаг төрийн бус байгууллагуудаас тухайн чиглэлээр мэргэшсэн хүний нэрийг дэвшүүлэн Засгийн газарт санал болгодог.  Засгийн газраас Монголын залуучуудын холбооноос нэр дэвшүүлсэн Аюушийн Мөнхбатыг Удирдлагын менежментийн чиглэлээр, Монголын эмэгтэйчүүдийн сан, Монголын эмэгтэйчүүдийн холбоо, Хөдөөгийн эмэгтэйчүүдийн хөгжлийг дэмжих сан, Монголын сурагчдын холбооноос нэр дэвшүүлсэн Алёны Арманыг Эдийн засаг, бизнес чиглэлээр мэргэшсэн тул Үндэсний зөвлөлийн гишүүнд нэрийг нь тус тус дэвшүүлж байна.

Аюушийн Мөнхбат нь 1977 онд төрсөн, Хэрэглээний математикч мэргэжилтэй. Мэдээлэл, харилцаа, холбоо технологийн газарт хэлтсийн дарга, орлогч даргаар ажиллаж байсан. Монгол Улсын Их сургуулийн Оюутны холбооны ерөнхий нарийн бичгийн дарга, тэргүүн, Монголын залуучуудын холбооны тэргүүлэгч гишүүн, Төрийн өмчийн хороо, Харилцааны холбооны зохицуулах хорооны гишүүн бөгөөд одоо Монголын залуучуудын холбооны ерөнхийлөгчөөр ажиллаж байна.

Алёны Арман нь 1976 онд төрсөн. Улс төр судлаач, нийгмийн ухааны багш мэргэжилтэй. Монголын залуучуудын сонинд хариуцлагатай нарийн бичгийн дарга. Эх орон залуучуудын сонинд эрхлэгч, NTV, TV-9 телевизид продюсер, SBN телевизэд дэд захирал, Улаанбаатар төмөр зам нийгэмлэгт хэвлэл мэдээллийн албаны дарга, Улаанбаатар сонинд зөвлөх, Парламентын суваг телевизэд гүйцэтгэх захирал, Ирээдүйгээ аврах хөдөлгөөн төрийн бус байгууллагын тэргүүнээр тус тус ажиллаж байна.

Аюушийн Мөнхбат, Алёны Арман нарыг Үндэсний зөвлөлийн бүрэлдэхүүнд нэр дэвшүүлэх асуудлыг Засгийн газрын хуралдаанаар хэлэлцэн дэмжээд, Улсын Их Хуралд өргөн мэдүүлсэн болно.

Хэлэлцэн шийдвэрлэж өгөхийг хүсье. Анхаарал тавьсанд баярлалаа.

З.Энхболд: - Сайханбилэг гишүүнд баярлалаа.

Одоо Улсын Их Хурлаас нэр дэвшигчдийн танилцуулгыг Төрийн байгуулалтын байнгын хорооны дарга Бакей танилцуулна. Бакей гишүүнийг индэрт урьж байна.


А.Бакей: - Улсын Их Хурлын дарга, эрхэм гишүүд ээ,
 
Олон нийтийн радио, телевизийн тухай хуулийн 21 дүгээр зүйлд заасны дагуу Монгол Улсын Ерөнхийлөгч, Улсын Их Хурал, Засгийн газраас нэр дэвшүүлж, Олон нийтийн радио, телевизийн Үндэсний зөвлөлийн гишүүнээр томилуулах саналыг Төрийн байгуулалтын байнгын хороо 2012 оны 09 дүгээр сарын 17-ны өдрийн хуралдаанаараа хэлэлцээд дараах санал, дүгнэлтийг нэгдсэн хуралдаанд оруулж байна.
 
Олон нийтийн радио, телевизийн Үндэсний зөвлөлийн гишүүнд Монгол Улсын Ерөнхийлөгчөөс Д.Сосорбарам, Б.Цэнддоо, Монгол Улсын Засгийн газраас А.Арман, А.Мөнхбат нарын нэрийг дэвшүүлж ирүүлсэн саналыг Байнгын хорооны хуралдаанд оролцсон гишүүдийн олонх  дэмжлээ. 

Олон нийтийн радио, телевизийн тухай хуулийн 21 дүгээр зүйлийн 21.6-д заасны дагуу эрх зүй, гадаад харилцаа, сэтгүүл зүй, эрүүл мэнд, боловсрол, биеийн тамир, спорт, байгаль орчин, хөдөлмөр, нийгмийн хамгааллын чиглэлийн үйл ажиллагаа явуулдаг төрийн бус байгууллагуудаас тухайн чиглэлээр мэргэшсэн хүний нэрийг Олон нийтийн радио, телевизийн Үндэсний зөвлөлийн гишүүнд нэр дэвшүүлэх саналаа Улсын Их Хуралд ирүүлэхийг  хэвлэл мэдээллийн хэрэгсэлээр сурталчилах ажлыг Төрийн байгуулалтын байнгын хорооноос зохион байгуулж, ирүүлсэн саналуудыг нэгтгэн чуулганы хуралдаанаар хэлэлцүүлэх бэлтгэлийг хангаж ажиллав.   
 Улсын Их Хуралд төрийн бус 28 байгууллагаас 29 хүнийг Олон нийтийн радио, телевизийн Үндэсний зөвлөлийн гишүүнд нэр дэвшүүлэх санал ирүүлсэн байна.  Төрийн байгуулалтын байнгын хорооны хуралдаанаар дээрх санал болгосон хүмүүсээс Олон нийтийн радио, телевизийн Үндэсний зөвлөлийн гишүүнд нэр дэвшүүлэхийг нь гишүүдийн бичгээр өгсөн саналаар шийдвэрлэсэн бөгөөд хамгийн олон санал авсан Ц.Батмөнх, Д.Гоошоохүү, С.Мягмар, Л.Пүрэвдорж нарыг  Улсын Их Хурлаас нэрийг нь дэвшүүлэхийг хуралдаанд оролцсон гишүүдийн олонх дэмжсэн болно.  
Бүрэн эрхийн хугацаа нь дуусгавар болсон Л.Болд, Т.Буянбадрах, О.Мөнгөнтуул, Н.Содномдорж, Л.Төмөрбаатар, Г.Цэрэнпүрэв, Х.Чилаажав, О.Эрдэнэ-Өлзий нарыг Олон нийтийн радио, телевизийн Үндэсний зөвлөлийн гишүүнээс чөлөөлөх нь зүйтэй гэж үзлээ. 
Олон нийтийн радио, телевизийн Үндэсний зөвлөлийн гишүүнээс чөлөөлөх, гишүүнээр томилох тухай Улсын Их Хурлын тогтоолын төслийг дэмжиж, нэгдсэн хуралдаанд оруулж хэлэлцүүлэх нь зүйтэй гэж Байнгын хорооны хуралдаанд оролцсон гишүүд санал нэгтэй үзлээ.

 
Улсын Их Хурлын эрхэм гишүүд ээ,
 
Олон нийтийн радио, телевизийн Yндэсний зөвлөлийн гишүүнээс чөлөөлөх, гишүүнээр томилох тухай асуудлаар гаргасан Төрийн байгуулалтын байнгын хорооны санал дүгнэлтийг хэлэлцэн шийдвэрлэж өгөхийг Та бүхнээс хүсье.
 
Анхаарал тавьсанд баярлалаа.

З.Энхболд: - Бакей гишүүнд баярлалаа.  Нэр дэвшигчид чуулганы танхимд ирсэн байна. Догмидийн Сосорбарам, Бямбажавын Цэнддоо, Алёны Арман, Дамбийн Гоошоохүү,  Лувсангийн Пүрэвдорж,  Содномпилийн Мягмар  нар ирсэн байна. Хоёр нэр дэвшигч ирээгүй байна.


Нэр дэвшүүлсэн байгууллагын санал болон Байнгын хорооны санал, дүгнэлттэй холбогдуулан, түүнчлэн нэр дэвшигчээс асуух асуулттай гишүүд нэрээ өгнө үү.


Ганбаатар гишүүнээр тасаллаа. Батзандан гишүүн


Ж.Батзандан: - Үндэсний олон нийтийн радио, телевизийн Үндэсний зөвлөлийн гишүүдийг чөлөөлөх,томилох асуудал яригдаж байна.  Үндэсний зөвлөл улс төржсөн шинжтэй, Үндэсний зөвлөл улс төрийн намуудад үйлчилдэг,  улс төрийн захиалгыг биелүүлдэг, олон нийтэд үйлчлэх гэхээсээ олон нийтийн эрх ашгийг зөрчдөг явдал нэлээдгүй байсныг бид мэднэ. 


Одоо шинээр томилогдох гэж байгаа  нэр нь орж ирсэн үндэсний зөвлөлийн гишүүдийн зарим нэг нь үнэхээр олон нийтийн эрх ашгийг хангаж ажиллаж чадна, чаддаг гэдгээ харуулсан хүмүүс байна. Тухайлбал, Сосорбарам гуай, Цэнддоо гуай, Мягмар гуай, Пүрэвдорж гуай гээд нэр хүндтэй олон нийтийн эрх ашгийн төлөө үнэхээр зүтгэж чаддаг хүмүүсийг оруулж ирж байгаад талархалтай хандаж байна.


Энэ дотор чинь нөгөө тоон дотор үсэг цохиж явна гэдэг шиг  олон нийтийг төлөөлөх нь битгий хэл, олон нийтийн дотор өөрийгөө авч явж чадахгүй хүмүүс бас байгаа юм биш үү гэдгийг би оруулж ирж байгаа нөхдүүдээс асуумаар байна.


Авлигатай тэмцэх газраас сонирхлын зөрчилгүй гэсэн бичиг ирсэн байна. Би АТГ-ын нөхдүүдийг илүү их хянаж, шалгаж байгаасай билээ гэж хэлмээр байна. Ер нь формальный ажил хийдгээ хэдүүлээ больё.  Сонирхлын зөрчилтэй нөхдүүд энэ дотор ч харагдаж байна. Бид нар Засгийн газраас оруулж ирсэн хоёр нөхрийн тухай Сайханбилэг даргаас тодорхой асуумаар байна. Та үнэхээр шалгаж үзсэн юм уу? Миний мэдэхийн олон нийтийг төлөөлөх нь битгий хэл, олон нийтийн дотор өөрийгөө авч явж чадахгүй хүмүүсийг Засгийн газар  оруулж ирээд байгаа юм биш үү гэж, би хувь хүнийг доромжлох гэж хэлж байгаа юм биш, ер нь ажилдаа хариуцлагатай хандмаар байна, Сайханбилэг дарга аа. Засгийн газрын нөхдүүд ээ, хүнээ сайн хар. Олон нийтийг төлөөлнө гэдэг бол таныг  төлөөлнө гэсэн үг биш шүү, Засгийн газрыг төлөөлнө гэсэн үг биш шүү? Энэ дээр анхаараарай.


Ч.Сайханбилэг: - Баярлалаа. Батзандан гишүүний асуултад хариулъя. Олон нийтийн радио телевизийн үндэсний зөвлөлийн гишүүдэд нэр дэвшигчдийг бүгд хувийнхаа төлөө биш олон нийтийн төлөө ажиллах үндэслэлтэй, хуулийнхаа дагуу олон нийтийн үүсгэл санаачлагаар буюу төрийн бус байгууллагуудаас хуулийнхаа дагуу нэр нь дэвшиж орж ирсэн тийм хүмүүс байгаа гэж үзэж байна.


З.Энхболд: - Д.Оюунхорол гишүүн асууя. 


Д.Оюунхорол: - Энэ өдрийн мэнд хүргэе.  Олон нийтийн радио телевизийн үндэсний зөвлөлийн гишүүнээр сонгогдохоор орж ирж байгаа хүмүүсийн анкеттай танилцсан. Энд хэн нэгэн хүний тухай ярих гээгүй. Би нэр дэвшүүлж байгаа байгууллагуудаас нэг зүйлийг илүү их анхаараасай, цаашдаа ч гэсэн ер нь олон томилгоо, энэ сонголт дээрээ анхаараасай гэж бодож байна. Нэгдүгээрт, өнөөдөр жендерийн эрх тэгш байдлыг хангах тухай хуулийг Монгол Улсын Их Хурлаар батлаад  хэрэгжүүлж явна. Түүний төлөөлөл болсон энд 9 эмэгтэй гишүүн сонгогдож орж ирсэн. Үнэхээр бид иргэний ардчилсан нийгмийг байгуулж байгаа, түүгээрээ дамжуулж, төлөөллийн ардчиллыг бий болох эмэгтэйчүүдийн дуу хоолойг бодлого боловсруулж, шийдвэр гаргах түвшинд нэмэгдүүлэх зорилготой гэж бид бүгдээрээ бас их ярьсан.  Манай Ардчилсан намын сонгогдож байгаа эмэгтэй гишүүд ч бас түүнийг ярьж байсан. Нийгэм бид нараас бас тийм зүйлийг хүлээж харж байгаа. Түүнээс бид зөвхөн сонгогдчихоод, бас зүгээр өөрсдийгөө бодоод суух тухай асуудал байгаагүй юм. Тийм учраас өнөөдөр 8 хүн оруулж ирэхдээ яагаад ганц эмэгтэй хүн оруулж ирж чадсангүй вэ?  Монгол Улсын Ерөнхийлөгчийн зүгээс ч тэр, Улсын Их Хурал, Засгийн газрын зүгээс ч тэр, яагаад  ядаж нэг, нэг эмэгтэй хүнийг энэ сонголтондоо оруулаад ирж болсонгүй вэ? Өнөөдөр олон нийтийн телевизийн үндэсний зөвлөлд ажиллах хэмжээний боловсролтой, мэдлэгтэй, чадвартай, олон нийтийг төлөөлөх дуу хоолой нь болж чадах, нийтийн эрх ашгийг хамгаалах, өнөөдөр монголын нийт ард түмний сонгогчдын 51 хувийн төлөөллийн дуу хоолой болж чадах эмэгтэйчүүд Монголын төрд олон бий.  Магадгүй хэвлэл мэдээллийн байгууллагуудад олон жил ажилласан туршлагатай олон сайхан эмэгтэйчүүд, залуучууд бий. Эд нарын төлөөлөл болгоод нэг хүнийг яагаад оруулаад ирж болсонгүй вэ гэдгийг би нэр дэвшүүлсэн  субъект, байгууллагуудаас нь асууж байна. Цаашдаа ер нь Улсын Их Хурал, Засгийн газар, Монгол Улсын Ерөнхийлөгчийн зүгээс аливаа нэгэн томилгоог хийх гэж оруулж ирэхдээ жендерийн эрх тэгш байдлыг хангах тухай хуулийн тодорхой зүйл, заалтуудыг амьдралд хэрэгжүүлээч ээ гэж хуульчлагдсан хууль байдаг юм.  Тийм учраас энэ хуулиа манай жинхэнэ иргэний ардчилсан нийгмийг байгуулах гэж байгаа, Засгийн эрх барьж байгаа ардчилсан намынхан  маань энэ асуудалд илүү анхаарлаа хандуулж  байгаач ээ гэж хүсч байна. Тийм учраас энэ асуултандаа хариулт авъя. Баярлалаа.


З.Энхболд: Нэр дэвшүүлдэг З хүн хариулъя.

А.Бакей: Баярлалаа.  Оюунхорол гишүүний санал бөгөөд асуултыг ойлгож байгаа. Аливаа шийдвэрт жендерийн тэгш байдлын зарчмыг  харгалзаж үзэх ёстой гэдэгтэй би санал нэг байна. Энэ олон нийтийн радио, телевизийн үндэсний зөвлөлийн гишүүний хувьд өөрөө тусгай зохицуулсан хуультай. Тэр хуулийн дагуу тухайн чиглэлийн төрийн бус байгууллагуудаас нэрийг нь дэвшүүлээд, тэгээд төрийн тухайн байгууллагууд нэрийг нь дэвшүүлдэг ийм журам, хуультай юм байна.


Улсын Их Хурлын өмнөөс зарласан зарын дагуу нийт 27 хүнийг төрийн бус байгууллагууд нэр дэвшүүлснээс 2 нь эмэгтэй нэр дэвшигч байсан. Энэ саналуудыг бүгдийг нь  нэрсийн жагсаалтад үлдээгээд, Төрийн байгуулалтын байнгын хорооны хуралдаанд оруулж, санал хураалгахад ийм байдал гарсан. Энэ талаар таны саналыг цаашид анхаарах нь зүйтэй гэж үзэж байна.


Ч.Сайханбилэг: - Баярлалаа. Оюунхорол гишүүний асуултад хариулъя. Засгийн газар жендерийн мэдрэмжээ алдаагүй байгаа. Бүх шатандаа  эмэгтэйчүүдийг нэр дэвшүүлэх, дэмжих, сонгох, томилох энэ бүх асуудлаа хийгээд явж байгаа. Хамгийн өндөр албан тушаалд ажиллаж байгаа, Засгийн газрын хэмжээнд ажилладаг З төрийн өндөр албан тушаалтныг нэрлэхэд, өнөөдөр Засгийн газрын кабинетад З эмэгтэй ажиллаж байна, З сайд байна. Төрийн нарийн бичгийн дарга бас З эмэгтэй ажиллаж  байна.


Мөн Дэд сайд  нарын нэр дэвшүүлсэн дотор мөн хэмжээний эмэгтэй хүмүүс нэр нь дэвшээд явж байгаа. Өнөөдөр орж ирсэн нэр нь дэвшигдэж Засгийн газраас орж ирсэн энэ хүмүүс бол бас яг хуулийн дагуу хуулийн ямар нэг процесс, процедур  дэмжээгүй орж ирсэн ийм нэр дэвшигчид байгаа гэдгийг хэлэхийг хүсч байна. Баярлалаа.


Л.Эрхэмбаяр: - Ерөнхийлөгч энэ удаад хоёр хүний нэр дэвшүүлж байгаа. Энэ дээр 6 хүн орж ирсэн. Хамгийн боломжийн энэ удаагийн шалгуур дээр Цэнддоо, Сосорбарам хоёрыг дэвшүүлэх нь зүйтэй гэж ингэж үзсэн. Тэр нэр дэвшиж байгаа хүмүүсийн дотор эмэгтэйчүүдийн төлөөлөл энэ удаад орж ирээгүй байна. Яг заавал эмэгтэйчүүд байх ёстой гэдэг талаас нь хандаагүй, байгаа улсуудаасаа шалгаруулаад энэ хүмүүсийг оруулсан байгаа.


З.Энхболд: - Су.Батболд гишүүн асууя. 


Су.Батболд: - Баярлалаа.  2005 онд анх Үндэсний  олон нийтийн радио, телевизийн хууль батлагдаад, тэгээд анхны  удирдах зөвлөлийн гишүүдийг сонгох ажлыг би Төрийн байгуулалтын байнгын хорооны дарга байхдаа хийж байсан юм. Тэгээд 600 гаруй төрийн бус байгууллагыг төлөөллийг хуралдуулаад, тэд нарын дотор маргаан мэтгэлцээн явуулаад, Үндэсний олон нийтийн радио, телевизийн цоо шинээр бий болж байгаа энэ статусыг яаж Монгол Улсад хэрэгжүүлэх вэ гээд явсан. Өнгөрсөн 6-7 жилийн туршид би Монголын үндэсний олон нийтийн радио, телевизийг яг энэ статусгүй олон нийтийн гэсэн тэр хэлбэрээр явсан гэж би үзэж байгаа. Өнөөдөр энэ олон хувийн телевиз, улс төрийн нам, хүчний ар талын телевиз, улс төрчдийн ар талын телевизийг бодох юм бол бас Монголд ганц рекламгүй, мэдээний дундуур реклам явдаггүй, цаг агаарын мэдээний дундуур реклам явдаггүй ийм телевизтэй болсон нэгдүгээрт.


Хоёрдугаарт, бас нэг улс төрийн нөлөө орохгүйгээр аливаа асуудлыг, эсхүл сэтгүүлчийн өөрийнх нь үзэл  баримтлал чухал үүрэг гүйцэтгэдэг. Бид нарын тэр үед хууль боловсруулж, баталж байсан үед NCHK, Би-би-си ч юм уу, тийм телевизтэй больё гэж зорьж байсан. Би тийм болно гэдэгт итгэлтэй байгаа. Сүүлийн үед би тэгэхдээ энэ хуулийг анх өлгийдөж авч байсан хүний хувьд байнга хардаг юм. Одоо манай олон нийтийн радио телевизээр байнга реклам явж байгаа. Бид нар хуульд Алтай гишүүн энд орж ирээд хуульд өөрчлөлт оруулаад, хоёр хувьд нь реклам явуулж болно гэсэн. Одоо бол архи, тамхиныхаас бусад бүх рекламуудаас олон нийтийн радио, телевизээр явж байгаа. Тэр мөнгө чухам хаана орж байгааг би сайн мэдэхгүй байгаа.


Улс төрийн цензурээр хүн томилогддог болсон тэнд. Ийм байгаа. Одоо томилогдож байгаа энэ улсуудад бид нарын анх хууль боловсруулахдаа хүнээ томилуулах субъектүүд нь Ерөнхийлөгч, Улсын Их Хурал, Засгийн газар байна уу гэхээс биш тэнд очсон улсууд нь энэ З засаглалын салаа мөчрийг төлөөлөх учиргүй юм шүү гэдгийг л би сайн ойлгоосой гэж хэлмээр байгаа юм. Эсхүл би Ерөнхийлөгч намайг томилсон учраас Ерөнхийлөгчийн үгийг дагах ёстой. Засгийн газар намайг томилсон учраас Засгийн газрын эрх ашгийг хамгаалах ёстой гэж. Тэгэхээр үндэсний олон нийтийн радио, телевизийн статус бол ерөөсөө л олон нийтийн эрх ашгийг дээдэлж, ямар нэгэн нөлөөлөлгүйгээр хувийн компани байдаг юм уу? улс төрийн нам байдаг юм уу? хөрөнгө мөнгөний  нөлөөлөлгүйгээр аливаа асуудлыг олон нийтэд хүргэхдээ байгаа юм. Тэгэхээр олон нийтийн радио телевизийн сурвалжлагч сэтгүүлчдийг бид нар тэр үед олон улсын семинар хийгээд хэлж байхад, энэ шилжилт хийсэн орнууд олон нийтийн радио, телевизийг байгуулахдаа хамгийн алдаж байсан зүйл нь юу вэ гэхээр, тэнд ажиллаж байгаа сэтгүүлчид болж байгаа үйл явдлыг зөвхөн өөрийн сэтгэлийн хөдлөлөөр өөрийнхөө өнцгөөс тайлбарлах гээд байдаг.  Осол болчихлоо гэх юм бол шууд шүүрч аваад энэ осол тэр компаний буруугаас болжээ гэж тайлбарлахаасаа өмнө ийм осол болсон юм байна гэдгийг л эхлээд олон нийтэд хүргэх. Эсхүл улс төрийн нам нэг мэдэгдэл гаргалаа гэхэд, энэ улс төрийн нам ингээд ингээд мэдэгдэл гаргачихлаа гэж тайлбарлахаасаа өмнө ийм мэдэгдэл гаргасан байна, үүнийг бид нар хүргэх ёстой гэсэн байдлаар хүргэх энэ асуудал дээр онцгой анхаарлаа хандуулаарай. 


Манай сонгогдож байгаа зөвлөлийн гишүүд маань ерөөсөө тэр байдлыг нэлээн сайн хянаж, өнөөдөр Улсын Их Хурлаас батлагдах, эсхүл нэр дэвшүүлсэн тэр субъектээс үл хамааран олон нийтийн статус гэдэг юмыг хадгалж явах хэрэгтэй шүү. Тэгэхгүй бол бид нар  энэ олон нийтийн радио, телевизийг ялсан намын улс төрийн дуу хоолой, индэр болдог байдлыг халах ёстой. Би бол харьцангуй үүргээ сайн биелүүлж ирсэн гэж үзэж байгаа. Энэ бол дараагийн удаа та бүхэн удирдах зөвлөлийн гишүүдээр ажиллаад энэ байдлыг нь битгий алдагдуулаасай гэж би хүсч байна.


Эхний томилгоонууд хийгдээд эхэлчихсэн байгаа шүү. Улс төрийн зорилгоор хийгдсэн томилгоонууд байж байгаа. Би тийм битгий байгаасай, тэнд энэ олон нийтийн, монгол түмний эрх ашгийг хамгаалдаг тийм сэтгүүлч, тийм дарга очиж ажиллаасай гэсэн байр суурьтай байгаа. Би асуулт асуухгүй, саналаа хэлчихэж байгаа юм. Баярлалаа.


З.Энхболд: Батболд гишүүн санал хэллээ. Эрдэнэчимэг гишүүн асууя. 


Л.Эрдэнэчимэг: Нэгдүгээрт, Оюунхорол гишүүний түрүүн хэлсэн жендерийн асуудлыг дэмжиж байна.  Сайханбилэг даргад ч гэсэн хэлэхэд, энэ удаад бас тодорхой хэмжээнд эмэгтэйчүүдийг улс төрийн томилгоонд тавьж байгаа баярлаж байгаа. Гэхдээ  2013 оны 1 дүгээр сарын 1-нээс жендерийн тухай, эрх тэгш байдлын тухай хууль хэрэгжиж эхлэх явцад тэр хуулийнхаа квотод хүрч чадахгүй байгаа. Тийм учраас дараа дараагийн томилгоон дээрээ энэ жендерийн асуудлаа бариарай гэдгийг хэлмээр байна.


Хоёрдугаарт, асуух зүйл юу вэ гэхээр, энэ Олон нийтийн радио, телевизийн төлөөлөл дээр эрүүл мэндийн чиглэлээр ажиллаж байсан Төмөрбаатар эмч хугацаа нь дуусаад чөлөөлөгдөж байгаа. Эрүүл мэндийн чиглэлээр Улсын Их Хурлаас сонгогдож байгаа 4 хүний дотроос эрүүл мэндийн чиглэл хариуцсан нэг хүн байх ёстой гэж би ойлгож байгаа. Тэгэхээр ер нь нийгмийн, нийтийн эрүүл мэндийн чиглэлийн телевизийн нэвтрүүлэг гэдэг өөрөө маш чухал. Ялангуяа өнөөдөр эрүүл амьдралын хэв маяг гэж юу юм бэ? хорт зуршил гэж юу юм бэ гэдгээ мэдэхгүйгээс болоод Монголын эрүүл мэндийн систем маань өөрөө өвчин туссаны дараа эмчилдэг тийм системтэй болчихоод байгаа ийм нөхцөлд эрүүл мэндийн боловсрол олгох чиглэл рүү хөрөнгө оруулалт хийсэн нь, үүнийгээ хэд дахин нөхдөг гэсэн ийм олон улсын систем байдаг учраас энэ чиглэлд үндэсний олон нийтийн радио телевизийн эрүүл мэндийн чиглэл хариуцсан төлөөлөгч маш чухал. Үүнийг хэн хариуцах юм бол гэдэг асуулт байна.


З.Энхболд: Бакей гишүүн хариулах уу? 


А.Бакей: Үндэсний олон нийтийн радио, телевизийн тухай хуулийн дагуу Улсын Их Хурлаас нэр дэвшүүлэх чиглэлийг заасан байгаа. Энэ чиглэлээр Улсын Их Хурлын зүгээс эрх зүй, гадаад харилцаа, сэтгүүл зүй, эрүүл мэнд, боловсрол, биеийн тамир, спорт, байгаль орчин, хөдөлмөр нийгэм,  хамгаалал гэж байгаа. Энэ бол өөрөө нийгмийн амьдралын нэлээд өргөн чиглэлийг хамарсан байгаа учраас үндэсний олон нийтийн радио, телевизийн Улсын Их Хурлаас сонгогдсон 15 гишүүн бол дотроо зохих хэмжээний ажил үүргийн хуваарьтай ажиллах журамтай юм байна, дотоод журмаараа. Тэр дагуу энэ гишүүдийг тэр зөвлөлийн гишүүд өөрсдөө  мэргэжлийн чиглэл, бэлтгэгдсэн байдалтай уялдуулаад зохицуулаад явах боломжтой.

З.Энхболд: - Гишүүдэд мэдээлэл өгөхөд Улсын Их Хурал тухайн З жил тутам Үндэсний олон нийтийн радио, телевизийн зөвхөн талыг нь өөрчилж байгаа. Одоо хуучин гишүүн байсан 7 гишүүн нь үргэлжлээд ажиллаад явна. Энэ 8 хүнээ бид 6 жилээр томилно, тэгэхээр ингэж явдаг. Заавал энэ дотор эмэгтэй гишүүн байна, байхгүй гэхээсээ илүү нийт  15-ын бүрэлдэхүүн дотор байгаа эсэхийг нь харах хэрэгтэй гэдэг мэдээлэл өгье.


С.Ганбаатар гишүүн асуулт асууя.


С.Ганбаатар: - Их Хурлын даргад баярлалаа, үг хэлэх боломж өгсөнд. Олон нийтийн радио, телевизийн энэ асуудал бол  их олон жил яригдаж байгаа, яг олон нийтийн байлгая гэж бид их хичээж байгаа ч гэсэндээ тэр бүр байж өгч чаддаггүй, нэг л тийм улс төрийн өнгө аястай, олон нийтийн дуу хоолой бол хүчтэй гардаггүй, өнөөдөр хүртэл. Тэнд ажиллаж байгаа ажиллагсдын, уран бүтээлчдийн маань нийгмийн асуудал, цалин хөлс гээд сүүлийн жилүүдэд дээрдэж байгаа зүйлүүд байж магадгүй, ямар ч байсан би бол тэнд бас ажил хаялт, бослогод нь оролцоод, хамтраад явж байсан, үнэхээр хүнд байдаг. Тэгэхээр би асуулт асууж байна.


Олон нийтийн дуу хоолой, тэр дундаа жирийн хөдөлмөрчин ард иргэд, хөдөлмөрийн харилцаатай холбоотой асуудлыг хариуцдаг энэ  хүнийг эндээс сонгох юм байна. МҮЭ-ийн холбооноос зохион байгуулаад 17 байгууллагаар нийтдээ хэлэлцүүлэг явуулж, хамтарч яриад, МҮЭ-ийн холбооны дэд ерөнхийлөгч Амгаланбаатар гэдэг хүнийг нэр дэвшүүлж явж байгаа. Ц.Батмөнх гэдэг хүн энэ хөдөлмөрийн харилцааны асуудлыг хариуцна гээд ороод ирсэн юм байна. Энэ чинь урлагийнх гэж байгаа, янз бүрийн хариуцсан асуудлууд байдаг юм шиг байна.  Энэ хүн бидний өнгөрсөн жилүүдийн тэтгэвэр, тэтгэмж, цалин хөлс, бензиний тэмцэл, янз бүрийн үнийн хөөрөгдөл, Оюутолгой энэ болгонд хаана явсан бэ гэдэг асуулт асууя. 


Хоёрдугаарт, энэ хүн ямар шалгуураар энд ингэж томилогдоод гараад ирсэн бэ? энэ хүний оронд МҮЭ-ийн холбооноос, урьд нь ҮЭ-ийн холбооны Ерөнхийлөгч Содномдорж гуай байсан, одоо Дэд ерөнхийлөгч Амгаланбаатарыг бид дэвшүүлээд явж байгаа. Үүнийг дэмжих боломж байна уу? Өнөөдрийн энэ аваарь осол гээд маш олон хүмүүсийн амь насанд хүрээд байгаа энэ асуудал дээр олон нийтийн радио, телевиз хүчтэй дуу хоолой, ард иргэдэд нээлттэй мэдээллийг цацаагүйгээс болж, хүмүүс энэ хөдөлмөр хамгааллын асуудал дээр ноцтой, нийгмээрээ ийм хүнд байдалд орчихоод байна. Тэгэхээр энэ асуудал дээр энэ хүн ямар туршлагатай юм бэ? ямар асуудлыг шийдсэн, юу хийсэн юм бэ? ер нь өнгөрсөн хугацаанд. Үүгээр дагнасан энэ байгууллагыг энд дуу хоолойг нь оруулж, удирдах зөвлөлд нь оруулаач гэсэн ийм хүсэлт байгаа. Түүнийгээ дараа нь хэлнэ. Энэ Батмөнх гэдэг хүн орсон юм байна.  Ямар чиглэлээр ажил хийж байсан бэ гэдэг асуулт байна.


З.Энхболд: Бакей гишүүн хариулъя.


А.Бакей: Ер нь бол би түрүүн хэлсэн дээ. Улсын Их Хурлын шугамаар нийтдээ  29 нэр дэвшигчийн санал ирсэн. 29-өөс хоёр нь Засгийн газрын саналаар давхацсан учраас бидл 27 нэр дэвшигч хүний саналыг нэрийн хуудсанд үлдээж байгаад, тэгээд Төрийн байгуулалтын байнгын хороонд намтартай нь, холбогдох хуулийн заалттай нь, тайлбартай, танилцуулгатай хамт Төрийн байгуулалтын байнгын хорооны гишүүдэд тараагаад санал хураасан. Тэр санал хураалтаар Батмөнх гэдэг хүнийг дэмжсэн байна. Тийм учраас тэр дэмжсэн саналыг энэ хүн буруу дэмжигдлээ, энэ хүн байх ёстой байсан гэж би хэлэхэд хүндрэлтэй. Яагаад гэвэл олонхийн саналаар хуулийн дэгийн дагуу шийдэгдсэн асуудал гэдгийг хэлье.


Батмөнх гэдэг хүний намтрын талаар сонирхож байх шиг байна. Энэ  хүн бол Ханс Зайделийн санд төслийн менежерээр ажиллаж байсан байна.  Монгол Германы Гүүр төрийн бус байгууллагын тэргүүнээр ажиллаж байсан байна. Хөгжлийн даяаршил гээд төрийн бус байгууллагын тэргүүнээр ажиллаж байсан байна. Одоо бол Монгол Германы Гүүр төрийн бус байгууллагын ерөнхийлөгчөөр  ажиллаж байсан хүн байна. Ганбаатар гишүүний асуултад хариулахад, мэдээж сая хэллээ, тодорхой хувийг нь З жил тутам өөрчлөх ийм боломж байгаа.  Тэр үедээ хөдөлмөрийн харилцаа үнэхээр чухал гэвэл бас энэ асуудал цаашдаа ч гэсэн нээлттэй шүү дээ.


З.Энхболд: Асуулт дууслаа. Одоо нэр дэвшүүлсэн байгууллагын санал болон Байнгын хорооны санал, дүгнэлт, түүнчлэн нэр дэвшигчтэй холбогдуулан үг хэлэх гишүүд байвал нэрээ өгнө үү.


Н.Энхболд гишүүн


Н.Энхболд: Үндэсний радио, телевизийн хууль, Үндэсний зөвлөлийн ажлын зарчим энэ талаар гарсан хуулийн төслийг боловсруулах, батлалцахад бас гар бие оролцсон. Манайдаа шинэ үзэгдэл байсан тухайн үедээ. Би өнгөрсөн хугацаанд Үндэсний зөвлөл харьцангуй хуульд заасан хүрээнд үйл ажиллагаагаа явуулж ирсэн гэж үздэг. Мэдээж шинээр эхэлж байсан ажил учраас энэ дотор алдаатай, дутагдалтай, тэгээд  өнцөг, өнцгөөс нь харахад шүүмжлэхээр юмнууд  гардаг байсан байхаа.  Одоо Үндэсний зөвлөлийн гишүүдээр сонгогдож байгаа хүмүүст хандаж нэг л зүйл хэлэх хэрэгтэй байна. Энэ бол улс төрийн байгууллага биш шүү. Хэн хаанаас томилогдсоноо хэрэв өнөөдөр батлагдвал, өнөөдрөөс эхлээд мартах хэрэгтэй. Олон нийтийн радио, телевизэд хуулиар олгогдсон ямар үүрэг байдаг  юм бэ?  эрх гэхээсээ илүү үүрэг ихтэй газар. Нийгмийн сэтгэл зүй бүрдүүлэхэд хамгийн том үүрэг гүйцэтгэдэг газар. Тэгэхээр хэний санал болгосноор, яаж томилогдож байгаагаа өнөөдрөөс эхлээд мартаад би бол Үндэсний зөвлөлийн гишүүн хүн гэдэг ийм байр сууринаас ажил төрөлдөө  хандаарай гэж зориуд хэлэх гэсэн юм. Энэ хуулийг боловсруулж, батлалцаж байсан хүний хувьд.


Хоёр дахь зүйл нь, бодлого гаргадаг байгууллага болохоос Радио, телевизийн өдөр тутмын үйл ажиллагааг нь удирддаг байгууллага бас биш шүү. Хамтын шийдвэр гаргадаг байгууллага. Урьд нь тийм тохиолдлууд байсан. Би Үндэсний зөвлөлийн гишүүн учраас та нар  тэр хүнийг хал, энэ хүнийг соль ч гэдэг юм уу? эсхүл нэвтрүүлгээ тэгж явуулж бай, ингэж явуулж бай гээд өдөр тутмынх нь ажилд орох гээд байсан тохиолдлууд эхэн үедээ байсан.  Сүүлдээ арай гайгүй болсон юм билээ. Тэгээд цаана нь түрүүн ажиллаж байсан тал хувь нь шахуу хүмүүс байж байгаа. Энэ хүмүүс нэлээн зүгширсэн байх ёстой. Хамгийн гол анхаарах юм бол  та хэд хоорондоо суугаад бодлогоо гаргаад, тэр байгууллага үйл ажиллагаагаа яаж явуулж байна? та нарын гаргасан бодлогын хүрээнд явуулж байна уу гэдэг ерөнхий хяналтаа тавих болохоос биш, дотроо талцчихаад, дотроо үйл ажиллагаа явуулж байгаа хүмүүсийг  шүүмжилдэг,  мэргэжлийн үйл ажиллагаанд нь оролцдог ийм огт байж болохгүй гэдгийг хэлэх байна. Хуулиа бүгдээрээ сайн уншаарай, мэдээж нэр дэвшээд явж байгаа улсууд уншсан л байлгүй. Энэ их өвөрмөц байгууллага шүү. Хамгийн олон хүнд энэ  15 хүний дундаас гарсан бодлого яаж хүрч байна вэ гэдгийг олон түмэн ажиглаж байдаг. Улс төрөөс ангид, мэргэжлийн хүмүүсийн үйл ажиллагаанд нь хутгалдаж орохгүй, ийм л байр сууринаас үйл ажиллагаагаа явуулаарай гэж зориуд хэлэх гэсэн юм.


Д.Дэмбэрэл:  Юуны өмнө Олон нийтийн радио, телевизийн үндэсний зөвлөлийн гишүүнд сонгогдож гэж байгаа нөхдүүд сонгогдох байх л даа.  Мэдээж хэрэг ард түмний үндэсний язгуур эрх ашгийг хамгаалж чадах тийм улсууд энд орж иржээ гэж. Түрүүчийн Үндэсний зөвлөлийг би муугүй ажилласан гэж боддог. Ер нь олон нийтийн радио  телевиз бол улс үндэстнийхээ болон ард түмнийхээ эрх ашгийн үүднээс  улс төрийн аливаа нэгэн хүчний эрх ашигт үйлчлэхгүйгээр ажиллаад, энэ хэдэн жилийн дотор хууль гарсны дараа нэлээн зүгширч яваа байгууллага гэж ойлгож байгаа. Энэ сайн талыг нь баталгаажуулж, шинээр цус сэлбэж орж байгаа нөхдүүд маань ажиллах байх гэж  найдаж байна. 


Ер нь Үндэсний олон нийтийн радио, телевизийг аль нэгэн улс төрийн хүчин олзолж өөрийнхөө талбар болгож авах гэж их эрмэлздэг л дээ. Үүнийг бидний өнгөрсөн түүх сайн харуулж байгаа. Тийм байдалд үүнийг оруулж болохгүй шүү гэдгийг манай энэ зөвлөлд орох гэж байгаа нөхдүүд сайн анхаарах бизээ. Хуулиа овоо хэрэгжүүлж ажилласан гэж би бодож байгаа. Ер нь зүгширч яваа байгууллага шүү, Үндэсний зөвлөл. Зөвлөлийн ажлыг дотроос нь янз бүрийн аргаар улс төржүүлээд, янз бүрийн байр суурьтай болгоод ингээд будилуулаад байх юм бол Радио, телевиз маань өөрөө олон нийтэд хүргэх мэдээлэл, сурталчилгаа нь  өнгө аяс нь ихээхэн өөрчлөгдөх ийм байдалд хүрэх байх л даа.  Тэр шинэчлэлийнхээ уур амьсгалыг оруулдаг юм байгаа биз. Тэр үндэсний эрх ашигт тохирсон зүйлээ дэмжиж явах нь зүйтэй юм.  Энэ байдлаа  Үндэсний радио, телевизийн зөвлөл маань хадгалах байх гэж бодож байна. Засаг солигдлоо гэж зангаа битгий хувиргаарай. Тэнд очоод үүнийг бас битгий будилуулаарай гэж хэлэх байна. Ард түмнийхээ язгуур эрх ашиг, үндэснийхээ эрх ашгаа бодож ажиллаарай.  Ер нь сайд, дарга нарыг сурталчилдаг талбар биш шүү, Үндэсний радио, телевизийн зөвлөл. Өөрсдийгөө сурталчлах гэж оролдох явдал их байдаг.  Шоу хийх гэж, эрх мэдлээ ашиглаад их л юм хийж байгаа юм шиг юмаа хэлүүлэх гээд байдаг ийм тал бий шүү дээ. Энэ бол нууц биш. Тэгэхээр ийм чиглэлд нь эхлээд ажиллахгүй байх гэж би найдаж байна. Жинхэнэ тэр ард түмнийхээ дуу хоолой болгож, энэ үндэсний радио, телевизийг цааш нь ажиллуулахад та бүхний оролцоо, хувь нэмэр их чухал байх. Аль  нэг улс төрийн хүчнийг дагаж далдагнасан байдлаар, тэдний захиалгыг биелүүлэх байдлаар, аль эсхүл удирдлагуудын захиа даалгаврыг биелүүлэх гэсэн байдлаар тэнд ажиллахгүй байх гэж бүрэн найдаж байгаа. 


Ер нь манай Радио, телевизийнхэн цаашдаа шударга ёсыг сахиж ажиллах нь зүйтэй юм. Аль нэгэн мөнгөтэй хүний, аль нэгэн эрх мэдэлтэй хүний, аль нэгэн компаний захиа даалгавраар ажиллаж байгаа явдал нь Монголын нийгэмд шударга ёсыг тогтооход нийцэхгүй байна гэдгийг та бүхэн сайн ойлгож ажиллана гэдэгт найдаж байна. Ингээд амжилт хүсье.


З.Энхболд: Батзандан гишүүн үг хэлнэ

Ж.Батзандан:  Олон нийтийн радио, телевизийн шинээр томилогдох гэж байгаа  удирдлагуудад хандаж хэдэн зүйл хэлье.  Та бүхнийг бид реформ хийх гэж, шинэчлэл хийх гэж олон нийтийн радио, телевизийг цоо шинэ шатанд, түвшинд гаргах гэж томилогдож байгаа гэж ойлгож байгаа. Хувийн телевиз хоёр давхар байшинд  20-30 хүнтэй үйл ажиллагаагаа явуулж чадаад байгаа. Харин олон нийтийн телевиз бол 200-300 өрөөтэй хэрнээ  олон арван тэрбум төгрөг улсын төсвөөс татаж авдаг хэрнээ олигтой үйл ажиллагаа явуулж чадахгүй байгаа шүү. Үүнийг бид бүгдээрээ мэдэж байгаа.  Олон нийтийн радио, телевизийг шинэчлэх цаг болсон. Тэр байр  түрээсэлж ажилладгаа болих хэрэгтэй. Социализмын үеэс үлдсэн олон нийтийн радио, телевизийн илүүдэл өмч хөрөнгийг улсын төсөвт, улс оронд нь Засгийн газарт нь буцааж өгөө. Та нарт хоёр давхар орон сууц, байшин байхад хангалттай гэж би ойлгож байгаа. Та нарт  20-30 ажилтан байхад олон нийтийн радио, телевиз хангалттай үүргээ гүйцэтгэж чадна гэж би ойлгож байгаа. Улсын төсвөөс олон тэрбумаар нь татаас авдгаа болиорой.  200-300 өрөөтэй байшин түрээсэлж,  хувийн амьдралаа сайжруулж явдаг наад тогтолцоогоо өөрчлөөрэй гэж би та бүхэнд хэлмээр байна. Энэ асуудлыг би тусад нь тавих ёстой. Олон нийтийн радио телевиз бол коммунизмаараа байгаа шүү. Олон нийтийн радио, телевиз бол социализмаараа явж байгаа шүү. Төрд үйлчилдэг, улс төрчдөд үйлчилдэг энэ л системээрээ явж байгаа. Хууль нь батлагдаж гарсан хэдий ч хувьд үйлчилдэг систем рүү явчихаад байгаа шүү, олон нийтэд биш. Үүнийг та бүхэн өөрчилж чадах байхаа гэж би найдаж байна.


Олон нийтийн радио, телевизийн шинээр томилогдож байгаа удирдлагууд хэрхэн яаж олон нийтийн радио, телевизийг өөрчлөх вэ? реформ хийх вэ гэдэг төслөө ойрын хугацаанд Улсын Их Хуралд оруулж ирээрэй гэдэг үүргийг би өгмөөр байна. Энэ чиглэлд ажиллаарай гэж би та бүхэнд хэлмээр байна. Олон нийтийн эрх ашиг хаана зөрчигдөж байна? тэнд олон нийтийн телевиз очих ёстой. Дарга нарын эрх ашиг зөрчигдөхөөр та нар давхиж очдогоо болиорой. Тэр томилогдсон хүмүүс очоод одоогийн байгаа удирдлагуудаа өөрчлөөрэй. Энд тэнд далжигнаж явж  хүн амьтанд цохиулдаг ёс зүйгүй нэг удирдлага байгаа шүү, олон нийтийн радио, телевизийн удирдлагууд гэж, энэ бүхнийг өөрчлөөрэй гэж хэлмээр байна.


Ер нь тэгээд олон нийтэд үйлчлэх гэж томилогдчихоод олон нийтээсээ онцгойрч ялгарч, хувийн амьдралдаа анхаардаг байдлаа одоо болимоор байна. Олон нийтийн радио телевизээр дамжуулж, хувийнхаа амьдралыг сайжруулдаг удирдлагуудыг ажлаас нь үтэр түргэн халаарай гэж би та бүхэнд хэлмээр байна. Баярлалаа.


З.Энхболд: Тэмүүжин гишүүн үг хэлнэ.


Х.Тэмүүжин: - Түрүүн Су.Батболд гишүүн бас хэлнэ билээ, нийтийн албаны тухай. Үнэхээр нийтийн гэдэг энэ үг нийтийн алба, олон нийтийн телевиз гэдэг ойлголт зөв чиг хандлагатай гэдгийг бид нар ярих, сонсох болгондоо л батлаад байгаа юм. Төрийн алба гэхээр төрд үйлчилдэг, албан тушаалтанд долигнодог, тал засдаг, эрх мэдэлтнүүдийн үйл ажиллагаа зөв болгох тухай иргэдийн тархи руу худал мэдээлэл хийж, угаах гэж оролддог ийм хандлага улам бүр ноёлоод, улам бүр зуршил болоод яваад байгаа. Дэмбэрэл дарга ч хэллээ. Улс төржиж болохгүй шүү гэж. Үнэхээр төрийн алба бол улс төржиж болохгүй, тийм учраас нийтийн алба болгочихож байгаа юм. Хэвлэл мэдээллийн хэрэгсэл бас улс төрийн захиа даалгавар гүйцэтгэж, авлигажсан захиалгат сэтгүүл зүйд бас ноёлуулж болохгүй. Тийм учраас аль болох олон нийтийн эрх ашиг, нийтийн ашиг сонирхлын төлөө үйл ажиллагаа явуулдаг болох ёстой. Тийм учраас одоо олон нийтийн зөвлөлд томилогдож байгаа олон хүн бид яавал энэ хэвлэл мэдээллийн хэрэгслийг тэр дундаа татвар төлөгчдийн мөнгөөр оршин тогтнож байгаа тэдний эрх ашгийн төлөө үйл ажиллагаа явуулах ёстой энэ телевиз радиог  нийтийн ашиг сонирхол руу нь зориулах вэ гэдэг дээр бодлого боловсруулах ёстой байх. Үнэхээр нийтийн боловсрол, нийтийн эрүүл мэнд, байгаль орчин, нийтийн дэд бүтэц, олон асуудлууд дээр мэдээлэл дутмаг байгаа.  Олон иргэд өнөөдрийн болж байгаа бодит байдлыг өөр өөрийнхөөрөө олж хараад, хувийн дүгнэлт хийх чадваргүй, дандаа захиалгат сэтгүүл зүйд ноёлуулж байсан. Тийм учраас олон нийтийн зөвлөлд орж байгаа хүмүүс тэр дундаа энэ олон нийтийн радио, телевизийн чиглэл рүү хэд хэдэн алхам хийх ёстой юм болов уу гэж би хувьдаа бодоод байгаа юм.


Хэвлэл мэдээллийн хэрэгслүүд иргэдэд мэдээлэл өгч, бодит байдлыг одоо цаг үед нь хурдан шуурхай ойлгоход тус дэм өгөхөөсөө гадна бас соён гэгээрүүлэх үүргийг давхар хариуцаж байгаа. Тэр дундаа олон нийтийн радио, телевиз бол энэ үүргийг татвар төлөгчдийн мөнгөөр үйл ажиллагаа явуулж байгаа учраас илүү хүлээж байгаа. Олон нийтийн радио, телевизийн шинжлэх ухааны нэвтрүүлгийг илүү сайжруулмаар надад санагдаад байдаг юм.  Хүүхдүүдэд, залуучуудад үр өгөөжтэй, асуудлыг шинжлэх ухааны байдлаас нь тайлбарладаг тэр нэвтрүүлэг дутмаг байна.  Манай бусад хувийн телевизүүд гадна хийгдсэн  нэвтрүүлгүүдийг орчуулаад хүргэчихдэг. Оюуны өмчийн янз бүрийн маргаанууд заримдаа гарахыг үгүйсгэхгүй. 


Олон нийтийн радио, телевиз үнэхээр түрүүн Батзандан гишүүн ч хэллээ. Зай талбай ихтэй, боловсон хүчин ихтэй, бас маш их мөнгө авч байгаа. Энэ мөнгөөрөө одоо шинжлэх ухааны, гоо зүйн, иргэний сэтгүүл зүйн, иргэний боловсрол, тэр дундаа ардчилал, зах зээл, хууль ёс, иргэний нийгэм гэдэг энэ чиглэл рүү энэ үнэт зүйлийг, энэ зарчмыг, энэ хандлагыг  шинэ иргэдэд бас оюун ухаанд нь  олж авахуйц хэмжээний боловсрол олгох нэвтрүүлгүүдийг зорилготойгоор хиймээр байна. Монголчууд монгол хэлээрээ бахархаад л байна. Тэгэхдээ яг юугаар яагаад бахархаад байгаа билээ гэдэгт хангалттай тайлбар хэлж чаддаггүй. Яагаад өвөрмонголчууд, түүхэн кинонуудыг хийгээд байхад,  манайхан энэ түүхэн кинонуудыг  шинжлэх ухааны хялбаршуулсан кинонуудыг бас өөрийгөө, монголоо гэдэг омгорхох бололцоотой тэр нэвтрүүлгүүдийг хийж болохгүй байна вэ? Зардал байна уу? байна, боловсон хүчин байна уу? байна. Орон зай байна уу? байна. Тэгвэл энэ чиглэл рүү анхаараарай гэж би хэлмээр санагдаад байна.


Дахиад нэг юмыг тодотгож хэлэх гээд байгаа юм. Иргэний сэтгүүл зүй. Одоо бол иргэд мэдээлэл, технологийн салбар хөгжсөнтэй холбоотой иргэний сэтгүүл зүй маш хүчтэй болчихлоо. Тэгэхээр олон нийтийн телевиз, иргэний санаа бодлыг, би бол иргэний хэвлэн нийтлэх эрх чөлөөг бэхжүүлмээр санагдаад байгаа юм. 


З.Энхболд: Г.Баярсайхан гишүүн үг хэлнэ.


Г.Баярсайхан: Баярлалаа. Би хувьдаа өөрийнхөө дүгнэлтийг хийхэд, ямар ч тохиолдолд, ямар ч төрийн үед олон нийтийн радио, телевиз байсан цагт цаад улс төрийн нөлөө үзүүлж байгаа эрхмүүдийн нөлөөгөөр улс төржинө. Энэ бол тодорхой. Аль ч төрийн үед.  Тэгэхээр олон нийтийн радио телевиз, өнөөдөр Монголд одоо энэ  21 камер зоочихсон байна.  21 камер зоочихсон, 21 телевиз байхад  ер нь олон нийтийн радио, телевиз байх шаардлага байна уу гэж би хэлмээр байгаа юм. Америкт улсын телевиз гэж байхгүй. Улсын телевиз хаана байна вэ гэвэл та бүхэн мэдэж байгаа шүү дээ. Общественный россиский телеведеный гээд Орост байна, диктатуртайгаа. Цаад эздийнхээ улс төрийн захиалгыг биелүүлдэг. Хятадад улсын телевиз байна. Гишүүдийн тавьж байгаа шаардлага үнэн. Монголд хамгийн том савтай, улсын хамгийн их татаас авдаг, тэгсэн мөртлөө гаргаж байгаа  программ, чанар, агуулга, далайц үнэхээр манай энэ хувийн телевизүүдийн хажууд би бол зүйрлэшгүй гэж хувьдаа бодож байгаа.


Би хувьдаа, миний бодож байгаагаар энэ улсаас өгч байгаа олон их хэмжээний татаасыг энэ олон телевизүүдэд үнэхээр ард  түмний итгэл найдварыг хүлээж байгаа, тэнцвэртэй мэдээлэл гаргаж байгаа энэ телевизүүдэд нь шалгуураар олгож байх ёстой гэсэн ийм байр суурийг хэлмээр байгаа юм. 


Улсын Их Хурлаас, Ерөнхийлөгчөөс олон нийтийн радио, телевизийн зөвлөлд хүн оруулна гэдэг чинь энэ чинь өөрөө ямар ч тохиолдолд улс төржих нэг үндсийг тавьж байгаа гэж би бодож байгаа. Олон нийтийн радио телевиз гэдэг улсын телевиз байна гэдэг чинь бид татвар төлөгчдийн мөнгийг  улс төржүүлэх ийм байгууллагад хийж байна гэж би хувьдаа бодож байна. Тэгээд ямар ч тохиолдолд манай энэ нэр дэвшиж байгаа 8 хүмүүс томилогдоод явах байх. Мэдээж нийгэмд хүлээн зөвшөөрөгдсөн ийм хүмүүс байгаа, би дэмжээд явна. Гэхдээ цаашид олон нийтийн радио, телевиз байх асуудал чинь нээлттэй энэ асуудлыг үлдээмээр байна гэж би бодож байна. Анхнаасаа хэлэлцүүлэг хийж байхад энэ хуулийг гаргаж байхад гишүүд нь Япон, бусад газруудынхыг судалсан л гэж байна. Тэнд улс төрийн нөлөө байдаггүй юм шүү. Үнэхээр нийгэмдээ хүлээн зөвшөөрөгдсөн ийм хүмүүсийг оруулах нь зүйтэй. Гэхдээ бид зах зээл, ардчилал гэж явж байгаа. Энэ их том бартаатай замыг сонгосон байгаа. Энэ мэдээлийн зах зээлд зөвхөн  бодитой мэдээлэл хүргэдэг хувийн телевизүүд  өрсөлдөөд явах ёстой гэж бодож байгаа. Аавын хүүг алиныг нь араас, алиныг нь өврөөс гарсан гэж ялгах вэ гэж хэлмээр байна. Баярлалаа.


З.Энхболд: Бурмаа гишүүн үг хэлнэ


Р.Бурмаа: Олон нийтийн радио, телевизийн анхны үндэсний зөвлөлийн гишүүнээр ажиллаж байсан. Тэгээд анх төрийн мэдэлд байх үедээ  эрх баригч намд тааламжтай, ялангуяа сонгуулийн үеэр энэ  байдал маш их анзаарагддаг байсан. Энэ бол хөндлөнгийн байгууллагуудын судалгаагаар харагдаж байсан. Харин олон нийтийн статустай болсны дараа  аль нэгэн талыг бариагүй ажилласан байна гэдэг нь  Глоб интернэшнл төрийн бус байгууллага хэвлэлийн хүрээлэнгээс хөндлөнгийн байгууллагын судалгаагаар харагдаж байсан. Олон нийтийн статустай болсны дараа гарсан өөрчлөлтийн амжилт гэж үзэж болно. 


Олон нийтийн радио, телевиз байх нь зүйтэй гэж үзэж байгаа. Энэ дээр цаашид ч гэсэн шинээр сонгогдон орж, үндэсний зөвлөлд ажиллах хүмүүст амжилт хүсье. Энэ бол бас олон улс оронд байдаг, энэ олон нийтийг төлөөлж, аль нэгэн  талыг барихгүй  бодит мэдээллийг олгоход их чухал ач холбогдолтой байдаг. Энэ дээр би тодорхой санал хэлэхэд, парламентын үйл ажиллагаа буюу хууль тогтоох  ард түмнийг төлөөлж ажиллаж байгаа хуулийн хэрэгжилтэд хяналт тавих гэсэн энэ чиг үүрэгтэй байгууллагын үйл ажиллагааг таниулахдаа парламентын суваг гэдэг телевиз маань  кабелын телевизээр, тэр нь хувийн өмчит кабелын телевизээр гараад байдаг. Тэр нь өөрөө нэгдүгээрт хязгаарлагдмал орон зай, дээр нь өмчлөл нь бас гадаадын болон улс төрчдийн өмчлөл орчихсон тийм телевизээр дутагдаад байна. Тэгэхээр би энэ Улсын Их Хурлын үйл ажиллагааны талаарх мэдээллийг, ялангуяа энэ Байнгын хороо, нэгдсэн чуулганаар хэлэлцэгдэж байгаа  энэ үйл ажиллагаанууд, хууль тогтоомжийн төслүүд, хууль гарч байгаа энэ үйл явцын талаарх мэдээллийг ард түмэн, сонгогчид мэдэх хэрэгтэй.  Тэгэхээр энэ мэдээллийг олон нийтийн радио, телевизээр гаргах нь их чухал байгаад байгаа юм. Хэрвээ энд тэр кабелын телевизээр мөнгө төгрөг төлөөд гаргадаг бол энэ мөнгийг харин Олон нийтийн радио, телевизийн нэгэнт авч байгаа улсын төсөвт энэ бас зохих хэмжээнд нь нэмж өгөөд энэ хоёрдугаар суваг байдаг юм уу? түүгээр нь гаргаж байвал их зүгээр байна. 


Хэдийгээр өнөөдөр бид нар чуулганы танхимд олон нийтийн телевиз гараад энэ тухай асуудлыг нэвтрүүлж байгаа боловч хувийн телевизүүдийн өнгө аяс, гаргаж байгаа тайлбарууд нь нэг талыг барьсан байх нь элбэг байдаг. Харин бодит аль нэгэн талыг бариагүй мэдээлэл, үйл явц иргэд, сонгогчдод маш их шаардлагатай байдаг. Үүнийг Олон нийтийн радио, телевиз анхаарч, би бас удирдах зөвлөлд нь орж байгаа хүмүүсээс энэ тухай саналыг Улсын Их Хуралд оруулж ирээч гэж би бодож байна. Энэ чиглэлээр санал оруулж ажиллаасай гэсэн саналыг тавьж байна. Нээлттэй иргэдийн индэр болсон тийм цагийг хөтөлбөртөө нэмж оруулаасай гэсэн хүсэлтийг шинээр сонгогдох хүмүүс, ер нь удирдах зөвлөл, Үндэсний зөвлөлд нь санал болгож байна. Баярлалаа.


З.Энхболд: Оюунгэрэл гишүүн үг хэлнэ.


Ц.Оюунгэрэл: Баярлалаа. Түрүүн Төрийн байгуулалтын байнгын хороон дээр цөөнх болсон юм. Өнөөдрийн дэвшиж байгаа 8 хүн дотор нэг ч гэсэн эмэгтэй хүн оруулаад ирье гэж бодож, тэнд байсан 29 нэр дэвшигч дотор байсан хоёрхон эмэгтэй нэр дэвшигч дээр  санал хураалгах гэж нэлээд их оролдсон. Харамсалтай нь нэр дэвшигчид маань эхний байдлаар олонхийн санал авч чадсангүй. Хоёрдугаар нэг шалтгаан нь бол яг энэ орон гарсан категорид нь бас сайн нийцээгүй гэсэн, нийцүүлж тэгж өөрийгөө тодорхойлоогүй гэсэн ийм шалтгаанаар  өнөөдөр энд орж ирэх маш өндөр магадлалтай нэг нэр дэвшигч жишээлбэл орж чадаагүй. Гэхдээ оронд нь үнэхээрийн хүлээн зөвшөөрөгдсөн эрэгтэй хүмүүс бас орж ирлээ. Төрийн байгуулалтын байнгын хороон дээр яригдаж байсан. Дараагийн орон гарах үед эхний нэр дэвшигчид нь ер нь эмэгтэй хүнээ эхлээд  нэр дэвшүүлээд баталгаажуулаад авчих хэрэгтэй юм байна. Тэгэхгүй бол хүйсийн тэгш харьцаа удирдах зөвлөлд алдагдах юм байна гэсэн ийм дүгнэлттэйгээр энэ удаад дандаа эрэгтэй хүмүүс нэр дэвшиж орж ирж байгаа. Хэдийгээр дандаа эрэгтэй хүмүүс нэр дэвшиж орж ирж байгаа ч гэсэн энд нэр дэвшиж байгаа хүмүүсээ харахад хүний эрхийн өндөр мэдрэмжтэй, тэгш байдлын өндөр мэдрэмжтэй, мухар сүсэгт автаж эмэгтэй хүнийг хүйсээр ялгаварлан гадуурхаад байхааргүй ийм хүмүүс орж ирж байгаад би маш их баяртай байна.

Тийм учраас энэ хүмүүс маань цаашдаа  дараагийн нэр дэвшилтийн ээлжинд эмэгтэй хүн нэр дэвшиж орж ирнэ.  

Тэр болтол нийгмийн бүх бүлгүүдийн ашиг сонирхлыг олон нийтийн телевизээр харуулах талд анхаараарай. Ялангуяа соёлын өв, уламжлалт соёлоо харуулах нь маш чухал байдаг. Тэгэхдээ соёлын өв, уламжлалаа харуулахдаа хүйсийн тэгш байдлын харьцааг зөв бодоорой. Тэгэхгүй бол бид нар түүхээ харуулж байгаа нь энэ гээд зөвхөн цэргүүдийг харуулаад, зөвхөн сэлэм барьсан Чингисийн цэргүүдийг харуулаад байхаар Монгол улсын түүх зөвхөн эрэгтэй хүмүүсийн түүх юм шиг болчих гээд байдаг юм шүү. Тийм учраас тэр асуудлаа их зөв зохицуулж, телевизээр хүмүүсийн нүдэнд үзэгдэж харагдах хэмжээнд нь хүйсийн тэгш байдлыг харуулж яваарай гэж захихыг хүсч байна.

Мөн телевизийн нэгэн том хүчтэй зэвсэг маань хүүхэд хүмүүжүүлэх, монгол хүнийг ямар хүн болгох вэ гэдэгт бид маш их  нөлөөтэй ийм мэдээллийн хэрэгсэл. Тийм учраас хүүхдийнхээ хөтөлбөрт ялангуяа нийтийн эрүүл мэндийн сэдэв, хог хаяхгүйгээр байх, хотоо цэвэрхэн байлгах, гоо зүйн боловсролтой болох, өв соёлоо мэдэх гэсэн ийм ийм  асуудлуудыг энэ хүүхдийн нэвтрүүлэгт бас их сайн оруулж өгөөрэй. Энэ талд хамтран ажиллахад бэлэн байна шүү гэж хэлэхийг хүсч байна. Эрүүл мэнд дээр ганцхан жишээ авахад, хүүхдэд  германы олон нийтийн телевизээр хүүхдүүдэд шүдээ угааж сурахыг заасан хүүхэлдэйн цуврал кино байдаг юм билээ. Тэр цуврал киног одоогийн байдлаар Соёл, спорт, аялал жуулчлалын яаман дээр Германы эмч нар авчирч өгсөн.  Юу гэж хэлсэн бэ гэхээр, танай монголд нэг шүдний эмчийг бэлтгэх зардалд асар их мөнгө гарна. Нэг шүдний эмч чинь сайндаа  100 хүний шүдийг эмчилнэ. Тэгэхэд маш олон хүн шүдний өвчнөөс шалтгаалж, эрүүл мэндэд аюул учирдаг учраас хамгийн хямдхан эрүүл мэндийг хамгаалах арга бол хүүхэлдэйн киногоор хүүхдүүдэд шүдээ угаахыг заах явдал байдаг юм гээд хүүхэлдэйн киног хөгжүүлэхэд нийтийн эрүүл мэндийн сэдвийг анхаараарай гэж  надад өгсөн  захиалга, зөвлөгөөнүүд байгаа. Ийм ийм зүйлүүд дээр соёл, урлаг, эрүүл мэнд, бусад салбаруудтай хамтарч ажиллаж, телевизээр үзүүлж байгаа зүйлээрээ хүйсийн тэгш байдал, энэ иргэний оролцоог хангаж өгөөрэй гэж захихыг хүсч байна.

З.Энхболд: Үг хэлж дууслаа. 

Одоо нэр дэвшигч тус бүрээр санал хураалт явуулна. Нэр дэвшигчдийг цагаан толгойн үсгийн дарааллаар уншина.  Эхний нэр дэвшигчийн төлөө санал хураалтад оръё.

Алёны Арманыг  Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Хуралдаанд оролцсон 62, зөвшөөрсөн 58, 93,5 хувийн саналаар  дэмжигдэж  байна. 

Цэвэлмаагийн Батмөнхийг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Хуралдаанд оролцсон 61, зөвшөөрсөн 29,47,5 хувийн саналаар дэмжигдсэнгүй.

Дамбийн Гоошоохүүг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Хуралдаанд оролцсон 61, зөвшөөрсөн 51, 83,6 хувийн саналаар  дэмжигдэж байна. 

Аюушийн Мөнхбатыг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Хуралдаанд оролцсон 60, зөвшөөрсөн 54, 90,0 хувийн саналаар  дэмжигдэж байна. 

Содномпилийн Мягмарыг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Хуралдаанд оролцсон 59, зөвшөөрсөн 57, 96,6 хувийн саналаар  дэмжигдэж байна. 

Лувсангийн Пүрэвдоржийг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Хуралдаанд оролцсон 60, зөвшөөрсөн 56, 93,3 хувийн саналаар  дэмжигдэж байна. 

Догмидийн Сосорбарамыг Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Хуралдаанд оролцсон 60, зөвшөөрсөн 56, 93,3 хувийн саналаар  дэмжигдэж  байна. 

Бямбажавын Цэнддоог Олон нийтийн радио, телевизийн үндэсний зөвлөлийн гишүүнээр томилох саналыг дэмжье.

Хуралдаанд оролцсон 60, зөвшөөрсөн 59, 98,3 хувийн саналаар  дэмжигдэж байна. 

8 хүн дээр санал хураалаа. Олонхийн санал авч чадаагүй Цэвэлмаагийн Батмөнхөөс бусад олонхийн санал авсан Алёны Арман, Дамбийн Гоошоохүү, Аюушийн Мөнхбат, Содномпилийн Мягмар, Лувсангийн Пүрэвдорж, Догмидийн Сосорбарам, Бямбажавын Цэнддоо нарт ажлын амжилт хүсье. 

Олон нийтийн радио, телевизийн гишүүнээр сонгогдож 6 жилийн турш олон нийтийн эрх ашгийг хамгаалах үүрэгтэй улсууд болж байнаа, та бүхэн.

Одоо бүрэн эрх нь дуусгавар болсон тул Лувсангийн Болд, Мархаахүүгийн Буянбадрах, Очирхуягийн Мөнгөнтуул, Нямжавын Содномдорж, Лувсансамбуугийн Төмөрбаатар, Готовын Цэрэнпүрэв, Хайдавын Чилаажав, Ойдовын Эрдэнэ-Өлзий нарыг Олон нийтийн радио, телевизийн үндэсний зөвлөлийн гишүүнээс чөлөөлөх саналыг дэмжье гэсэн санал хураалт явуулъя. 

Хуралдаанд оролцсон 60, зөвшөөрсөн 59, 98,3 хувийн саналаар  дэмжигдэж байна. 

Монгол Улсын Их Хурлын чуулганы хуралдааны дэгийн тухай хуулийн 45.2-т хуралдаанд оролцсон гишүүдийн олонх томилох, чөлөөлөх саналыг дэмжсэн бол энэ тухай тогтоол батлагдсанд тооцно гэж заасан байдаг тул Олон нийтийн радио, телевизийн үндэсний зөвлөлийн гишүүнээс чөлөөлөх, гишүүнээр томилох тухай Улсын Их Хурлын тогтоол батлагдаж байна.

Гэхдээ хоёр дахь заалт дээр байгаа гишүүдэд энэ тогтоолын төсөл тараасан. Цэвэлмаагийн Батмөнх гэдэг үгийг би дараад үлдсэн улсууд нь батлагдаж байгаа. Түрүүчийн миний чөлөөлсөн гэж уншсан, томилж байгаа улсууд дотор 8 биш 7 хүн байгаа. 

Энэ тогтоолыг өнөөдрөөс эхэлж  мөрдөнө. 

Олон нийтийн радио, телевизийн үндэсний зөвлөлийн гишүүнээс чөлөөлөх, гишүүнээр томилох тухай Улсын Их Хурлын тогтоолын эцсийн найруулга дээр саналтай гишүүд байна уу.

Олонхийн санал аваагүй Ц.Батмөнхийг хасаад, тогтоол тийм редакцийн саналтайгаар батлагдаж байна. 

Тогтоолын эцсийн найруулгыг сонссонд тооцлоо.

Асуудал хэлэлцэж дууслаа. Нэр дэвшигчид баярлалаа. Ажлын хэсэг явж  болно.

Одоо 13 цаг болсон учраас үдээс хойш Төрийн байгуулалтын байнгын хорооны дараа чуулган хуралдана.

Чуулган түр завсарлалаа.

З.Энхболд:  Хуралдаа ирцгээнэ үү? 3 цаг 40 минут болох гэж байна.

Үдээс хойших  хуралдаанаа үргэлжлүүлье. 

9 дүгээр сарын 18-ны өдрийн үдээс хойших хуралдаан үдээс өмнөх зогссон асуудал болох  Монгол  Улсын Засгийн газрын 2012-2016 оны үйл ажиллагааны хөтөлбөр батлах тухай Улсын Их Хурлын тогтоолын төслийн эцсийн хэлэлцүүлэг хийнэ.

Аймаг, сум, дүүргийн иргэдийн төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийн анхны хэлэлцүүлгийг хийнэ.

Монгол Улсын Их Хурлын тухай хуульд өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлгийг хийнэ. 

Дараа нь Улсын Их Хурлын 2012 оны ээлжит бус чуулганы хаалтыг хийнэ. 

Д.Эрдэнэбат гишүүн.

Д.Эрдэнэбат: - Хэлэлцэх асуудалтай холбогдуулаад саналаа хэлчих гэсэн юм. Хамгийн сүүлд орсон байгаа байх, Их Хурлын хуульд өөрчлөлт оруулах, Чуулганы дэгийн тухай хуульд өөрчлөлт оруулах асуудлаар бас нэг асуудлууд сая хуралдааны үеэр нэлээн яригдсан. Энэ нь юу вэ гэхээр, Дэгийн тухай хуульд өөрчлөлт оруулахдаа дэгд зарим нэгэн зайлшгүй шаардлагатай өөрчлөлтийг хийх юм байна гэдэг нам, эвсэл, бүлгүүдийн саналууд  нэлээн их гарсан. Тэгээд энэ дээр завсарлагатай холбоотой асуудал, бүлэгтэй холбоотой асуудал, анхдугаар чуулганыг ахлах, удирдах, ирц бүртгэл болон Байнгын хороотой холбоотой асуудлуудаар бас өнөөдрийн Их Хурлын чуулганы бүтцэд зориулсан дэгээ бүгдээрээ эргэж харъя гэдэгтэй  би бас санал нэгдээд байгаа.

Тэгээд ээлжит чуулганаар тэртэй тэргүй бид нар Их Хурлын тухай хууль, чуулганы дэгийн тухай хуульд өөрчлөлт оруулах асуудал орсон байгаа учраас энэ асуудлыг ээлжит чуулган руу шилжүүлбэл ямар вэ гэсэн санал байна. Үүнтэй холбогдуулаад нам, бүлэг, эвслүүд бүгдээрээ нийлж байгаад бие даагч нар ч гэсэн ороод Их  Хурлын даргын захирамжаар ажлын хэсэг байгуулж ажиллаад, энэ хууль дээрээ ажиллая гэсэн ийм саналтай байна. Үүнийг Их Хурлын дарга харж үзээч ээ.

З.Энхболд: - Зөвхөн энэ хууль ч биш, Самбуугийн Дэмбэрэл гишүүн, Цолмон нарын гишүүдийн өргөн барьсан хууль бас байгаа. Тэгээд бас өөр бодож байгаа юм байна. Тэгвэл энэ хуулиудыг нэгтгэж хуулийг эцсийн хэлэлцүүлэгт бэлтгэх хэд хэдэн адилхан хуулиуд өргөн баригдсан учраас ажлын хэсэг байгуулж, нэгмөсөн ээлжит чуулганаар шийдэхээр хойшлуулъя. 

Өнөөдөр хэлэлцэх асуудал Засгийн газрын мөрийн хөтөлбөр, Аймаг, сум, дүүргийн иргэдийн Хурлын сонгуулийн хуулийн жижигхэн нэмэлт, тэгээд чуулганы хаалт гэдэг ийм зүйлүүдээр явъя, үдээс хойш хуралдаанаа.

Эхний асуудал. 
Монгол Улсын Засгийн газрын 2012-2016 оны үйл ажиллагааны хөтөлбөр батлах тухай Улсын Их Хурлын тогтоолын төсөл

(эцсийн хэлэлцүүлэг)
Төрийн байгуулалтын байнгын хорооны танилцуулгыг Улсын Их Хурлын гишүүн С.Баярцогт танилцуулна. С.Баярцогт гишүүнийг индэрт урья.

С.Баярцогт: - Улсын Их Хурлын дарга, эрхэм гишүүд ээ

Улсын Их Хурал 2012 оны 9 дүгээр сарын 14-ний өдрийн нэгдсэн хуралдаанаараа Монгол Улсын Засгийн газрын 2012-2016  оны үйл ажиллагааны хөтөлбөр батлах тухай тогтоолын төслийн анхны хэлэлцүүлгийг хийж, эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

Төрийн байгуулалтын байнгын хороо дээрх тогтоолын төслийг эцсийн хэлэлцүүлэгт бэлтгэх тухай асуудлыг 2012 оны 9 үгээр сарын 14-ний өдрийн хуралдаанаараа эцэслэн хэлэлцсэн дүнг нэгдсэн хуралдаанд танилцуулж байна.

Монгол Улсын чуулганы хуралдааны дэгийн тухай хуулийн 23.1.1-д заасны дагуу нэгдсэн хуралдааны анхны хэлэлцүүлгээр дэмжигдсэн зарчмын зөрүүтэй саналуудыг Монгол Улсын Засгийн газрын 2012-2016 оны үйл ажиллагааны хөтөлбөр батлах тухай тогтоолын төсөлд нэмж, бүрэн тусгасан болно. 

Монгол Улсын Засгийн газрын 2012-2016 оны үйл ажиллагааны  хөтөлбөр батлах тухай тогтоолын төсөлд бичлэгийн техник, хэл зүй, найруулгын зарим засварыг хийлээ.

Түүнчлэн Улсын Их Хурлын чуулганы хуралдааны дэгийн тухай хуулийн 23.2.3-т заасны дагуу Улсын Их Хурлын гишүүн Ч.Сайханбилэгийн гаргасан саналаар санал хураалт явуулж, хуралдаанд оролцсон гишүүдийн гуравны хоёроос дээш нь уг асуудлаар дахин санал хураалгах шаардлагатай гэж үзлээ.

Тогтоолын төслийн эцсийн хувилбар болон зарчмын зөрүүтэй саналын томъёоллыг эрхэм гишүүдэд тараасан болно.

Улсын Их Хурлын эрхэм гишүүд ээ

Монгол Улсын Засгийн газрын 2012-2016 оны үйл ажиллагааны хөтөлбөр батлах тухай Улсын Их Хурлын тогтоолын төслийн эцсийн хэлэлцүүлэгт Байнгын хорооноос гаргасан саналыг хэлэлцэж, төслийг баталж өгөхийг Та бүхнээс хүсье.

Анхаарал тавьсанд баярлалаа.

З.Энхболд: - Байнгын хорооны танилцуулгатай холбогдуулан асуух асуулттай гишүүд байвал нэрээ өгнө үү.

Бямбацогт  гишүүнээр тасаллаа.

Тлейхан гишүүн асуултаа асууя.

А.Тлейхан: - Баярлалаа. Хэлэлцэж байгаа асуудалтай холбогдуулан хоёр төрлийн асуулт байна.  Байнгын хороон дээр зарчмын зөрүүтэй санал гарч, үүнийг авсан байна.  Төслийн 15-ын зарим заалтыг өөрчилье гэсэн ийм санал гарсан юм байна. 15-ын хасч байгаа заалт нь юу вэ гэхээр Оюутолгойн бүтээн байгуулалтын анхны хөрөнгө оруулалт нөхсөний дараа хоёр тал харилцан ашигтай байх зарчмыг үндэслэн хөрөнгө оруулалтын гэрээнд өөрчлөлт оруулах хэлэлцээрийг үргэлжлүүлнэ гэсэн хэсгийг хасч, өөр байдлаар найруулъя гэдэг ийм санал дэмжигдээд ороод ирсэн байна.

Тэгэхээр Оюутолгойн гэрээнд улс орны эрх ашгийн үүднээс Монголын талд ашигтай байх зарчмын үүднээс хөрөнгө оруулалт нөхсөний дараа 50 хувийг нь эзэмших, одоогийн 34-ийг 50 хувь болгох ийм  заалт бүхий тогтоолыг Улсын Их Хурал гаргаж, Засгийн газарт даалгавар болгосон, энэ маань хэрэгжихгүй байгаа. Энэ заалт үүнийг хэрэгжүүлэх тухай заалт байгаа юм. Үүнийг яагаад хасч байна вэ? эсхүл Оюутолгойн гэрээнд өөрчлөлт оруулахгүй гэж үзэж байна уу? Засгийн газар. Ямар учраас хасагдаж байна вэ? оруулж байгаа заалт нь ч гэсэн орох ёсгүй заалт байна. Өмнө байгуулагдсан бүх гэрээнүүдийг дахин авч үзээд, хөрөнгө оруулагч нартай тохирч Монголын талд ашигтай байхаар нэмэлт, өөрчлөлт оруулна гэсэн заалт байна. Тэгэхээр аль алиныг нь байлгаж болоогүй юм уу? яагаад заавал Оюутолгойн энэ заалтыг хасч байна вэ? би ойлгохдоо үүнийг Оюутолгойн гэрээнд өөрчлөлт оруулахгүй гэж үзэж байгаа заалт биш байгаа даа гэсэн хар төрж байна. Нэгдүгээрт энэ дээр хариулт өгөөч.

Хоёр дахь асуулт бол, хэлэлцүүлгийн явцад олон удаа ярьж байсан. Аливаа хөтөлбөр амлалт бол заавал шалгуур үзүүлэлттэй байдаг. Тэгэхээр Засгийн газрын 4 жилийн мөрийн хөтөлбөрийг биеллээ гэдэг шалгах, дүгнэх ийм тоон үзүүлэлтүүдийг яагаад оруулж болоогүй вэ? энд баахан юм биччихсэн. Үүнийг гүйцэтгэл гаргахад тун хүндрэлтэй, аливаа юм дандаа тоон илэрхийллээр гаргаж тооцдог. Тухайлбал эдийн засгийн өсөлтийн байдал, нэг хүнд ногдох ДНБ-ний байдал, ядуурлын түвшингийн бууралт, ажилгүйдлийн түвшин, эцсийн эцэст ард түмэн маань хоёр л юм хардаг шүү дээ. Аливаа засаг төрийн үйл ажиллагаанаас нэгдүгээрт, улс орны хөгжил ямар түвшинд  байсан, яаж ахисан бэ гэдгийг хардаг. 

Хоёрдугаарт нь, ард иргэдийн амьдралын түвшин яаж өөрчлөгдсөн бэ? хэрхэн сайжирсан бэ гэдгийг хардаг. Эдгээр заалтуудын үзүүлэлтийг харгалзан ийм тоон үзүүлэлтээр хийсэн мөрийн хөтөлбөрийн биелэлтийн шалгуур үзүүлэлтүүдийг яагаад оруулж болоогүй юм бэ?  Ийм хоёр зүйлийг асууя. Уг нь энэ асуултуудыг бид нар хэлэлцүүлгийн явцад олон удаа хэлсэн. Ямар шалтгаанаар энэ орохгүй байна вэ гэдэгт хариулаач. Баярлалаа.

З.Энхболд: - Баярцогт гишүүн

С.Баярцогт: - Тлейхан гишүүний асуултад хариулъя. Улсын Их Хурлын чуулганы хуралдаанаар хэлэлцэх асуудал нэгдүгээр хэлэлцүүлэг дээр гарсан зарчмын зөрүүтэй саналуудыг ярилцаад, бүгдийг нь оруулсан байгаа. Зөвхөн хоёрхон санал гуравны хоёроор Байнгын хороон дээр дэмжигдэж, яригдаж байгаа. Түүний нэг нь таны эхний асуулт байгаа. 

Одоо байгаагаараа орох юм бол ганцхан төслийн тухай яригдаад байгаа юм. Тийм учраас бид нар уул уурхай, эрчим хүч, газрын тосны салбарт үнэ бага байсан Тогтвортой байдлын гэрээ гээд 10 гаруй  газарт байгаа, Хөрөнгө оруулалтын гэрээ гээд нэг газартаа, Бүтээгдэхүүн хуваах гэрээ гэдэг бол манай Газрын тосны хувьд олборлолт хийж байгаа бүх компаниуд дээр байгаа. Энэ бүх гэрээнүүдийг бүхэлд нь Хөрөнгө оруулагч талтайгаа ярилцаж байгаад өөрчлөлт оруулах гэсэн ийм өргөн утгаар нь аль алиныг нь багтааж оруулсан. Түүнээс буцсан зүйл байхгүй, илүү дэлгэрэнгүй оруулсан ийм зүйл байгаа гэдгийг хэлэх гэсэн юм.

Хоёрдугаар асуултын хувьд хэлэлцэх эсэх болон нэгдүгээр хэлэлцүүлгийн үед Засгийн газрын зүгээс тайлбарлаж байсан, бид ч гэсэн Засгийн газрын ажлын хэсгээс асуултуудыг гаргасан. Тэгэхэд Засгийн газрын тогтоолоор  Засгийн газрын мөрийн хөтөлбөрийг хэрэгжүүлэх төлөвлөгөө гээд хариуцах эзэн, хугацаа, шаардагдах хөрөнгө, гарах үр дүн гэсэн тогтоол гаргаж, оруулж ирнэ. Тэнд бүгдийг нь нарийвчилж гаргана. Тэр улс орон даяар  хэрэгжих ийм баримт бичиг байна. Үүгээр бид нар Засгийн газрын мөрийн  хөтөлбөрийн биелэлтийг дүгнэх бүрэн бололцоотой гэж үзсэн.

Хуучин Засгийн газрын мөрийн хөтөлбөрт макро тоонуудыг бүгдийг нь тавьдаг байсан. Ер нь дэлхий нийтийн хандлага бол хүний оролцоотой хөгжил гэдгээр макро тоон үзүүлэлтүүд дээр тооны өөрчлөлт гарахаасаа илүү бодит хүний амьдралд яаж өөрчлөлт орох вэ гэдгийг нь мөрийн хөтөлбөртөө илүү их тусгах ёстой гэсэн ийм байр суурийг баримталж  ажлын хэсэг ажилласан байгаа гэдгийг хэлэх гэсэн юм. Баярлалаа.

З.Энхболд: - Бат-Эрдэнэ гишүүн асууя

Б.Бат-Эрдэнэ: - Би ер нь Ганбаатар гишүүнийг дуурайж босоод хэлэх нь зүйтэй гэж бодож байна. Ганбаатар гишүүний тавиурыг тавибал зүгээр юм шиг  харагдаад байна.  Энэ Оюутолгойн асуудлыг  сонгуулийн өмнө бүх улс төрийн хүчнүүд иргэний хөдөлгөөнийхөн бүгдээрээ эвсэл энэ асуудлыг тавьсан, мөрийн хөтөлбөртөө тусгасан, энэ бие даасан Улсын Их Хурлын гишүүд бүгдээрээ энэ асуудлыг ярьсан байгаа. Шинэ бүрэлдэхүүн Улсын Их Хурлын гишүүдийн 23 Улсын Их Хурлын гишүүн, сүүлд нэмэгдээд Болор гишүүн, Дашдорж гишүүн хоёр нэмэгдээд  25 Улсын Их Хурлын гишүүн  гарын үсгээ зурж, Ерөнхий сайдад шаардлага хүргүүлсэн байгаа. Харамсалтай нь Монгол Улсын Засгийн газрын тэргүүн бол Ерөнхий сайд энд Бат-Эрдэнэ гишүүн бол хуурамчаар хүмүүсийн гарын үсгийг цуглуулсан гэж. Энэ хуулийн байгууллага үүнийг шалгаж үзэх хэрэгтэй. Энд үнэхээр хуурамчаар гарын үсгийг зуруулсан хүн байна. Хэний гарын үсгийг хуурамчаар зуруулсан байна. 

Хоёрдугаарт, энэ өнөөдрийг болтол гарын үсэг зурсан хүмүүсээс нэг нь ч саналаа татлаа гэж надад саналаа илэрхийлээгүй байгаа. Тийм учраас бид нар энэ зүй ёсны шаардлагыг тавиад, мөн өмнө нь 4 жил энэ асуудлаар тэмцэж ажилласан, өнөөдөр Улсын Их Хурлын дарга Энхболд, Уул уурхайн сайд Ганхуяг, Батбаяр Эдийн засгийн хөгжлийн сайд, Эрдэнэ сайд нар Засгийн газар талаасаа шахаж шаардаж, Тэрбишдагва сайд байна, Улаан сайд энд гарын үсэг зурсан. Энэ хүмүүс шахаж шаардаад Засгийн газрын мөрийн хөтөлбөрт оруулж ирсэн заалтаа Оюутолгойн хөрөнгө оруулалтын гэрээг Улсын Их Хурлын хуульд нийцүүлж өөрчилнө гэсэн энэ заалтаа хоёр хонолгүй, нэг хоногийн дотор дахиад та бүхэн гуравны хоёрын саналаар дэмжсэн гэдгээр ингээд хүчингүй болгуулахаар оруулж ирж байгааг би эрс эсэргүүцэж байна. Ийм юм байж таарахгүй.  Энд оруулж ирсэн бусад Хөрөнгө оруулалтын гэрээ, Тоогтвортой байдлын гэрээнүүдийг эргэж харж үзнэ. Өөрчлөлт оруулна. Энэ бол зөв зүйтэй байж болно. Тэгэхдээ энэ Оюутолгой хөрөнгө оруулалтын гэрээнд өөрчлөлт оруулах энэ юмыг  ингэж өөрчилж бол болохгүй.  Ийм саналыг Улсын Их Хурал хэрхэвч дэмжиж, саналаа өгч болохгүй шүү гэж би Их Хурлын гишүүддээ уриалмаар байна.

Өмнө нь бид эцсийн хэлэлцүүлгийг нь хийчихсэн, энэ Оюутолгойн хөрөнгө оруулалтын гэрээг хэвээр нь байлгах  энэ юман дээрээ хатуу зогсох ёстой.  Би хоёр зүйл асууя. Нэгдүгээрт,  Их Хурлын даргаас. Одоо бид нар чинь өглөө ирсэн ирцээрээ  хурал үргэлжлээд явдаг, саналаа хураадаг. Ирсэн бүх гишүүд энд гарсан, орсон байхгүй байх нь хамаагүй, яг ирснээрээ эсрэг санал өгөх энэ хууль яг хэвээрээ байгаа юу?  Тийм учраас өглөө 61 хүн ирц бүрдэж, өглөөний хэлэлцэж байгаа асуудлаар санал хураасан. Тийм учраас яг үүгээрээ саналаа хураагаад дүнг нь гаргах ёстой байх гэж би нэгдүгээрт ийм зүйлийг асуумаар байна.

Хоёрдугаарт,  энэ Оюутолгойн хөрөнгө оруулалтын гэрээг Улсын Их Хурлын хуулиар өөрчлөх, энд маш тодорхой бичсэн байгаа шүү дээ. Хамтран ашигтай байх зарчмыг баримтална, тэгээд анхны хөрөнгө оруулалтаа нөхсөний дараагаар, ингээд хөрөнгө оруулалтын гэрээнд өөрчлөлт оруулах энэ хэлэлцээрийг үргэлжлүүлнэ гээд маш бололцоотой заалт оруулсан. Энэ заалт хэвээрээ байх бололцоо үнэхээр байхгүй байна уу? Уул уурхайн сайд Ганхуяг та энэ дээр тодорхой хариулт өгөөч ээ гэсэн ийм хоёр зүйл байна. 

Ингээд манай Их Хурлын гишүүд үүнийг сайн харж байгаарай. Манай Их Хурлын гишүүд дэргэдээ байгаа хүмүүсийнхээ илүү кнопыг дардаг айхтар зуршил дутагдал бий шүү. Сайн хяналтыг тавьж байгаарай, харж байгаарай, бид нар бүгдээрээ харж байна шүү.

З.Энхболд:  Байнгын хороо л хариулах үүрэгтэй дээ. Дэгийн тухай хууль бол хэвээрээ байгаа Бат-Эрдэнэ гишүүн ээ.

Ганбаатар гишүүн асуулт асууя. 

С.Ганбаатар:  Үнэхээр сая Америкийн сенатад та нарынхаа буянаар туршлага судлаад ирсэн, босч ярьдаг юм байна билээ шүү, нэгдүгээрт. Босч ярихад дандаа суудаг улсуудад эрүүл мэндэд сайн, хоёрдугаарт, ард түмнээ хүндэлнэ, гуравдугаарт, үг цэгцтэй болдог.

Ингээд яриа руугаа оръё.  Эрхэм  Их Хурлын гишүүд ээ,  Сонгууль болохоос өмнө та нар маань юу ярьж, юу амлаж, юу бодож байсан, юу хэлж байсан бэ гэдгээ мартсан уу гэж асуумаар байна.  Үнэхээр бүгдээрээ сонгууль дээр Оюу толгойн гэрээг зөв шударга болгоно гэж ярьсан. Үүнийгээ санах боломж байна уу гэж асуумаар байна.  Өнөөдөр ширээн дээр суугаад Оюу толгойн гэрээг болох уу? үгүй юу гэдгээ яръя л гэж байгаа юм. Ерөөсөө буруу гэдгийг сууж яръя, Засгийн газраа, сайд нар аа. Энэ дээр тооцоо судалгаа, үндэслэлээ бидний зүгээс гаргаж тавья. Бид буруу яриад байгаа юм уу? зөв яриад байгаа юм уу гэдгээ ширээн дээр суугаад ярих боломж байна уу? бид чинь нэг гэр улстай, нэг л үндэстэн. Харин энэ дээр хийсэн гэрээгээ дахиад авч үзэхээр олон улсын түвшинд нэр хүнд унана гэж яриад байсан. Үгүй харин бүр өснө. Энэ чинь Африкийн иргэний бүдүүлэг, юу ч мэддэггүй, дээрэлхэж болдог, дээрэмдэж болдог улс гүрэн юм байна гэж  бодохгүй байх ёстой. Энэ чинь ардчилсан орон юм байна, гэрээгээ дахиж эргэн харж үздэг юм байна. Судалгаа, тооцоо, үндэслэлээ бид гаргаж тавья. Үүнийгээ л яръя, энэ боломж байна уу? Засгийн газраа, Ерөнхий сайд аа, хариуцсан сайд нар аа. Нэгдүгээр асуулт.

Хоёрдугаарт, өнөөдөр Бат-Эрдэнэ гишүүнээр ахлуулаад  25 гишүүн гарын үсэг зураад явж байгаа. Ард түмэн өнөөдөр үүнийг үнэхээр чих тавин хүлээж байгаа. Би сонгуулийн үеэр зөндөө олон сонгогчтой уулзлаа. Маш олон хүн ганцхан үүнийг л ярих юм. Бид үнэхээр буруутай юу? зөв үү гэдгийг ярих тэнхээтэй юм уу гэдгээ,  ардчилсан  орон юм уу гэдгийг шалгах боломж байна уу? 

Гуравдугаарт, өргөн болгоно гэж ярьж байна. Энэ их том луйврын арга зам байдаг юм. Ганцхан Оюутолгойг ярихгүйгээр нийт гэрээнүүдийг бүгдийг нь ярья, ингэж ерөнхийлж, эзэнгүйдүүлж, хэн ч биш болгодог. Оюутолгойг ярьж, зөв гольдрилд нь оруулбал, энэ чинь жишээ болоод, жишиг болоод бусад нь үүний төлөө орох боломж нээгдэнэ. Бүгдэд нь  бидний энэ Их Хурал битгий хэл, хэдэн Засгийн газар ч өнөөдөр нийлээд дийлэхээргүй ийм жонхуу байдал руу бид  20 жил явчихсан. Нэгийг нь барьж аваад гайгүй шиг болгомоор байна. Галзуу чоно хот руу ороод бүгдийг нь сэглээд, нэг ч хонь барьж иддэггүйтэй адилхан, бүгдийг нь сэглээд, бүх гэрээнүүдийг бүгдийг нь суган доогуураа гаргана гэсэн үг.

Оюутолгойн гэрээ хамгийн том гэрээ, хамгийн боломжтойгоор бид нар зөв гольдрилд нь оруулах боломжтой, энэ санааг маань дэмжих боломж байна уу? 

Дөрөвдүгээрт, Оюутолгой дээр хөндлөнгийн эксперт, шинжээчтэй өнөөдөр хүртэл тодорхой болгоод өгөөч. Засгийн газарт хэн зөвлөгөө өгсөн бэ? өнөөдөр хэдэн цээжээ дэлдсэн улс төрчид үүнийг их мэдэж гаргаад тавьсан юм уу? ард нь яг үнэхээр итгэлтэй сайн үндэсний болон олон улсын хэмжээний экспертүүд байдаг юм уу? Голден сакс ч гэдэг юм уу? дэлхийн банкны зөвлөхүүдийг авсан гэж байгаа  бол та нар чононд хонь хадгалуулсан гэдэг үг болчихож байгаа юм. Энэ олон улсын зөвлөхүүдийн нэрийг нь заагаад өгөөч. Би үүнийг хийсэн хүмүүс бол юу ч мэдэхгүй гэдгийг л би баттай мэдэж байна. 

Энэ дээр хийхгүй бол энэ дээр цаашаа ярих боломжгүй гэдгийг илэрхийлье.

З.Энхболд: - Хариулах уу?  Бакей гишүүн хариулъя, Байнгын хорооноос хариулж байгаа.

А.Бакей: - Би өөрийнхөө хариулж чадах, хариулах боломжтой асуултад хариулна.  Энэ хурал дээр чухам хэнээс асуусныг би мэдэхгүй байна. Засгийн газрын мөрийн хөтөлбөрийн тэр заалтыг  Төрийн байгуулалтын байнгын хороон дээр зарчмын зөрүүтэй санал орж ирээд, найруулж  өөрчилье гэсэн саналыг Улсын Их Хурлын чуулганы хуралдааны дэгийн тухай хуулийн 23.2.3 гэсэн заалтын дагуу энд оруулж ирж байгаа. 

23.2.3 гэдэг заалт бол нэгдсэн хуралдааны анхны хэлэлцүүлгээр санал хурааж шийдвэрлэсэн боловч уг асуудлаар Байнгын хорооны хуралдаанд оролцсон гишүүдийн гуравны хоёроос доошгүй нь дахин санал хураалгах шаардлагатай гэж үзсэн бол санал хурааж оруулж ирнэ гэсэн ийм заалт байгаа. Энэ хуулийн заалтын дагуу өөрчлөн найруулж, оруулж ирсэн санал энд яригдаж байна.

Ганбаатар гишүүний ярьж байгаа саналыг Улсын Их Хурал дээр ярих боломж байна уу. Өөрийнхөө саналыг дэмжих боломж байна уу гэсэн ийм асуултыг асууж байна. Тэгэхээр мэдээж ярих асуудал Улсын Их Хурлын гишүүний бүрэн эрхийн хугацаанд ямар ч асуудлыг ярихад нээлттэй, боломжтой гэж үзэж байгаа. Таны саналыг дэмжих боломжтой юу? үгүй юу гэдгийг мэдээж санал хураагаад шийдэх учраас түүнийг би урьдчилан хэлэх боломж байхгүй байна.

З.Энхболд: - Ганбат гишүүн асууя.

Д.Ганбат: - Би Ганбаатар гишүүний индрийг аваад яахав дээ. Галуу дуурайж, хэрээ хөлөө хугална гэдэг шиг юм болох байх. Би нэг юм асууя, Засгийн газрын мөрийн хөтөлбөрөөс. Бидэнд тараасан бичиг цаасан дээр 10 дугаар хуудасны хамгийн доод талд ингээд бичсэн байгаа юм. Сумын төвийн шинэчлэлийн хөтөлбөрийг хэрэгжүүлж эхлэх гэсэн байгаа. Уг нь шинэ сум мөрийн хөтөлбөрийг хэрэгжүүлэх гэж баймаар байгаа юм. Ер нь энэ талаар  уламжлалаа ч бодсон, түрүүчийн Засгийн газрын үед нэлээн сайн явуулж байсан арга нь дэвшүүлж байсан мөрийн хөтөлбөрийн нэг юм уу гэж боддог. Саяны сонгуулиар ард түмэн үүнийг дэмжиж  байгаа. 

Монгол Улсын 40 хувь нь хөдөө орон нутагт амьдарч байна. Бид нарыг, Монгол Улсыг өдий зэрэгтэй ийм байлгахыг манай малчид авч явж ирсэн. Ингээд Монгол Улсад 330 сумын төв байдаг. Энэ сумын төвөөс  төрийн үйлчилгээ, олон нийтийн үйлчилгээг манай малчид маань авсан. Энэ дээр анхаарсан энэ мөрийн хөтөлбөрийг цааш нь хэрэгжүүлээд явах нь зүйтэй байх. Энэ алдаад санаатай юм уу? санамсаргүйгээр ийм зүйл орчихжээ. Үүнийгээ өөрчлөөд шинэ сум гэсэн ийм зүйл болгож болох уу гэж асуух байна.

Ер нь бид бүхэн мэднэ, хөдөөгөөс хот руу нүүж байгаа нүүдэл ямар байгаа билээ? Манай хот маань ямар болсон байгаа вэ? сумын төв дээр байж байгаа цэцэрлэг, сургуулийн талаар үүнийг өөрчлөх байгууллагад тендер зарладаг, энэ нь ямар үр дүнтэй, ямар ажил болдог билээ? Үүнийг өөрчлөхийн тулд шинэ сум гэдэг хөтөлбөр нэлээн сайн болсон мөрийн хөтөлбөр юм. Үүнийг хэрэгжүүлэх нь зүйтэй юм гэсэн ийм л юм хэлж, асуух гэсэн юм. Баярлалаа.

З.Энхболд: Бакей гишүүн хариулъя.

А.Бакей: Ер нь Засгийн газраас өргөн барьсан мөрийн хөтөлбөрт зарчмын зөрүүтэй санал байсан бол Дэгийн тухай хуулийн дагуу анхны хэлэлцүүлгээр Улсын Их Хурлын гишүүн зарчмын зөрүүтэй саналаа томъёолж өгөөд, санал хураалгаад, тэр нь дэмжигдсэн бол тэгээд энд орж ирэх байсан. Нэгэнт тэгж санал хураалгаагүй учраас тэр санал энд тусгагдаагүй байна. Тэгэхдээ энэ сумын төвийн шинэчлэл хөтөлбөрийг хэрэгжүүлж эхэлнэ гэдэг чинь өөрөө ерөнхий агуулгаараа таны хэлж байгаа саналыг багтааж байна гэж ойлгож болно. Дараа  нь энэ Засгийн газар мэдээж энэ хөтөлбөрийг хэрэгжүүлэх ажлын нэг нарийвчилсан төлөвлөгөө гаргаж ажиллах ёстой. Тэр төлөвлөгөөн дээр та саналаа бас тусгуулах, тодруулах ийм боломж байгаа гэдгийг хэлье.

З.Энхболд: Энх-Амгалан асуулт асууя.

Л.Энх-Амгалан: Баярлалаа. Хоёр тодруулах зүйл байгаа юм. Нэгд нь, Засгийн газрын мөрийн хөтөлбөр дээр ерөнхийдөө энэ дэд бүтцийн, үйлдвэрлэлийн чиглэлүүдээр нэлээн олон томоохон үндэсний хөтөлбөрүүд хэрэгжүүлэх, томоохон төслүүд эхлүүлэх ийм их сайхан зүйл орж ирж байгаа. Эндээс харахад бид нар төр, хувийн хэвшлийн түншлэл гэдэг юм тодорхойгүй, бүдэг байгаад байгаа. Өнөөдрийг хүртэл Монгол Улсын эдийн засгийн ДНБ-ний 70-80 хувийг энэ хувийн хэвшлийнхэн үйлдвэрлэж, зах зээлийн нийгэмд шилжсэн. Улсын Их Хурлаас төр, хувийн хэвшлийн талаар баримтлах бодлогын бичиг баримт гэж их сайн бодлогын бичиг баримт гарсан гэж би бодож байгаа.

Ерөнхийдөө энэ дэд бүтцийн чиглэлээр Засгийн газрын мөрийн хөтөлбөрт орсон энэ асуудлууд нь төр, хувийн хэвшлийн түншлэлээр яг ямар ямар ажлууд нь хийгдэх вэ? цаашдаа төр, хувийн хэвшлийн түншлэл гэдэг зүйл ер нь байна уу? бодлогын бичиг баримтын хувьд, энэ Засгийн хувьд ямар бодлого баримталж ажиллах вэ гэдэг нь тодорхой бус байна гэсэн нэгдүгээр асуулт байна.

Хоёрдугаарт, Хүний хөгжлийн сантай асуулт байна. Хүний хөгжлийн сангийн менежментийн асуудал. Одоо чинь бид нар Хүний хөгжлийн сан гэхээр хүүхдүүдэд мөнгө тараадаг, эсхүл 21 мянган төгрөг өгчихдөг хүний хөгжлийн сан маань хасах болчихоод байгаа. Цаашдаа энэ хүний хөгжлийн сан гэдэг ямар сан байх вэ? үүний хөрөнгийн менежментийн асуудлуудад ямар бодлого баримталж энэ Засгийн газар ажиллах вэ гэдэг тодорхой бус байна гэж бодож байна.

Гуравдугаарт нь, өнгөрсөн Засгийн газрын үед бас  Таван толгойн хувьцааг ард иргэддээ эзэмшүүлсэн энэ шийдвэрээс нийт хувьцаагаа мөнгө болгох хүмүүсийн судалгааг хийгээд нийт 1,8 сая хүн хувьцаагаа мөнгө болгоно гэсэн энэ  хүсэлтийг авсан байгаа. Энэ цаашдаа энэ Засгийн газрын ямар бодлогод яаж тусгагдаж байна вэ? Ард иргэд хувьцаагаа мөнгө болгох, ард иргэдэд эзэмшүүлэх ёстой хувьцааг хэзээ хувьцаа хэлбэрээр нь очих вэ гэдэг асуудал бас энэ мөрийн хөтөлбөр  дээр хаана яаж тусгагдсан байна вэ гэдгийг хэлж өгөхийг хүсч байна. Баярлалаа.

З.Энхболд: Бакей гишүүн хариулъя. Хэлэлцэж байгаа асуудалтай холбоотой хариулт хэлээрэй. Тэгэхгүй хэлэлцэх эсэх дээр байгаа юм шиг асуугаад байгаа учраас залруулаад яваарай.

А.Бакей: Эцсийн хэлэлцүүлгийн шат учраас энэ дээр Байнгын хороонд тухайн энэ таны асууж байгаа асуулт яригдсан уу? үгүй юу гэдэгтэй холбоотойгоор би хариулт өгч чадах нь, түүнээс илүү хэтрүүлээд би бас чадахгүй болчихоод байна.

Энэ таны ярьж байгаа төр, хувийн хэвшлийн түншлэл гэдэг ч юм уу? Хүний хөгжлийн сангийн менежмент ч юм уу, Таван толгойн хувьцааны асуудал бол  эцсийн хэлэлцүүлгийн шатанд Байнгын хороон дээр яригдаагүй. Тийм учраас энэ дээр би илүү хариулт өгөхөд төвөгтэй байна. Мэдээж үүнтэй холбоотой тодорхой заалтууд энэ мөрийн хөтөлбөрт уншаад үзэхэд тодорхой хэмжээгээр тусгагдсан байна.

З.Энхболд: Болорчулуун гишүүн

Х.Болорчулуун: Би энэ Оюутолгойн талаар бас хэдэн үг хэлье. Үнэхээр энэ 25 гишүүн Оюутолгойн гэрээг өөрчлөхөөр, эргэж харж үзэх, хянах гарын үсэг зурсан байгаа. Үнэхээр энэ  25 гишүүн бол цаашаа дахиад ч олон гишүүн зурах байсан. Зөвхөн улс төржиж үүнийг зураагүй, улс төржиж хэвлэлийн хурал хийгээгүй юм шүү. Үнэхээр энэ гарын үсэг зуруулж явж байхад, хуучин олон жил парламентад суусан гишүүн хэлж байсан. Би зурмааргүй байна гээд. Үгүй энэ чинь ийм ийм муу гэрээ болсон шүү дээ гэсэн чинь, за яахав, үүнээс хойших дараагийн гэрээнүүд дээр анхаарах хэрэгтэй байна гэж хэлж байсан.  Тийм бишээ, бид дараагийн гэж цаашаа явмааргүй байна. Оюутолгойн орд бол дэлхийн томоохон ордын нэг. Эрдэнэтээс дөрөв дахин том зэс молибдений нөөцтэй, 25 Бороо гоульдтай тэнцэх ийм том ордоо бид нар маш муу гэрээгээр тавиад туучихаж болмооргүй байна. Үнэхээр энэ гэрээ муу гэдгийг Улсын Их Хурлын Тамгын газрын дэргэдэх Судалгааны төвийн судалгаа харуулж байна.  Бүр сүүлдээ төсвөөсөө дунд хэрд нь мөнгө төлөхөөр харагдаж байгаа юм. Эх оронч эрдэмтдийн судалгаа харагдаж байна. Алдаатай муу гэрээ боллоо гэдгийг үнэхээр эх орноо гэсэн бодолтой  хүн болгон хэлээд байгаа, хангалттай хэлсэн. 

Энэ Оюутолгойн гэрээ  52 хуудастай ийм гэрээ байна. Үүнийг уншиж байхад үнэхээр монгол хүний хувьд сэтгэл өвдөхөөр ийм гэрээ болсон байна, энэ бол харагдаж байна. Роялт гээд гол татвар, байгалийн шавхагдах нөөц ашигласны татвар 5 хувь байдаг, манай улсад. Бусад улсад 5-аас дээш хувь байдаг. Гэтэл зөрүүлээд менежментийн З хувь, үйлдвэр ашиглалтад ороод эхлэхэд  6 хувь  болгоод, борлуулалтын орлогоос авна гээд заачихсан.  Тэр бол ашиг дээр суух ёстой шүү дээ. Үндсэндээ манайх роялт авч чадахгүй гэсэн үг. НӨТ байхгүй. Экспортын татвар байхгүй.  34  хувийг бид нар Оюутолгойн ордоо биш, хөрөнгө оруулсан техник, үйлдвэрийг нь  34 хувиа хүүтэйгээ худалдаж авч байгаа. Тэгээд 7 төрлийн авбал зохих татварыг  30 жилийн хугацаатай царцаасан, энэ бол.  Улсын Их Хурлын 57 дугаар тогтоолоор  Монголын талын эзэмших хувь 34 хувиас доошгүй, эрх зүйн орчин бүрдүүлэх замаар анхны хөрөнгө оруулалтаа нөхсөний дараа 50-иас доошгүй хувьд хүргэнэ гэж тодорхой заасаар байтал 30 жилийн хугацаатай гэрээ хийгээд, 31 дэх жилээс нь 16 хувиа худалдаж авахаар ийм гэрээ хийсэн байгаа.  30 жилийн дараа  31 дэх жил гэхэд энэ бол яг Бороо гоульд шиг хоосон нүх, хусам үлдэнэ.  Ийм л муу гэрээ болсны төлөө бид нар хэлэхээс өөр яахав. Энэ бол улс төржилт биш юм шүү. 

Түрүүнд Бакей гишүүн хэлсэн. Нэгдсэн хуралдаан дээр анхны хэлэлцүүлгээр зарчмын зөрүүтэй саналаа тавьж гаргаагүй бол дахин хэлэлцэхгүй гэсэн. Тэгэхээр энэ Оюутолгойн гэрээний талаар зарчмын зөрүүтэй санал гаргасан байна уу? Сайханбилэг  гишүүний санал, үүнийг хэлэлцэхгүй байж болох уу гэж асуумаар байна. Баярлалаа.

З.Энхболд: Бакей гишүүн

А.Бакей: Болорчулуун гишүүн санал голдуу хэллээ. Дахин хэлэлцэж болох уу? үгүй юу гэдэг дээр мэдээж анхны хэлэлцүүлэг дээр, томъёолж орсон санал дээр, дараа нь эцсийн хэлэлцүүлэг дээр тухайн асуудлаар  өөрчлөх зарчмын зөрүүтэй санал гарсан тохиолдолд Байнгын хорооны гишүүдийн гуравны хоёроос илүү нь энэ саналыг дэмжье гэсэн санал өгсөн байхад тэр асуудлыг нэгдсэн чуулганд хэлэлцэхээс өөр аргагүй. Улсын Их Хурлын дэгийн хуульд хэлэлцэнэ гээд заачихсан байгаа, тийм учраас хэлэлцэхээс өөр аргагүй. Яагаад гэвэл Байнгын хорооны хуралдаан дээр гуравны хоёр нь дэмжсэн байна. 

З.Энхболд: Батсуурь гишүүн асуулт асууя.

Ж.Батсуурь: Энэ мөрийн хөтөлбөрийг би олон талаар нь үнэхээр бодитой зарим зүйлт орж ирж. Тэгэхээр энэ говийн бүс нутгийн бүтээн байгуулалт, энд үйлдвэржих асуудлууд тусгагдсан л даа. Тэгэхээр энэ дээр би нэг зүйлийг анхны хэлэлцүүлэг дээр санал хэлсэн юм. 

Говийг усжуулах асуудлыг яаж шийдэх гэж байна вэ? Хэрлэн говь, Орхон говь төслийг хэрэгжүүлэх асуудлыг тусгаач гэдэг санал хэлсэн. Тэгээд үүнийг  яагаад оруулсангүй вэ гэсэн нэг асуулт байна.

З.Энхболд: Бакей гишүүн

А.Бакей: Энэ бол анхны хэлэлцүүлгийн үеэр та бол яг энэ асуудлаар санал хураалгасан бол мэдээж орсон байх ёстой.  Хоёрдугаар хэлэлцүүлэг буюу эцсийн хэлэлцүүлгийн шатанд яг энэ асуудлаар тодорхой санал гараагүй учраас яригдаагүй байна.

З.Энхболд: Бямбацогт гишүүн асууя.

С.Бямбацогт: Баярлалаа. Оюутолгойн асуудалтай холбогдож хоёр тоо хэлэх нь зөв байх гэж бодож байна. Анх 2008 онд хөрөнгө оруулалтын гэрээ орж ирж, яригдаж, батлагдах гэж байх үед хөрөнгө оруулалтын зардал нь  2,7 тэрбум гэж яригдаж байсан. Монголчууд Үндсэн хуулиараа ард түмний өмч болсон газрын доорх баялгаа гадныханд ашиглуулсны төлөө тэр үед  800 сая долларын өртэй болж ирсэн. Өөрсдийнхөө өмчийг гадныханд ашиглуулсны төлөө бид 800 сая долларын өртэй болж ирсэн. Жилийн  10 хувийн хүүтэй  30 жилийн хугацаатай, өөрөөр хэлбэл  300 хувийн хүү төлнө,  800 сая долларыг  30 жилийн дараа  бид нар  3,2 тэрбум доллар төлөхөөр тийм өртэй болж байсан. Өнөөдөр энэ өр маань нэмэгдээд  30 жилийн дараа монголчууд өөрсдийн өмчөө гадныханд ашиглуулсны төлөө 6 тэрбум долларын өртэй болох  тийм л тооцоотой явж байгаа.

Тийм болохоор үүнийг ийм гэрээг бид сайжруулъя гэсэн асуудлыг Улсын Их Хурлын 57 дугаар тогтоолоор бид шаардаж байсан, өнгөрсөн Их Хурлын үед ч шаардаж байсан, одоо ч шаардаж байгаа, нэгдүгээрт.

Хоёрдугаарт, тэр Улсын Их Хурлын 57 дугаар тогтоолын З дахь заалт, анхны хөрөнгө оруулалтаа нөхсөний дараа эрх зүйн орчныг бүрдүүлэх замаар Монголын талын эзэмших хувь хэмжээг  50-иас доошгүй хувьд хүргэх гэсэн заалт байж байгаа. Өөрөөр хэлбэл хөрөнгө оруулагч та бүхэн гадныхан маань гаргасан зардлаа олоод авчихаа.Тэгсний дараа ашгаа олоод эхлэх үед чинь бид өмчийн эзэн юм чинь тэр олж байгаа ашгийнх нь  50 хувийг бид нар авъя, 50 хувийг нь та нар аваа гэсэн л заалт байж байгаа.  Гэтэл энэ заалт өнөөдрийг болтол хэрэгжихгүй яваад байгаа. Ийм байдлаар яагаад гэрээг сайжруулж болохгүй байгаа юм бэ? бид  30 жилийн дараа  6 тэрбум долларын өртэй байх нь хэнд ашигтай юм бэ? Анхны хөрөнгө оруулалтын зардлыг хэзээ нөхөх вэ? ерөөсөө  4-5 жилийн дотор нөхчихнө. 5 жилийн дараагаас монголчууд өөрсдийн өмчөөсөө ашиг хүртэж эхлэхийг хэн эсэргүүцээд байгаа юм бэ?  яагаад эсэргүүцээд байгаа юм бэ? Ийм байдлаар л гэрээг уг нь өөрчилье,  өнөөдөр яах аргагүй монголчуудад  ашиггүй байна, харилцан ашигтай байя гэж байгаа шүү дээ, бид нар.  Гэтэл өмчийн эзэндээ ашиггүй, гадны хөрөнгө оруулагчдад ашигтай гэрээ болчихоод байна. Тийм болохоор өнгөрсөн парламентын үед хоёр талдаа харилцан ашигтай байя. Бусдаар бид нар гадны хөрөнгө оруулагчдад ашиггүй,  монголчуудад ашигтай байх гэж яриагүй. Харилцан ашигтай байх зарчмыг яагаад хийж болдоггүй юм бэ? зөвхөн энэ хоёр заалт дээр анхаарч болдоггүй юм бэ? гэдэг асуудлыг л яриад байгаа.

Яагаад бид гэрээг сайжруулж болохгүй байна вэ? өнөөдөр Шударга  ёс эвсэл-Ардчилсан намын сонгуулийн мөрийн хөтөлбөрт аль алинд нь л үүнийг тусгасан. Дахиад 50-иас доошгүй биш, 51 хувиас доошгүй хувийг нь Монголын төр авна гээд тусгасан л явж байгаа шүү дээ. Мөрийн хөтөлбөртөө тусгаад ард түмнээс санал авах болохоор авчихдаг,  яг хийгээд хэрэгжүүлэх болохоороо аваад хаячихдаг ийм байж болж байна уу? энэ нөгөө ярихдаа нэг өөр ярьдаг, хийхдээ нэг өөр хийдэг гэдэг асуудал болчихоод байна шүү дээ. Энэ дээр анхаарч болохгүй юу? Засгийн газрын мөрийн хөтөлбөртөө нэгэнтээ тусгаад оруулаад ирсэн юм чинь, тусгасан байдлаар нь гэрээгээ харилцан хоёр талдаа ашигтай байдлаар өөрчлөх асуудлаа хэвээр нь үлдээгээч ээ. Энэ талаар Байнгын хороон дээр яригдсан уу? яригдаагүй юу? яагаад Засгийн газрын өргөн барьсан саналыг Улсын Их Хурал өөрчлөх гээд байгаа юм бэ. Засгийн газар чинь гэрээг өөрчилье гээд байна шүү дээ. Эцэст нь бид өөрчилье гэсэн Улсын Их Хурал өөрчлөхгүй гээд ингээд Оюутолгойн гэрээг монголчуудад ашиггүй байхаар Улсын Их Хурал баталчихлаа гэхэд эцэст нь  хариуцлагыг хэн хүлээх вэ? Улсын Их Хурал хүлээнэ шүү дээ. Засгийн газар хүлээхгүй шүү дээ. 

З.Энхболд: Бакей гишүүн, дараа нь санал гаргасан гишүүн Сайханбилэг. 

А.Бакей:  Бямбацогт гишүүний асуултад хариулъя. Таны ярьж байгаа асуудлаар Байнгын хороон дээр энэ асуудлыг хэлэлцэх үед, эцсийн  хэлэлцүүлгийн үед тодорхой яригдсан зүйл байхгүй байна. 57 дугаар тогтоолын хэрэгжилт гэдэг ч юм уу? энэ асуудлаар тодорхой яригдсан зүйл байхгүй байна.

З.Энхболд: Ажлын хэсэг, Баярцогт гишүүн

С.Баярцогт: Шинээр сонгогдсон гишүүд тодорхой хэмжээний мэдээлэлгүй байна, ярьж байгааг нь сонсоход. Хуучин сонгогдсон гишүүд зориуд гуйвуулж байна. Би тэгээд тодорхой хэлье гэж бодож байна. Шинээр сонгогдсон гишүүдэд Засгийн газар хэлэлцээр хийж байх үедээ хэрэглэж байсан бүх материалуудыг өгнө. Дээрээс нь энэ бол нэгхэн гэрээгээр зохицуулагддаг зүйл бишээ. Хөрөнгө оруулалтын гэрээ, хувь эзэмшигчдийн гэрээ, урьдчилгаа төлбөрийн гэрээ, хувийг Засгийн газрын зөвшөөрөлгүйгээр шилжүүлэхгүй байх гэсэн ийм 4 гэрээгээр зохицуулагддаг юм. Би  бол сая Болорчулуун гишүүний үгийг сонсоод, түрүүн Даваасүрэн гишүүний үгийг сонсоод, энэ хүмүүс энэ гэрээний талаар ойлголтгүй байна. Би Даваасүрэн гишүүнд дээр үед хэлсэн үгийг хэлж байгаа юм.  Бямбацогт гишүүн өмнө байсан гишүүн, бас ойлголтгүй байна. Одоо бол ашгаа 50: 50-иар хувааж авъя гэж сайжруулах гэж байгаа гээд ярьж байна. Одоо байгаа гэрээгээр номиналь үнээр нь  53:47, нэрлэсэн үнээр нь 59:41, та бууруулъя гэдэг санал оруулж ирж байна. Ингэж ярьж бол болохгүй.

Энэ байгаа бүх тооцоонуудыг өгнө. Ажлын хэсгээс оруулж ирсэн энэ санал Засгийн газрын оруулж ирсэн саналыг үгүйсгэж байгаа юм байхгүй, энэ бол ганцхан хөрөнгө оруулалтын гэрээг ярья гэж байна. Ажлын хэсгээс  бүх  бүтээгдэхүүн хуваах гэрээг яръя.  Бүх тогтвортой байдлын гэрээг эргэж харъя гэж байгаа юм. Хуучин бол Аюулгүй байдал, гадаад бодлогын байнгын хороон дээр тогтоол гаргаад 6 сар тутам хоёр асуудлаар гэрээний явцын талаар мэдээлэл өгч байя гэдэг ийм шийдвэртэй. Яг үүнтэй нийцүүлж гаргасан ийм зүйлүүд байгаа гэдгийг хэлэх гэсэн юм. Баярлалаа.

З.Энхболд: Санал гаргасан Сайханбилэг гишүүн нэмж хариулаад, асуулт хариултаа дуусгая.

Ч.Сайханбилэг: Баярлалаа. Гишүүд ээ, ийм байгаа юм. Бид нар Засгийн газрын мөрийн хөтөлбөр ярьж байгаа. Одоо тэгсэн Оюутолгойн гэрээний доторх агуулга, гэдэс дотор  руу  нь ороод маргаад эхэллээ. Энэ бол хийгдэх ёстой. Юу хэлэх гэж байна вэ гэхээр, Их Хурлын энэ танхимд байгаа  76 гишүүн бүгдээрээ эхлээд нэг хуудсан дээр, нэг долгион дээр очих ёстой, бүгд адилхан мэдээлэлтэй болох ёстой. Энэ асуудлаа хэдүүлээ мөрийн хөтөлбөр ярьж байх үед биш, би тодорхой санал дэвшүүлэх гээд байна. Юу вэ гэхээр Ганбаатар гишүүн сайн байна, сенат дээр очоод босч зогсч байгаад, дороо микрофоноо өргөж байгаад ярьдгийг нь хэлбэрийн хувьд харчихсан байна. Одоо агуулгынх нь хувьд та дахиад нэг харсан юмаа энд хэрэгжүүл. Тэр юу вэ гэхээр, Их Хурал өнөөдөр Оюутолгой, Таван толгойн асуудлаар ялангуяа эхний ээлжинд Оюутолгойн асуудлаараа нээлттэй хэлэлцүүлэг хийх хэрэгтэй. Энэ дээрээ   ёстой тэр гэрээнд оролцсон бүх субъектүүд, иргэний нийгмийн байгууллага, энэ асуудлыг сонирхож байгаа бүх хүмүүс оролцоод бүгдээрээ ёстой нээлттэй, нийгэм даяараа үүнийгээ дахиад нэг харах хэрэгтэй. 

Улсын Их Хурлын 76 гишүүн далан зургуулаа нэг ойлголт авах хэрэгтэй. Энэ бол Ганбаатар, Баярцогтыг  ирүүлж дуудах тухай асуудал биш. Энэ өөрөө улс төрийн асуудал биш, энэ бол Монгол улс орны тухай асуудал. Монгол руу гадны хөрөнгө оруулалт орох юм уу? болих юм уу гэдэг асуудал. Тийм учраас бид нар бүгдээрээ нэг мөр мэдээлэл авч байж, энэ асуудлаа гэдэс дотор ортол нь ярих хэрэгтэй. Шинэ орж ирсэн гишүүддээ ойлголт өгөх хэрэгтэй. Ялангуяа энэ Баасанхүү гишүүн шиг ийм шинэ гишүүнд мэдээллийг нь маш сайн өгөх хэрэгтэй. Энэ асуудлаа эхний ээлжинд  хамтдаа хийе гэдэг энэ саналыг гаргаж байгаа юм.

Одоо энэ орсон саналынхаа хувьд яръя. Ажлын хэсгээс оруулж ирж байгаа санал нь энэ асуудлуудаа яръя гэдэг юмаа улам Монголын талд ашигтай зүйл хийж байгаа. Түрүүн Бямбацогт гишүүн зөв харсан байна. Юу вэ гэхээр одоо энэ ажлын хэсгээс орж ирж байгаа санал унах юм бол Оюутолгойн гэрээний анхны хөрөнгө оруулалт нөхөгдөхөөс нааш ерөөсөө энэ гэрээний өөрчлөлт орох тухай асуудал яригдахгүй болох ийм өгүүлбэр явж байгаа шүү дээ. Тэр өгүүлбэрийг өөрчлөөд, дээрээс нь саяны энэ гишүүдийн хэлээд байдаг шиг зөвхөн Оюутолгой биш, дээрээс нь энэ хөрөнгө оруулалтын, тогтвортой байдлын бүотээгдэхүүн хуваах бүх гэрээнүүдээ ер нь Их Хурал харах нь зүйтэй юм байна гээд ингээд та нарын хэлээд байгаа улс орныхоо хэмжээний  бодсон ийм санал орж ирж байхад, өөдөөс их өөр юм ярьж байгаад унагах гээд байх юм. Энэ санал чинь орвол илүү энэ Оюутолгой гэж ярьж байгаа хүмүүсийн санал нь илүү хангагдах юм. Юмаа  гүйцэд уншчихаад, дараа нь улс төр хий л дээ. Ийм л асуудал байгаа, өөр ямар ч асуудал байхгүй.

Бид нар Засгийн газрын мөрийн хөтөлбөр дотор дахиад нэг компаний нэр заагаад орох нь бас өөрөө их учир дутагдалтай. Тийм учраас энэ бүх гэрээнүүдийнхээ заалтыг нэмж хийсэн энэ асуудлуудаа яръя гэдэг ийм санал оруулж байгаа шүү дээ. Энэ дээр ямар ч улс төр хэрэггүй. Энэ санал унах юм бол бид нарын хувьд байдал улам муудах юм байна, дэмжигдэх юм бол цаашаа явах юм байна гэж ойлго л доо. Түрүүний хэлдэг нээлттэй хэлэлцүүлгийг бид яаралтай зохион байгуулах хэрэгтэй. Бүх хэвлэл мэдээллийнхнийг байлгаж байгаад, энд ярьдаг бүх гишүүд нь бүгдээрээ сууж байгаад ярих хэрэгтэй. Улс төрөө энэ нээлттэй хэлэлцүүлгээр хийдэг юм, Баасанхүү. Чам шиг камер харж байгаад дураараа орилдоггүй юм, мэдэж ав, миний дүү.

З.Энхболд: Ерөнхий сайд нэмж хариулах гэж байна, мөрийн хөтөлбөрийн талаар.

Н.Алтанхуяг: Эрхэм гишүүд сэтгэл хөдлөлөө жаахан дарж байгаад тайван хэдүүлээ ярьчихмаар юм байна. Бид нар бүгдээрээ л эх орондоо хайртай шүү дээ, монголчууд. Энд 2,8 сая монголчуудын төлөөлөл болж, тэдний итгэлийг өвөрлөж, улс орон хүн ардынхаа сайн сайхны төлөө ажиллаарай гээд  ирсэн 76 төлөөлөгч байгаа. Би хэнийг нь ч гэсэн эх орны эсрэг юм хийнэ гэж бодохгүй байна. Тийм учраас нэг хэсэг нь эх оронч, нөгөө хэсэг нь эх оронч биш гэдэг юман дээрээ цэг тавьсан нь дээр байх. Монголын түүхийн олон  жилийн туршид энэ л үг, өгүүлбэрээс болж нурж унаж байсан түүхтэй. Тийм учраас төрийн түшээд маань үүнийг анхаарна гэж би найдаж байна.

Ер нь Оюутолгойн асуудлаар бид нар эргэж харж ярилцах юм байгаа юу гэвэл байгаа. Тодруулж ярих юм байгаа юу гэвэл байгаа.  Сайханбилэг сайдын хэлж байгаа шиг олон нийтэд, Их Хурал дээр эсхүл Их Хурлын Байнгын хороон дээр нээлттэй хэлэлцүүлэг явуулж, үүнийгээ нэг мөр болгож авахгүй бол энэ бол нэлээн хэдэн жил эх оронч, эх оронч бишээрээ үлддэг ийм буруу зуршил тогтооно.  Би энэ гэрээг байгуулахад нь Засгийн газарт Тэргүүн шадар сайдын албыг хашиж байсан хүн юм. Тийм учраас би  ч үүнд өөрийгөө хамааруулж байна. Энд хэрвээ буруу, зөрүүтэй юм хийгдсэн байдаг бол засах ёстой. Өнөөдрийг хүртэл боломжийн хэмжээнд хийгдсэн гэж үзэж явсан. Засах юмнууд бол зөндөө бий. Энэ дээр биччихээд байгаа өгүүлбэр бол ийм л утгаар орж ирчихээд байгаа юм. Зөвхөн Оюутолгой гээд биччихээр арай явцуу болчихжээ. Бид нар юу гэж ярив? гэхээр уул  уурхайн салбарт өмнө нь хийгдсэн гэрээ, эрчим хүчний салбарт хийгдсэн гэрээ, тэр байтугай Дорнодод гарч байгаа газрын тосны салбарт өмнө нь, одоо жишээ нь Ховдынхон асуудаг шүү дээ, Хөшөөтийн орд яагаад стратегийн ордод ордоггүй юм бэ?  гадаадын бирж дээр гарахаараа жинхэнэ нөөцөөрөө гарчихдаг, монголдоо орж ирэхээрээ стратегийн ордод орох тийм хэмжээний том юм бишээ гэж, үүнийг шийдээч гэж. Жишээ нь, үүний цаана тэр ороод явж байгаа юм. Би Тэргүүн шадар сайд байхдаа Зоригт сайдад Хөшөөтийн ордыг стратегийн ордод оруулах саналаа бичиж Засгийн газрын хурлаар оруул гэсэн түүний хариуг авахгүй жил хагас болоод ингээд дууссан гэх мэтчилэн энэ дээр хэдүүлээ тэгж маргаж хэрэггүй.  Энэ цөөхөн хүмүүс, би мөрийн хөтөлбөрийн төгсгөлд нь би  Монгол эх орон минь үүрд мандан бадраг гэж зориуд бичсэн юм. Үүнийг та нар редакциар хасаад хаячихаж. Энэ хасч болохгүй юм байгаа. Бүгдээрээ хэдүүлээ тэгж ажиллаж байгаа биз дээ. Энэ дээр би ямар нэгэн олонхи, цөөнхийн тухай яриагүй байна. Энэ цөөхөн монголчууд ийм юман дээр яагаад ойлголцож болдоггүй юм бэ? өнөөдөр нүүрсний үнэ унаад 30 сая тонн гээд бид нар ноднин жил бүгдээрээ тойрч сууж байгаад  30 сая тонн  нүүрс олборлоно, түүнээс өчнөөн мөнгө олно гэсэн өнөөдөр дэлхийн эдийн засгийн байдал муудаад, 10 хэдэн сая тонн-той байна. Одоо он дуустал 20 сая хүрэх үү? үгүй юу гээд. Байгаа, байгаа бодитой байдлаа бодитойгоор нь ойлгож юмаа яривал яасан юм бэ? 

Тийм учраас энэ дээр засах, сайжруулах асуудал байж магадгүй. Түүнийгээ сайхан ил тод яръя. Хоёр, гурван хүний хэрүүл биш, 20-30 хүний хэрүүл биш. Тэгээд цаана нь байгаа  2,8 сая монголоо татаж хэрүүлд оролцуулдаг баймааргүй л байна. Энэ парламент ч гэсэн би өөрөө шинэчлэлийн парламент гэж ингэж харж байгаа юм. Тийм учраас хэдүүлээ ядаж ийм харилцаан дээрээ шинэчлэл хийж болдоггүй юм уу? бидэнд нэг л эх орон байгаа шүү. Энд байгаа  76, бүгдээрээ л эх орныхоо төлөө гэж яваа шүү. 

Тийм учраас хэдүүлээ зөв шийдвэр гаргая. Ингэж ойлгочихвол үүнийг кнопдоход болохгүй юм байхгүй. Заавал Оюутолгой гэдгээр нь оруулна гэж ойлгоод кнопдвол кнопдоно биз, үүнээс нэг их том эмгэнэл гарахгүй. Бид нарын үл ойлголцсоноос л эмгэнэл гарна. Тийм учраас энэ Оюутолгойн асуудлаар нээлттэй сонсголыг заавал хийх шаардлагатай. Бид нар мөр ойлголцох шаардлагатай.  Ямар хэмжээний юм хийчихээд байгаа юм бэ? Монголын эдийн засгийн гуравны нэг өнөөдөр Оюутолгойд оногдож байна. Эртүүд Оюутолгойнхон уулзахад би хэлсэн. Одоо та нар маань олон юм яриад яахав? наадахаа хурдхан оруулаатах. Хятад улс  цахилгаан өгье гэсэн өнөөдрийг хүртэл өгөөгүй л байна. Цахилгаан өгснөөс хойш  50  хоногийн дараа Оюутолгой ажиллаж эхэлнэ.  Бид нар хамтарсан засаг дээр ярьсан, чадвал сонгуулийн өмнө 6 сарын 1-нд ажиллуулчих юмсан, ажиллуулж чадаагүй. 9 сарын 1-нд ажиллуулж чадаагүй. Бид нараас хамаардаг юм гэж байна, хамаардаггүй юм гэж байна.  Тийм учраас энэ ямар хэмжээнд тогоон дотроо ойлголцож явдаг юм бэ? ойлголцоод л явмаар байна. Би тийм л хүсэлтийг Ерөнхий сайдын хувьд хэлж байна. Энэ дээр нэг их талцаж хэрэггүй дээ. Өөр өөрсдийнхөө итгэл үнэмшлээр кнопдоод явъя. Ер нь цаашдаа ойлголцлыг бий болгох чиглэлд заавал ажиллах шаардлага гарна. Баярлалаа.

З.Энхболд: Байнгын хорооны танилцуулгатай холбогдуулан асуух асуулт дууслаа.

Оюутолгой гэж ганц компани явцууруулснаас бүх гэрээнүүдээ нээж өгч байгаа илүү дэлгэрэнгүй заалт байна л гэж Байнгын хороо үзсэн байна. Одоо энэ дээр тухайлсан асуудал руу орох дэг байхгүй байна, Бат-Эрдэнэ аварга аа. Цаашид Эдийн засгийн байнгын хороо бүтэн жилээр ажлаа төлөвлөөд, зөвхөн Оюутолгой гэлгүйгээр  тэр бүх бүтээгдэхүүн хуваах гэрээ,  хөрөнгө оруулалтын гэрээ, тогтвортой байдлын гэрээнүүд дээрээ нэгбүрчлэн сонсгол хийе. Энэ ойлголтуудаа  олон нийтэд нэг болго. Тэгэхгүй хоорондоо маш ялгаатай зүйл ярьж байна шүү дээ. Ийм зүйлийг Эдийн засгийн байнгын хороо хийж, олон нийтэд зарлах хэрэгтэй. 

Одоо зарчмын зөрүүтэй саналуудаар санал хураая.  Санал тус бүрээр санал хураалт явуулна.

Кнопоороо л эсэргүүцнэ шүү дээ, Бат-Эрдэнэ аварга аа.

Бат-Эрдэнэ гишүүн суудалдаа суучих.

З.Энхболд: Санал хураалтын томъёолол уншлаа.

Нэгдүгээр санал хураалт. Төслийн хавсралтын Ажил, орлоготой монгол хүн гэсэн бүлгийн уул уурхайн салбарыг хөгжүүлэх чиглэлээр хэрэгжүүлэх бодлогын 15-ын гадаадын шууд хөрөнгө оруулагчтай харилцан ашигтай байх зарчмыг  баримтлан ажиллана гэсний дараагийн өгүүлбэрийг дараах байдлаар өөрчлөн найруулах:

Уул уурхай, эрчим хүч, газрын тосны салбарт өмнө нь байгуулсан  тогтвортой байдлын, хөрөнгө оруулалтын, бүтээгдэхүүн хуваах гэрээнүүдэд өөрчлөлт оруулах асуудлыг судалж, холбогдох өөрчлөлтүүдийг хөрөнгө оруулагч талтай харилцан тохиролцож хийх.

Санал хураалт эхлүүлье. Санал хураалт эхэлж байна.

Хуралдаанд 53 гишүүн оролцож, зөвшөөрсөн 27, 50,9 хувийн саналаар энэ санал дэмжигдлээ.

Хоёр дахь санал. Төслийн хавсралтын  Эрдэм боловсролтой монгол хүн гэсэн бүлэгт шинээр нэмсэн Өмчийн хэлбэр үл харгалзан сургууль, цэцэрлэгүүдэд нийлүүлэгдэх мах, гурилыг улсын нөөцөөс болон бусад хөнгөлөлттэй үнээр нийлүүлж байх боломжийг бүрдүүлэх гэснийг хасах. 

Санал хураалт явуулъя. 

Хуралдаанд 56 гишүүн оролцож, зөвшөөрсөн 40, 71,4 хувийн саналаар энэ санал дэмжигдлээ.

Зарчмын зөрүүтэй саналаар санал хурааж дууслаа.

Одоо тогтоолын төслийг батлах санал хураалт явуулна.

Монгол Улсын Засгийн газрын 2012-2016 оны үйл ажиллагааны хөтөлбөр батлах тухай Улсын Их Хурлын тогтоолын төслийг баталъя гэсэн санал хураая.

Хуралдаанд 57 гишүүн оролцож, зөвшөөрсөн 43, 75,4 хувийн саналаар Засгийн газрын хөтөлбөр батлагдаж байна.

Энэ хөтөлбөрийн эцсийн найруулга дээр саналтай гишүүд байна уу? 

Эцсийн найруулга дээр саналтай гишүүд алга байна.

Эцсийн найруулгыг сонссонд тооцлоо.

Аймаг, сум, дүүргийн иргэдийн төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийн анхны хэлэлцүүлгийг явуулъя. 

Төрийн байгуулалтын байнгын хорооны санал, дүгнэлтийг Улсын Их Хурлын гишүүн Баярцогт танилцуулна. Баярцогт гишүүнийг индэрт урьж байна.

С.Баярцогт: Улсын Их Хурлын дарга, эрхэм  гишүүд ээ

Аймаг, сум, дүүргийн иргэдийн Төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийн хэлэлцэх эсэх асуудлыг Улсын Их Хурлын 2012 оны 09 дүгээр сарын 18-ны өдрийн нэгдсэн хуралдаанаар шийдвэрлэж, анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

Төрийн байгуулалтын байнгын хороо  2012 оны 09 дүгээр сарын 18-ны өдрийн хуралдаанаараа энэхүү хуулийн төслийг анхны хэлэлцүүлэгт бэлтгэх асуудлыг хэлэлцээд дараах санал, дүгнэлтийг чуулганы нэгдсэн хуралдаанд танилцуулж байна.

Аймаг, сум, дүүргийн иргэдийн Төлөөлөгчдийн Хурлын сонгуулийн тухай хуульд нэмэлт оруулах тухай хуулийн төслийн анхны хэлэлцүүлэг хийхийг Төрийн байгуулалтын байнгын хорооны хуралдаанд оролцсон гишүүдийн олонх дэмжсэн болно.

Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.3-т заасныг баримтлан Улсын Их Хурлын гишүүн А.Бакей хуулийн төслийг анхны хэлэлцүүлгээр батлах горимын санал гаргасныг Байнгын хорооны хуралдаанд оролцсон гишүүд санал нэгтэй дэмжлээ.

Улсын Их Хурлын эрхэм гишүүд ээ

Аймаг, сум, дүүргийн иргэдийн Төлөөлөгчдийн  Хурлын сонгуулийн тухай хуульд нэмэлт оруулах тухай хуулийн төслийг анхны хэлэлцүүлэгт бэлтгэсэн асуудлаар Төрийн байгуулалтын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

З.Энхболд: Баярцогт гишүүнд баярлалаа. Байнгын хорооны санал, дүгнэлттэй холбогдуулан асуулттай гишүүд байна уу? 

Асуулттай гишүүд алга байна.

Байнгын хороо төслийг анхны хэлэлцүүлгээр батлах горимын санал гаргасан байна.

Одоо энэ горимын саналыг дэмжье гэдгээр санал хураалт явуулъя. 

Оролцсон 57, зөвшөөрсөн 35, 61,4 хувийн саналаар горимын санал дэмжигдэж байна.

Одоо хуулийн төслийг батлах санал хураалт явуулъя. 

Аймаг, сум, дүүргийн иргэдийн Төлөөлөгчдийн  Хурлын сонгуулийн тухай хуульд нэмэлт оруулах тухай хуулийн төслийг баталъя гэсэн санал хураалт явуулъя. 

Оролцсон 58, зөвшөөрсөн 37, 63,8 хувийн саналаар дэмжигдэж байна.

Аймаг, сум, дүүргийн иргэдийн Төлөөлөгчдийн  Хурлын сонгуулийн тухай хуульд нэмэлт оруулах тухай хуулийн эцсийн найруулга дээр саналтай гишүүд байна уу? 

Саналтай гишүүд алга байна. Эцсийн найруулга сонссоноор тооцлоо.

Ингээд Ээлжит бус чуулганаар   хэлэлцэх асуудал дуусч байна.

Чуулганыг хааж үг хэлнэ. 

Улсын Их Хурлын эрхэм гишүүд ээ!
           Улсын Их Хурлын энэ удаагийн ээлжит бус чуулган төлөвлөсөн асуудлаа цаг хугацаанд нь хэлэлцэн шийдвэрлэлээ. Ээлжит бус чуулган ажлын 21 хоног үргэлжилж, нэгдсэн хуралдааныг 7 удаа хуралдуулсан байна. Чуулганаар хоёр шинэ хууль болон шинэчилсэн найруулга, 17 хуулинд нэмэлт өөрчлөлт оруулах тухай хууль, хүчингүй болсонд тооцох тухай хууль нэг, Улсын Их Хурлын 15 тогтоолыг тус тус хэлэлцэн батлаллаа. 

Ардчилсан намаас дэвшүүлсэн “Монгол хүн” хөтөлбөрт үндэслэн Иргэний зориг, ногоон намын “Амьдрал” хөтөлбөр, МАХН-МҮАН-ын “Шударга ёс” эвслийн “Монголоо аврах таван хувьсгал” хөтөлбөрүүд, Улсын Их Хуралд бие даан сонгогдсон гишүүдийн зарим тодорхой саналуудыг тусган боловсруулсан “Монгол Улсын Засгийн газрын 2012-2016 оны үйл ажиллагааны хөтөлбөр”-ийг УИХ-аар хэлэлцэн баталлаа. Хөтөлбөрт үндэсний эрх ашгаа дээдэлсэн, хувь хүн, өрх гэрийн хөгжлийг эрхэмлэж, баялагийг бүтээгч, чинээлэг, эрх чөлөөт иргэдийн хариуцлагатай нийгмийг төлөвшүүлэх эрхэм зорилго тусгагдаж, нээлттэй, иргэдийн оролцоотой нийгэм, төрийн тогтолцоог бүрэлдүүлэх шинэчлэлийн бодлогыг хэрэгжүүлэхээр боллоо. Засгийн газрын үйл ажиллагааны хөтөлбөр нь  шинэтгэлийн томоохон арга хэмжээ, үйл ажиллагаа тусгагдсан баримт бичиг боллоо.       

Аймаг, сум, дүүргийн Иргэдийн Төлөөлөгчдийн Хурлын сонгуулийн тухай хуулийн шинэчилсэн найруулгыг хэлэлцэн батлав. Орон нутгийн сонгуулийг холимог хувилбараар автоматжуулсан системийг ашиглан явуулах бөгөөд иргэний улсын бүртгэлд “сонгогчийн” гэсэн бүртгэлийг бий болгосон нь сонгууль хэвийн будлиангүй явагдах, сонгогчдын нэрсийн жагсаалтын талаар маргаан, зөрчил, хууль бус үйлдэл гарахаас урьдчилан сэргийлэх ач холбогдолтой боллоо. Энэ хуулийг баталж сонгууль явуулах хугацааг товлосноор орон нутгийн өөрөө удирдах  байгууллага  бүрэлдэн бий болох эрх зүйн орчин бүрэлдэж, Сонгуулийн ерөнхий хороонд сонгуулийг хуулийн дагуу, цаг тухайд нь, шударга явуулах ажлыг зохион байгуулах үүргээ гүйцэтгэх бололцоотой боллоо.

Улсын Их Хурал Монгол Улсын 2012 оны төсвийн тухай хуульд өөрчлөлт оруулах тухай хуулийг хэлэлцэн батлав. Бүх төрлийн нүүрсний зах зээлийн үнийн уналтаас шалтгаалан нүүрсний экспортын хэмжээ буурсанаар улсын төсөвт төвлөрүүлэхээр тооцсон төсвийн орлого буурч байна. Мөн түүнчлэн зэсний үнэ төсөөллийн үнээс бараг 2000 ам.доллараар багассантай холбогдуулан улсын төсөвт тодотгол хийх шаардлага гарсан. Төсвийн тодотголыг хийхдээ төсвийн орлогын боломжит эх үүсвэрийг дайчлах, татварын зарим хуульд өөрчлөлт оруулах замаар төсвийн орлогыг нэмэгдүүлэх, гүйцэтгэлийг тооцон зардлыг бууруулах, ажил нь эхлээгүй төсөвлөгдсөн хөрөнгийг 2013 оны төсөвт тусгахаар шилжүүлэх, ахмад болон хөгжлийн бэрхшээлтэй иргэдэд Хүний хөгжил сангаас олгох мөнгийг ондоо багтаан бүрэн болгох, Засгийн газрын бүтэц, яамд, агентлагийн бүтцийн өөрчлөлтийг тусгах зэрэг зарчмуудыг баримтлав.

Ажилласан жил, тэтгэврийн даатгалын шимтгэлийг нөхөн тооцох тухай хуулийг баталж, 1990-1995 оны хооронд ажил, хөдөлмөр эрхлээгүй буюу эрхлэх боломжгүй байсан, 1995-2000 оны хооронд нийгмийн даатгалын шимтгэл нь төлөгдөөгүй буюу төлөх боломжгүй байсан иргэдийн сард нөхөн төлбөл зохих нийгмийн даатгалын шимтгэлийн хувь хэмжээг тогтоож өглөө. Ингэснээр олон жилийн туршид тэтгэврээ бодит байдлаас доогуур тогтоолгож хохирч байсан ахмадуудад олгох тэтгэврийг нь шударгаар тогтоох эрх зүйн боломж бүрдлээ.

Хуулиар иргэдийнхээ эрүүл мэндийг сахин хамгаалах, архи, тамхины хор хөнөөлтэй тэмцэх, тэдгээрийн хэрэглээг хязгаарлах, зохистой түвшинд байлгах зорилгоор архи, тамхинд ногдуулах онцгой албан татварын хэмжээг нэмэгдүүлэх шийдвэрийг Улсын Их Хурлаас гаргалаа.

 
Нийгмийн даатгалын болон халамжийн тухай хуулиудад нэмэлт, өөрчлөлт оруулснаар халамжийн тогтолцоог нэгдсэн удирдлагатай болгож, халамж хүртэх шаардлагатай иргэдэд халамжийн үйлчилгээг шуурхай хүргэх эрх зүйн зохицуулалт сайжирлаа.

            Ээлжит бус чуулганаар Шүүхийн захиргааны  хуульд хэсэгчлэн тавьсан Ерөнхийлөгчийн хоригийг хүлээн авч, улмаар хуулиудад нэмэлт, өөрчлөлт оруулсан нь Шүүхийн ерөнхий зөвлөлийн бие даасан байдлыг хангахад чухал алхам боллоо гэж үзэж байна.

            Улсын Их Хурлын эрхэм гишүүд ээ,

Улсын Их Хурлын намрын ээлжит чуулган удахгүй эхэлнэ. Энэ чуулганаар хэлэлцэх асуудлын жагсаалтыг Улсын Их Хурлаар баталлаа. Иймээс хэлэлцэх хуулийн төслүүдийг хэлэлцүүлэгт бэлтгэх ажлыг Засгийн газар, Байнгын хороод, холбогдох бусад байгууллагууд цаг хугацаанд нь зохион байгуулах шаардлагатай байна.

Ээлжит бус чуулганы ажиллагаа өндөрлөснийг мэдэгдье. 
Анхаарал тавьсанд баярлалаа.
Төрийн дуулал эгшиглэв. 

Хуралдаан 16 цаг 50 минутад өндөрлөв. 
Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 

